
 

 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ 

 

ᐋᖅᑭᒋᐊᖅᓯᒪᓐᖏᑦᑐᑦ ᓇᕿᑦᑕᖅᑕᐅᓯᒪᔪᑦ 

  

ᕿᑎᖅᑰ, ᒪᐃ 29, 2025 

 

ᐃᖃᓗᐃᑦ, ᓄᓇᕗᑦ 

 

 

 

ᐋᖅᑭᒋᐊᕈᑎᑦ: 

  

  

  

  

  

  

  

  

  

  

  

  

  

  

  

 

 

ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ ᑎᑎᕋᖅᑎᒧᑦ ᐅᕝᕙᓘᓐᓃᑦ ᑐᖏᓕᐊᓄᑦ 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 

ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 

ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 

ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᑦ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 

ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᑦᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 

ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 

 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᑑᓂ ᐋᖁᐊᖅ 

(ᐅᖅᓱᖅᑑᖅ) 
 

ᐊᐅᓚᑦᑎᔩᑦ 
ᐊᓪᓚᑦᑎ   ᐊᓪᓚᑦᑎᐅᑉ ᑐᓪᓕᐊ  

ᓯᑏᕙᓐ ᐃᓄᒃᓱᒃ   ᓈᓐᓯ ᑐᐱᖅ 
 

ᐊᓪᓚᑦᑎᐅᑉ ᐃᑲᔪᖅᑎᖓ 

ᖂᔪᖅ ᓄᓱᑦᑕᖅ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᐃᒻᒥᓚᔪ ᐊᕐᓇᖅᑯ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐅᖃᐅᓯᕐᒥᒃ ᐅᖃᐅᓯᕐᒧᑦ ᑎᒥᖓᑦ  

926 ᓯᕗᒧᒋᐊᖅ ᐊᑐᕆᐊᖅ 

ᐃᖃᓗᐃᑦ, ᓄᓇᕗᑦ X0A 3H0 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 
(ᖁᑦᑎᑦᑐᖅ) 

ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᒻᒥ ᓇᖕᒥᓂᖃᖅᑐᓄᑦ 

ᐊᑐᖅᑐᐊᕐᕕᒃ; ᒥᓂᔅᑕ ᑲᒪᒋᔭᖃᑦᑐᖅ ᓄᓇᕗᒻᒥ 

ᐱᕙᓪᓕᐊᔪᓕᕆᓂᕐᒧᑦ ᑯᐊᐳᕇᓴᓐ; ᒥᓂᔅᑕ 

ᑲᒪᒋᔭᖃᖅᑐᖅ ᐅᔭᕋᖕᓂᐊᕐᓂᕐᒧᑦ; ᒥᓂᔅᑕ 

ᑕᐅᖅᓯᕋᕐᓂᕐᒥᒃ ᐱᓕᕆᐊᒃᓴᓕᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐃᖅᑲᓇᐃᔭᖅᑐᓕᕆᓂᕐᒧᑦ ᑲᑎᒪᔨᓂᒃ; 

ᒥᓂᔅᑕ ᑲᒪᒋᔭᖃᖅᑐᖅ ᐃᓄᐃᑦ ᐱᔪᓐᓇᐅᑎᖏᓐᓄᑦ 

ᑲᑎᒪᔨᓂᒃ 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ 
(ᐃᖃᓗᐃᑦ-ᓂᐊᖁᓐᖒ) 

ᓯᕗᓕᖅᑎ ᓄᓇᕗᒻᒥ; ᒥᓂᔅᑕ ᓯᕗᓕᖅᑎᓄᑦ 

ᒐᕙᒪᐅᖃᑎᒌᒃᑐᓕᕆᔨᒃᑯᓐᓄᓪᓗ; ᒥᓂᔅᑕ 

ᐃᓕᖅᑯᓯᓕᕆᔨᒃᑯᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᑲᓇᑕᐅᑦ ᓯᓚᑖᓃᖖᒑᖅᑐᓄᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐆᒻᒪᖅᑯᑎᑦ ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐃᓐᓇᕐᓂᒃ; ᒥᓂᔅᑕ 

ᐅᖃᐅᓯᓕᕆᓂᕐᒧᑦ 

 

ᐹᐱ ᐊᓇᕕᓗᒃ 
(ᖁᕐᓗᖅᑑᖅ) 

 

ᐱᑦᓯᐅᓛᖅ ᐳᕉᔅᑐ 
(ᐃᖃᓗᐃᑦ-ᓯᓈ) 

 

ᐊᖓᔪᖅᑳᖅ ᐹᒥᓚ ᒍᕌᔅ 
(ᐃᖃᓗᒃᑑᑦᑎᐊᖅ) 

ᓄᓇᕗᒻᒧᑦ ᓯᕗᓕᖅᑎᐅᑦ ᑐᖓᓕᖓ; 

ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 

ᐃᖅᑲᓇᐃᔭᖅᑎᓕᕆᔨᒃᑯᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᖅᑲᐃᔭᖅᑎᓄᑦ 

ᐊᑦᑕᕐᓇᖅᑐᓂᒃ ᐊᒻᒪ ᓇᓪᓕᐊᒃᑯᒫᓂᒃ 

ᖃᐅᔨᓴᖅᑏᑦ 

ᔪᐊᔾ Hᐃᒃᔅ 
(ᐃᖃᓗᐃᑦ-ᑕᓯᓗᒃ) 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓂᒃ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 
(ᕿᑭᖅᑖᓘᑉ ᓂᒋᐊ) 

ᒐᕙᒪᒃᑯᑦ ᓯᕗᒃᑲᖅᑕᖅᑎᖓ; ᒥᓂᔅᑕ ᓄᓇᓕᖕᓄᑦ 

ᒐᕙᒪᒃᑯᓐᓄᓪᓗ ᐱᔨᑦᑎᖅᑎᒃᑯᑦ; ᒥᓂᔅᑕ 

ᐊᕙᑎᓕᕆᓂᕐᒧᑦ; ᒥᓂᔅᑕ ᐆᒻᒪᖅᑯᑎᓕᕆᓂᕐᒧᑦ 

 

ᔪᐃᓕ ᖃᐃᕐᓂᖅ 
(ᐊᒥᑦᑐᖅ) 

 

ᒥᐊᓕ ᕿᓕᖅᑎ 
(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᖁᐊᓴ ᑯᓱᒐᖅ 
(ᑲᖏᖅᖠᓂᐅᑉ ᓂᒋᐊ) 

ᑮᓇᐅᔭᓕᕆᓂᕐᒧᑦ ᒥᓂᔅᑕ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᒃ; ᒥᓂᔅᑕ 

ᑲᒪᒋᔭᓕᒃ ᓄᓇᕗᒻᒥ ᐃᒥᐊᓗᓕᕆᓂᕐᒧᑦ 

ᓱᕐᕋᓐᓇᖅᑐᓕᕆᓂᕐᒧᓪᓗ ᑲᑎᒪᔨᖏᓐᓄᑦ; ᒥᓂᔅᑕ 

ᑲᒪᒋᔭᓕᒃ ᓄᓇᕗᒻᒥ ᐃᒥᐊᓕᓗᕆᔨᒃᑯᑦ 

ᓱᕐᕋᖕᓇᖅᑐᓕᕆᔨᒃᑯᓪᓗ ᑲᑎᒪᔨᖏᓐᓄᑦ 

 

ᐋᑕᒻ ᓚᐃᑦᓯᑑᓐ 
(ᐃᖃᓗᐃᑦ-ᒪᓂᕋᔭᒃ) 

 

ᐊᖓᔪᖅᑳᖅ ᐋᕐᓗᒃ ᒪᐃᓐ 
(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ 

ᑲᒪᒋᔭᖃᖅᑐᖅ 

ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

ᓵᓚᒪᓐ ᒪᓕᑭ 
(ᐊᐃᕕᓕᒃ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ 
(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᔨᒃᑯᓐᓄᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᕐᓇᐃᑦ ᑲᑎᒪᔨᖏᓐᓂᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᖏᓐᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐊᒃᖢᓂᕐᒥᒃ ᒥᒃᖠᒋᐊᖅᑎᑦᑎᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᕗᒻᒥ ᓯᓚᑦᑐᖅᓴᕐᕕᖕᒥᒃ 

 

ᑭᐊᕆᓐ ᓄᑕᕋᖅ 
(ᑐᓄᓂᖅ) 

 

ᑖᓂᐅ ᖃᕝᕕᒃ 
 (ᑕᓯᐅᔭᕐᔪᐊᖅ) 

 

ᔪᐊᓇ ᖁᐊᓴ 
(ᐊᒡᒍ) 

 

ᐃᓐᓇᖓᔪᖅ ᖂᑭᐊᖅ 
(ᓇᑦᓯᓕᒃ) 

 

ᐋᓕᒃᓵᓐᑐ ᓴᒻᒧᖅᑐᖅ 
(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

 

ᔫ ᓴᕕᑲᑖᖅ 
(ᐊᕐᕕᐊᑉ ᓂᒋᐊ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᑯᕋᐃᒃ ᓯᒪᐃᓚᒃ 
(ᖃᒪᓂᑦᑐᐊᖅ) 



 

 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 
ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca 

 

ᐃᓗᓕᖏᑕ ᓇᓕᖅᑲᖏᑦ 
 

 

ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ ............................................................................................................................................... 1 

ᐊᖓᔪᖅᑳᑦ ᐅᖃᐅᓯᖏᑦ .......................................................................................................................................................... 1 

ᒪᓕᒐᓕᐅᖅᑏᑦ ᐅᖃᐅᓯᖏᑦ .................................................................................................................................................... 6 

ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ .......................................................................................................... 11 

ᐅᖃᐅᓯᒃᑯᑦ ᐊᐱᖅᑯᑎᑦ ......................................................................................................................................................... 12 

ᓴᖅᑭᑕᐅᓂᖏᑦ ᑎᑎᖅᑲᐃᑦ................................................................................................................................................... 40 

ᑲᑎᒪᔾᔪᑎᒃᓴᐃᑦ ....................................................................................................................................................................... 41 



 

 

ᐃ. 

ᖃᐅᑕᒫᒧᑦ ᖃᐅᔨᒋᐊᕈᑎᑦ 
 

ᕿᑎᖅᑰ, ᒪᐃ 29, 2025 ....................................................................................................................................................... 1 

 

ᐅ. 

ᐊᖓᔪᖅᑳᑦ ᐅᓂᒃᑳᖏᑦ 
 

606 - 6(2): ᒥᓂᔅᑐ ᐅᐸᒍᓇᙱᑦᑐᖅ ᐅᓪᓗᒥ (ᔪᐊᓇᓯ) .................................................................................................. 1 

607 - 6(2): ᓄᓇᓕᓐᓂᑦ ᑐᖁᖓᔪᓕᕆᔨᑦ (ᒍᕌᔅ) ............................................................................................................. 1 

608 - 6(2): ᑲᑎᖅᓱᖅᑕᐅᓂᖏᑦ ᐃᓕᓴᖅᑐᑦ: ᓄᓇᕘᒥ ᐃᓕᓴᐃᔨᒃᓴᓄᑦ ᑕᑯᒃᓴᕈᖅᑕᐅᓯᒪᔪᖅ (ᓇᑲᓱᒃ) .................. 2 

609 - 6(2): ᐊᒪᕈᐃᑦ ᐅᒃᑑᑎᒃᓵᓄᑦ ᑲᑎᖅᓱᒐᐅᓇᓱᒃᑐᑦ ᖃᐅᔨᓵᒃᑯᑦ (ᔪᐊᓇᓯ) ............................................................ 3 

 610 - 6(2): ᑐᙵᓴᐃᓂᖅ ᐃᓐᓇᑐᖃᑦᑎᓐᓂᒃ ᑭᕙᓪᓕᐅᑉ ᐸᖅᑭᔭᒡᕕᐊᓄᑦ ᐃᓐᓇᑐᖃᓄᑦ (ᒪᐃᓐ) ......................... 3 

611 - 6(2): ᐃᒪᕐᒧᑦ ᓴᓗᒻᒪᖅᓴᐃᔾᔪᑎᐅᑉ ᑭᓈᓗᓐᓄᑦ (WTP) ᐱᐅᓯᒋᐊᕈᑎᖏᓪᓗ (ᔪᐊᓇᓯ) ................................... 4 

612 - 6(2): ᓄᓇᕘᑉ ᒐᕙᒪᒃᑯᖏᑦ − ᑕᒪᐃᓐᓄᑦ ᐃᓄᖏᓂᒃ ᐃᖅᑲᓇᐃᔭᖅᑎᖃᓐᓂᒻᒧᑦ ᐸᕐᓇᐅᑎᖏᑦ 2024-

2034 (ᐊᕿᐊᕈᖅ, ᑕ) ..................................................................................................................................................... 5 

ᐃᖃᓗᐃᑦ, ᓄᓇᕗᑦ 

ᕿᑎᖅᑰ, ᒪᐃ 29, 2025 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᓯᕗᓕᖅᑎ ᐸᐅᓗᓯ ᐊᕿᐊᕈᖅ, ᐅᖃᖅᑎ ᑑᓂ ᐋᖁᐊᖅ, ᐹᐱ ᐊᓇᕕᓗᒃ, 

ᐱᑦᓯᐅᓛᖅ ᐳᕉᔅᑐ, ᐊᖓᔪᖅᑳᖅ ᐹᒥᓚ ᒍᕌᔅ, ᔪᐊᔾ ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, ᒥᐊᓕ 

ᕿᓕᖅᑎ, ᐊᖓᔪᖅᑳᖅ ᖁᐊᓴ ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐊᖓᔪᖅᑳᖅ ᐋᕐᓗᒃ ᒪᐃᓐ, ᓵᓚᒪᓐ ᒪᓕᑭ, ᐊᖓᔪᖅᑳᖅ 

ᒫᒡᒍᓚ ᓇᑲᓱᒃ, ᑭᐊᕋᓐ ᓄᑕᕋᖅ, ᑖᓂᐅ ᖃᕝᕕᒃ, ᔪᐊᓇ ᖁᐊᓴ, ᐃᓐᓇᖓᔪᖅ ᖂᑭᐊᖅ, ᐋᓕᒃᓵᓐᑐ ᓴᒻᒧᖅᑐᖅ, ᔫ 

ᓴᕕᑲᑖᖅ, ᑯᕋᐃᒃ ᓯᒪᐃᓚᒃ.  

 

>>ᑲᑎᒪᓯᒋᐊᖅᑐᑦ 13:34 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᑑᓂ ᐋᖁᐊᖅ): ᐅᓪᓗᒃᑯᑦ ᐃᓄᐃᑦ. ᐱᒋᐊᕐᓂᐊᓕᖅᑎᓪᓗᑕ, ᒥᔅᑕ ᓯᒪᐃᓚᒃ, ᑐᒃᓯᐊᕐᓂᒃᑯᑦ 

ᐊᖕᒪᐃᔪᓐᓇᖅᑮᑦ?  

 

>>ᑐᒃᓯᐊᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᐅᓐᓄᓴᒃᑯᑦ ᒪᓕᒐᓕᐅᖅᑎᐅᖃᑎᒃᑲ. ᒪᒥᐊᓇᖅ ᑭᖑᕚᕐᔪᒃᑲᑦᑕ ᐅᓐᓄᓴ ᐱᒋᐊᕋᓱᑦᑎᓪᓗᑕ. 

ᖃᐅᔨᒪᓂᐊᕋᔅᓯ ᓇᓗᓇᕐᓂᐊᙱᒻᒪᑦ ᐅᓪᓗᒥ ᑭᔾᔭᖅᑲᐅᒐᒪ.  

 

>>ᐃᓪᓚᖅᑐᑦ 

 

ᐱᐅᒐᐅᔪᐊᓐᓅᓗᖓ ᐅᐃᕕᐅᖅᑕᐅᓚᐅᙱᑦᑐᖓ ᐃᓐᓇᑐᖃᐅᓕᕋᒪᖃᐃ. ᑕᐃᒪᓐᓇᐃᑦᑕᔾᔮᕈᓐᓃᑐᒃᓴᐅᕗᖓ. 

ᒥᓂᔅᑕᐃᑦ ᐅᖃᐅᓯᖏᑦ. ᒐᕙᒪᒃᑯᑦ ᓯᕗᓕᖅᑎᖓ, ᒥᔅᑕ ᔪᐊᓇᓯ.  

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 606 - 6(2): ᒥᓂᔅᑐ ᐅᐸᒍᓇᙱᑦᑐᖅ ᐅᓪᓗᒥ (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᖓᑉᐸᒋᑦ, ᐅᖃᖅᑏ, ᐊᒻᒪᓗ ᐅᓪᓗᒃᑯᑦ ᓄᓇᕗᒻᒥᐅᑦ.  

 

ᐅᖃᖅᑏ, ᖃᐅᔨᒪᖁᔨᕗᖓ ᒪᓕᒐᓕᐅᖅᑎᐅᖃᑎᒃᑲᓂ ᑖᓐᓇ ᐅᐱᓐᓇᖅᑐᖅ ᓗᐊᓐ ᑯᓱᒐᖅ, ᑕᕝᕙᓂ 

ᐃᓪᓗᕐᔪᐊᒦᖃᑕᐅᔾᔮᙱᒻᒪᑦ ᐅᓪᓗᒥ,  ᐅᓪᓗᑐᐃᓐᓇᕐᒧᓄᑦ, ᑕᓪᓕᒥᒻᒧᓄᑦ, ᒪᐃ 30, 2025, ᓇᒻᒥᓂᖅ 

ᐱᔾᔪᑎᖃᖅᓱᓂ.  

 

ᐊᒻᒪᓗ, ᐅᖃᖅᑏ, ᑖᓐᓇ ᒥᓂᔅᑕᐅᖃᑎᒐ ᑕᐃᕕᑎ ᐊᕿᐊᕈᖅ, ᑮᓇᐅᔭᓕᕆᓂᒃᑯᓐᓄᑦ ᒥᓂᔅᑕᐅᑲᐃᓐᓇᓂᐊᖅᑐᖅ, 

ᐅᕙᖓᓗ ᐃᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕᐅᑲᐃᓐᓇᓂᐊᖅᑎᓪᓗᖓ ᒥᓂᔅᑕ ᑯᓱᒐᖅ ᑕᕝᕙᓃᙱᓐᓂᖓᓂ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐅᖃᐅᓯᖏᑦ. ᒥᓂᔅᑕ ᒪᓕᒐᓕᕆᓂᕐᒧᑦ, ᒥᔅ ᒍᕌᔅ.  

 

ᐊᖓᔪᖅᑳᑉ ᐅᖃᐅᓯᖓ 607 - 6(2): ᓄᓇᓕᓐᓂᑦ ᑐᖁᖓᔪᓕᕆᔨᑦ (ᒍᕌᔅ) 

 

ᐊᖓᔪᖅᑳᖅ ᐹᒥᓚ ᒍᕌᔅ: ᖁᐊᓇᖅ, (ᑐᓵᔨᑎᒎᓕᖅᑐᖅ) ᐅᖃᖅᑏ, ᐊᒻᒪᓗ ᐅᓐᓄᓴᒃᑯᑦ ᒪᓕᒐᓕᐅᖅᑎᐅᖃᑎᒃᑲ, 

ᐅᓐᓄᓴᒃᑯᑦ ᓄᓇᕗᒻᒥᐅᑦ.  

 



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᑦᑎᔩ, ᓄᓇᓕᓐᓂᑦ ᑐᖁᖓᔪᓕᕆᔨᖏᑦ ᓄᓇᕗᒻᒥ ᐊᑐᓪᓚᕆᑦᑐᐊᓗᒻᒥᒃ ᑲᒪᔨᐅᒻᒪᑕ.  ᓄᓇᓕᒻᒥᑦ 

ᐱᔨᑦᑎᖃᑦᑕᖅᑐᑦ ᐊᖏᖅᓯᒪᓂᖃᑦᑎᐊᕐᓗᑎᑦ, ᓇᓪᓕᒍᓱᓐᓂᒃᑯᑦ, ᐊᒻᒪᓗ ᐱᓕᕆᑦᑎᐊᕋᓱᒻᒪᕆᓪᓗᑎᑦ. 

ᐃᖅᑲᓇᐃᔮᖏᑦ ᐱᔭᕆᐊᑐᔫᒐᔪᓐᓂᖅᓴᐅᔪᑦ, ᐱᔭᕆᐊᑦᑐᖅᓯᒪᔪᓂᑦ ᖃᓄᐃᓐᓂᐅᔪᓂᑦ ᐊᒻᒪᓗ 

ᖃᓄᐃᓕᓴᕋᐃᓐᓇᖅᑐᒥᒃ ᐊᒻᒪᓗ ᓱᓕᔪᕐᓇᖅᑎᐊᕆᐊᓕᒻᒥᒃ ᐊᐅᓚᓂᖃᕆᐊᖃᖅᐸᑦᑐᑎᑦ.  

 

ᓄᓇᕗᒻᒥ ᓄᓇᓖᑦ ᖃᓂᒌᑦᑑᒻᒪᕆᐅᒻᒪᑕ ᐃᓅᖃᑎᒌᓐᓂᖏᑦ, ᐃᖅᑲᓇᐃᔮᕆᔭᐅᖃᑦᑕᖅᑐᑦ ᐅᖓᑖᓅᖓᔪᓂᑦ 

ᐊᑐᕆᐊᖃᖅᐸᒻᒪᑕ ᐱᓕᕆᔾᔪᑎᓕᕆᓂᕐᒥᑦ ᐱᔭᒃᓴᖏᓐᓂᑦ ᐊᒻᒪᓗ ᐃᑎᔪᒻᒪᕆᒻᒪᑦ ᐃᒻᒥᓐᓅᖓᔪᓂᑦ ᑐᙵᕕᓐᓂᑦ 

ᐊᖏᖅᓯᒪᓂᖃᕆᐊᖃᖅᑐᑦ ᒐᕙᒪᒃᑯᓐᓄᑦ ᐱᔨᑦᑎᖅᑎᐅᓂᕐᒥᒃ. 

 

ᓄᓇᓕᓐᓂᑦ ᑐᖁᖓᔪᓕᕆᔩᑦ ᐱᑕᖃᕆᐊᖃᓪᓚᕆᑦᑐᒥᑦ ᐱᔨᑦᑎᕋᐅᑎᖃᖃᑦᑕᖅᑐᑦ ᐃᑲᔪᖅᑐᓂᑦ ᑐᖁᖓᔪᓕᕆᔨᓄᑦ 

ᐊᐅᓚᑦᑎᔨᒻᒪᕆᒻᒥᑦ ᑐᑭᑖᕋᓱᓐᓂᕐᒥᒃ ᖃᓄᖅ ᑐᖁᓐᓂᕐᒪᖔᖅ, ᐃᓚᒌᓄᓪᓗ ᐊᓂᒍᐃᑎᑦᑎᓂᕐᒥᒃ, ᐊᒻᒪᓗ ᑕᒪᒃᑯᐊ 

ᖃᐅᔨᓴᕐᓂᕆᔭᖏᑦ ᑲᒪᒋᔭᐅᓗᑎᑦ ᐃᑉᐱᒍᓱᑦᑎᐊᓂᒃᑯᑦ ᐃᓕᖅᑯᓯᕐᒥᑦ ᑐᑭᓯᐅᒪᓂᒃᑯᑦ. ᐱᓕᕆᐊᖃᕋᔪᖃᑦᑕᖅᑐᑦ 

ᐱᔭᕆᐊᑐᔪᒦᓪᓚᕆᑦᑐᓂᑦ, ᐊᖅᑯᑎᒋᔭᕆᐊᓕᖏᓪᓗ ᐱᑐᐃᓐᓇᐅᒍᓐᓇᕐᓇᑎᑦ ᓄᓇᕗᒻᒥ ᑕᐃᒪᐃᑦᑑᒻᒪᑕ, 

ᐊᔾᔭᖅᓯᓪᓗᑎᓪᓗ ᑲᒪᒋᔭᔅᓴᖏᓐᓂᑦ ᐃᖅᑲᓇᐃᔮᕆᔭᕆᐊᓕᖓᓐᓄᑦ ᐊᑕᒻᒪ ᑭᐊᓯᓂ ᐱᔭᕆᐊᖃᒻᒪᕆᒻᒪᑕ. 

 

ᐅᖃᖅᑎᑦᑎᔩ, ᐃᑲᔪᕐᓂᖏᑦ ᑐᖁᖓᔪᓕᕆᔨᒃᑯᑦ ᓴᙵᑦᑎᒋᐊᖅᑎᑦᑎᕙᑦᑐᑦ ᓄᓇᓕᓐᓂᑦ ᑐᑭᓯᓇᖅᑎᑦᑎᓂᒃᑯᑦ 

ᐱᔭᕆᐊᑐᔪᒦᓐᓇᑎᓪᓗᒍ ᐊᒻᒪᓗ ᐃᓚᒌᓂᒃ ᐃᑲᔪᕐᓂᒃᑯᑦ ᕿᒃᓵᖕᓇᖅᑎᓪᓗᒍ. ᐃᖅᑲᓇᐃᔮᖏᑦ ᐊᑐᓪᓚᕆᒻᒪᑕ 

ᑭᒃᑯᑐᐃᓐᓇᐃᑦ ᖃᓄᐃᙱᑦᑎᐊᕈᑎᔅᓴᖏᓐᓄᑦ, ᐊᒻᒪᓗ ᐊᖏᓂᖅᓴᒥᑦ ᒪᓕᒐᓕᕆᓕᒃᑯᑦ ᐱᓕᕆᓂᕆᕙᑦᑕᖏᓐᓂᒃ. 

 

ᐅᖃᖅᑎ, ᐊᕐᕌᒍ ᐱᒋᐊᕋᑖᖅᓯᒪᑎᓪᓗᒍ, ᑐᖁᖓᔪᓕᕆᔨᒻᒪᕆᐅᑉ ᑎᑎᕋᕐᕕᖓ ᑭᒃᑯᑐᐃᓐᓇᕐᓂᑦ ᐃᓇᑦᑎᔾᔪᑎᒥᓐᓂᒃ 

ᐱᖃᑕᐅᒍᒪᔪᓄᑦ ᓄᓇᓕᓐᓂᑦ ᑐᖁᖓᔪᓕᕆᔨᐅᒍᒪᒐᔭᖅᑐᓂᑦ ᑐᓴᖅᑎᑦᑎᓚᐅᕐᒪᑕ. ᐅᖓᑖᓃᑦᑐᓂᑦ 25-ᓂᑦ 

ᑐᒃᓯᕋᐅᑎᐅᓕᖅᓯᒪᔪᖃᖅᑐᖅ ᒫᓐᓇᒧᑦ ᐱᖃᑕᐅᒍᒪᔪᓂᑦ.  ᓄᓇᕗᒻᒥᐅᑉ ᐃᓇᒋᐊᒃᑲᓐᓂᖅᐸᒃᑲ 

ᐃᑉᐱᒍᓱᓐᓂᖃᑦᑎᐊᖅᑐᑎᑦ ᓄᓇᓕᒻᒥᓂᒃ ᐊᒻᒪᓗ ᐃᑲᔪᕈᒪᓂᖃᑦᑎᐊᕐᓗᑎᑦ ᐃᓱᒪᔅᓴᖅᓯᐅᖁᓪᓗᒋᑦ 

ᐱᖃᑕᐅᓇᓱᒍᒪᓂᕐᒧᑦ ᑖᒃᑯᓄᖓ. ᐱᔨᑦᑎᕋᕐᓂᕆᔭᓯ ᓄᓇᕗᓕᒫᒥᑦ ᐃᑲᔫᑎᖃᑦᑎᐊᖅᑐᖅ. 

 

ᐅᖃᖅᑏ, ᐃᓕᓴᕆᓚᕗᑦ ᖁᔭᓕᕕᒋᓗᒋᓪᓗ ᓄᓇᓕᓐᓂᑦ ᑐᖁᖓᔪᓕᕆᔨᕗᑦ ᐊᔾᔨᐅᖏᒻᒪᕆᑦᑐᒥᑦ 

ᐱᔨᑦᑎᕋᕈᓐᓇᖃᑦᑕᕐᓂᖏᓐᓄᑦ. ᐊᖏᖅᓯᒪᓂᖃᕐᓂᖏᑦ ᐃᓕᓴᕆᔭᐅᓂᖃᕆᐊᖃᕐᒪᑕ, ᐃᑉᐱᒋᔭᑦᑎᐊᕐᓗᑎᑦ ᐊᒻᒪᓗ 

ᖁᔭᒋᔭᐅᓗᑎᑦ. (ᑐᓵᔨᑎᒎᕈᓐᓃᖅᑐᖅ) ᖁᐊᓇᖅ, (ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᑦ ᓯᓚᑦᑐᓴᕐᕕᑯᓐᓄᑦ, ᒥᔅ ᓇᑲᓱᒃ.  

 

ᐊᖓᔪᖅᑳᑉ ᐅᖃᐅᓯᖓ 608 - 6(2): ᑲᑎᖅᓱᖅᑕᐅᓂᖏᑦ ᐃᓕᓴᖅᑐᑦ: ᓄᓇᕘᒥ ᐃᓕᓴᐃᔨᒃᓴᓄᑦ 

ᑕᑯᒃᓴᕈᖅᑕᐅᓯᒪᔪᖅ (ᓇᑲᓱᒃ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒃᑯᑦ ᒪᓕᒐᓕᐅᑎᐅᖃᑎᒃᑲ ᐊᒻᒪ ᓄᓇᕗᒻᒥᐅᑦ, 

ᐸᓐᓂᖅᑑᒥᐅᑕᐅᓪᓗ.  

 

ᐅᖃᖅᑏ, ᒪᐃ 1-ᖑᑎᓪᓗᒍ ᖁᔭᓕᕗᖓ ᐃᓚᒋᔭᐅᒍᓐᓇᓚᐅᕋᒪ ᑐᙵᓱᑎᑦᑎᖃᑕᐅᓪᓗᖓ ᐃᓕᓐᓂᐊᖅᑐᓄᑦ 

ᐃᓕᓴᐃᔨᐅᓂᕐᒧᑦ ᐊᕐᕌᒍᑦ ᐱᖓᓱᑦ, ᐊᕐᕌᒍᑦ ᑎᓴᒪᓄᓪᓘᓐᓃᑦ ᐃᓕᓐᓂᐊᖅᑐᐃᑦ ᑕᕝᕙᓂ ᐃᓐᓇᐃᑦ 

ᐃᓕᓐᓂᐊᕐᕕᖓᓂ ᓄᓇᑦᑕ ᐃᓕᓐᓂᐊᕐᕕᖓᓂ. ᐃᓕᓐᓂᐊᖅᑏᑦ ᑎᑭᓯᒪᓚᐅᖅᑐᑦ ᐃᖃᓗᒃᑑᑦᓯᐊᕐᒥᖔᖅᑐᑦ, 

ᐃᒃᐱᐊᕐᔪᒻᒥ, ᒥᑦᑎᒪᑕᓕᖕᒥ, ᐃᖃᓗᓐᓂ ᐊᒻᒪ ᑭᙵᕐᓂ.  

 

ᑖᓐᓇ ᐅᖃᐅᓯᐅᓲᖑᒻᒪᑦ ᓯᓚ ᐊᖏᔪᖅᑳᖑᓂᖓᓂ ᒪᒥᐊᓇᖅᑑᒐᓗᐊᖅ ᐃᓕᓐᓂᐊᖅᑏᑦ ᑎᑭᒍᓐᓇᓚᐅᙱᒻᒪᑕ ᓯᓚ 

ᐱᔾᔪᑎᒋᓪᓗᒍ ᐊᕐᕕᐊᒦᖔᖅᑐᑦ, ᑲᖏᖅᖠᓂᕐᒥᒃ, ᖃᒪᓂ’ᑐᐊᕐᒥ, ᐊᒻᒪᓗ ᓇᐅᔮᓂᓗ. ᑭᖑᓂᖃᓈᖅᑕᐅᓚᐅᖅᑐᐃᑦ 

ᑖᒃᑯᐊ ᐃᓕᓐᓂᐊᖅᑏᑦ.  



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᕝᕙᓂ ᑲᑎᒪᕕᑉ ᐃᓗᐊᓂ, ᓄᓇᕗᒻᒥ ᐃᓕᓴᐃᔨᐅᓂᕐᒧᑦ ᐃᓕᓐᓂᐊᖅᑐᑦ ᓇᑭᑐᐃᓐᓈᖃᑦᑕᕐᖓᑕ ᓄᓇᓕᐅᑉ 

ᐃᓗᐊᓂ ᓄᓇᕗᒻᒥ. ᑖᒃᑯᐊᓗ ᐃᓕᓐᓂᐊᖅᑕᐅᕙᑦᑐᑎᑦ ᖃᕋᓴᐅᔭᒃᑯᑦ ᐅᕝᕙᓘᓐᓃᑦ ᐃᓕᓐᓂᐊᕐᕕᐅᑉ ᐃᓗᐊᓂ. 

ᑖᒃᑯᐊ ᐃᓕᓐᓂᐊᖅᑏᑦ ᑲᑎᖅᓱᐃᓚᐅᖅᑐᑦ ᖃᓄᐃᓕᐅᕈᑎᐅᔅᓴᓂᑦ ᐊᒻᒪᓗ ᐃᓕᓐᓂᐊᓯᓐᓈᖅᑐᑎᑦ 

ᐱᓕᕆᖃᑎᒌᑦᑐᑎᓪᓗ ᐋᖅᑭᒋᐊᕈᑎᔅᓴᓂᑦ, ᐱᓗᐊᖅᑐᒥᒃ ᖃᕋᓴᐅᔭᒃᑯᑦ ᑲᑎᖅᓱᐃᓂᕐᒥᒃ ᐃᓕᓐᓂᐊᕈᑎᔅᓴᓕᐅᕐᓂᖅ 

ᐊᒻᒪᓗ ᖃᓄᖅ ᐃᑲᔪᒃᑲᓐᓂᕆᐊᖃᕐᒪᖔᑕ ᐊᔅᓱᕈᖅᑐᓂᑦ.  

 

ᖁᔭᓕᕗᖓ ᒥᓂᔅᑕᐅᖃᑎᒐ ᐹᒥᓚ ᒍᕌᔅ ᐊᒻᒪᓗ ᐃᓕᓴᐃᔨᐅᓂᕐᒧᑦ ᐃᓕᓐᓂᐊᖅᓯᒪᔪᖅ ᒥᓂᔅᑕᐅᑉ ᑐᖏᓕᖓᑦ 

ᕇᐱᑲ ᕼᐊᐃᓐᓄ ᐃᓚᒋᔭᐅᒍᓐᓇᓚᐅᕐᖓᑎᒃ ᑐᙵᓱᑦᑎᑦᑎᖃᑕᐅᓪᓗᑎᒃ ᑕᐃᑲᓂ ᐃᓕᓐᓂᐊᖅᑐᓂᑦ 

ᑐᙵᓱᑎᑦᑎᑎᓪᓗᑕ ᐊᒻᒪᓗ ᐅᐱᒋᔪᓐᓇᑦᑎᐊᓚᐅᕋᑦᑎᒍᑦ ᐊᒻᒪᓗ ᐱᓗᐊᖅᑐᒥᒃ ᐃᓕᓴᐃᔨᐅᓯᒪᔪᖅ ᑖᓐᓇ ᒥᔅ 

ᕼᐊᐃᓐᓄ ᐊᒃᓱᐊᓗᒃ ᐃᓕᓐᓂᐊᖅᑎᓂᑦ ᐅᖃᐅᔾᔨᒋᐊᑦᑎᐊᓚᐅᕐᖓᑦ ᐊᒻᒪᓗ ᖁᔭᓐᓇᒦᕐᒥᔭᕋ ᓄᓇᕗᑦ ᐃᓐᓇᐃᑦ 

ᐃᓕᓐᓂᐊᕐᕕᖓᓂ ᐊᖏᔪᖅᑳᖑᔪᖅ, ᔮᑭ ᐳᕋᐃᔅ, ᐊᒻᒪᓗ ᐃᖅᑲᓇᐃᔭᖅᑏᑦ ᑐᙵᓱᑎᑎᑦᑎᐊᓚᐅᕐᖓᑕ ᐊᒻᒪᓗ 

ᐋᖅᑭᓱᐃᓚᐅᕐᖓᑕ ᑕᒪᔅᓱᒥᖓ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᐊᕙᑎᓕᕆᔨᒃᑯᓐᓄᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᑉ ᐅᖃᐅᓯᖓ 609 - 6(2): ᐊᒪᕈᐃᑦ ᐅᒃᑑᑎᒃᓵᓄᑦ ᑲᑎᖅᓱᒐᐅᓇᓱᒃᑐᑦ ᖃᐅᔨᓵᒃᑯᑦ (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᐅᖃᖅᑎᑦᑎᔩ, ᒪᓕᒐᓕᐅᕐᕕᖕᒥ ᑐᓴᖅᑎᑦᑎᔪᒪᕗᖓ ᐱᓕᕆᕕᒐ 

ᐃᑲᔪᖅᓱᐃᖏᓐᓇᕐᒪ ᓄᓇᕗᒻᒥ ᐊᖑᓇᓱᒃᑎᓂᒃ ᐊᒪᕈᕐᓂᒃ ᖃᐅᔨᓴᒐᒃᓴᓂᒃ ᑲᑎᖅᓱᐃᓂᕐᒧᑦ ᐱᓕᕆᐊᑎᒍᑦ. ᑖᓐᓇ 

ᐱᓕᕆᐊᖅ ᐊᑭᓖᔾᔪᑕᐅᕗᖅ ᐊᖑᓇᓱᒃᑎᓄᑦ ᐊᒪᕈᖅᐸᑦᑐᓄᑦ ᖃᐅᔨᓴᒐᒃᓴᓂᒃ ᑐᓂᓯᓪᓗᑎᒃ ᐊᒻᒪ ᓇᒦᓐᓂᖏᓐᓂᑦ 

ᑐᓴᖅᑎᑦᑎᓪᓗᑎᒃ. ᓴᖅᑭᑕᐅᕐᖓᓚᐅᖅᓯᒪᔪᖅ 2018−ᒥ ᕿᑎᕐᒥᐅᓂ ᐅᐃᒍᔭᐅᓪᓗᓂᓗ ᓄᓇᕗᓕᒫᒧᑦ 

ᐊᑐᖅᑕᐅᓕᓚᐅᖅᑐᖅ 2019−ᒥ.  

 

ᑖᓐᓇ ᐱᓕᕆᐊᖑᔪᖅ ᐱᑎᑦᑎᕙᒃᐳᖅ $500.00−ᓂᒃ ᐊᑕᐅᓯᕐᒧᑦ ᐊᒪᕈᕐᒧᑦ ᓄᓇᕘᓕᒫᒥ, ᐊᒻᒪ $900.00−ᓂᒃ 

ᐊᑕᐅᓯᕐᒧᑦ ᐊᒪᕈᕐᒧᑦ ᐊᕕᒃᑐᖅᓯᒪᔪᓂ ᐃᓱᒫᓘᑕᐅᔪᓄᑦ, ᓲᕐᓗᒃ ᕿᙵᐅᑦ, ᑐᒃᑑᔮᖅᑑᑉ, ᐊᒻᒪ ᑭᓪᓕᓂᐅᑉ ᑐᒃᑐᖏᓄᑦ 

ᐃᓂᒋᔭᐅᔪᓄᑦ. ᑖᓐᓇ ᑐᕌᒐᔅᓴᐅᔪᖅ ᐃᑲᔫᑕᐅᖁᓪᓗᒍ ᐊᖑᓇᓱᒃᐸᒃᑐᓄᒃ ᓄᓇᕗᒻᒥ 

ᑮᓇᐅᔭᖃᖅᑎᑦᑎᓂᖅᓴᐅᖃᑦᑕᕐᓗᑎᒃ ᐊᖑᓇᓱᒃᑎᓂᒃ. 

 

(ᑐᓵᑎᒎᕈᓐᓃᖅᑐᖅ) ᖁᕕᐊᓱᒃᐳᖓ ᑐᓴᖅᑎᑦᑎᔪᓐᓇᕋᒪ $518,000.00−ᓂᒃ ᐊᑭᓕᐅᑕᐅᔪᖃᓚᐅᕐᓂᖓᓂᒃ 

ᓄᓇᕗᒻᒥ ᐊᖑᓇᓱᒃᑎᓄᑦ ᐊᒪᕈᕐᓂᑦ ᖃᐅᔨᓴᒐᒃᓴᓂᒃ ᑲᑎᖅᓱᐃᑎᓪᓗᒋᑦ 2024-2025 ᐊᖑᓇᓱᓐᓇᒥ. ᑖᓐᓇ 

ᑐᓐᓂᖅᑯᑕᐅᔪᖅ 900−ᓂᒃ ᐊᒪᕈᕐᓂᒃ ᖃᐅᔨᓴᒐᒃᓴᓂᒃ ᐱᓕᕆᕝᕕᒋᔭᐅᔪᒧᑦ, ᐊᒥᓲᓛᖑᓪᓗᑎᒃ ᐊᒪᕈᑦ 

ᑐᓐᓂᖅᑯᑕᐅᓯᒪᔪᑦ ᐱᓕᕆᐊᖑᔪᑎᒍᑦ ᐅᓄᕐᓂᖅᐹᖑᓪᓗᑎᒡᓗ ᑐᓂᐅᖅᑲᖅᑕᐅᔪᓄᑦ ᐊᖑᓇᓱᒃᑎᓄᑦ ᐊᑕᐅᓯᕐᒧᑦ 

ᐊᕐᕌᒍᒋᔭᐅᔪᒧᑦ. 

 

ᐱᓕᕆᕕᒋᔭᕋ ᐱᓕᕆᐊᖃᒻᒪᕆᒍᒪᕗᖅ ᐱᐅᓯᒋᐊᖅᑎᑦᑎᔪᒪᓪᓗᑎᒃ ᐃᑲᔪᖅᑐᐃᓂᕐᒥᒃ ᐊᖑᓇᓱᒃᐸᖕᓂᕐᒧᑦ ᓄᓇᕗᒻᒥ 

ᐱᓕᕆᐊᖑᔪᑎᒍᑦ ᓲᕐᓗᒃ ᐊᒪᕈᕐᓂᒃ ᖃᐅᔨᓴᒐᒃᓴᓂᒃ ᑲᑎᖅᓱᐃᓂᕐᒧᑦ ᐱᓕᕆᐊᖑᕙᒃᑐᑎᒍᑦ. ᑕᐃᒃᑯᐊ 

ᖁᔭᓐᓇᒦᑦᑎᐊᖅᐸᕗᑦ ᐊᒻᒪᓗ ᑖᓐᓇ ᑲᔪᓰᓐᓇᑦᓯᐊᕐᒪᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ.  

 

ᐊᖓᔪᖅᑳᑉ ᐅᖃᐅᓯᖓ 610 - 6(2): ᑐᙵᓴᐃᓂᖅ ᐃᓐᓇᑐᖃᑦᑎᓐᓂᒃ ᑭᕙᓪᓕᐅᑉ ᐸᖅᑭᔭᒡᕕᐊᓄᑦ 

ᐃᓐᓇᑐᖃᓄᑦ (ᒪᐃᓐ) 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᑉᓗᑦᓯᐊᖅ ᑲᑎᒪᔨᐅᖃᑎᒃᑲ.  

 

ᐅᖃᖅᑎᑦᑎᔩ, ᐅᑉᓗᒥ ᓂᑯᕕᑦᑐᖓ ᑐᓴᖅᑎᑦᑎᒍᐊᖅᖢᖓ ᖃᓄᐃᓕᐅᖅᐸᓪᓕᐊᔪᓂᒃ. ᑕᒪᓐᓇ 

ᐊᑐᒐᐅᓚᐅᖅᓯᒪᙱᑦᑐᖅ ᓄᓇᕗᑉ ᐃᓗᐊᓂ ᐊᑐᒐᐅᑎᖦᖢᒍ ᒫᓐᓇᐅᔪᖅ. ᑕᕝᕙᓂ ᐱᓇᓱᐊᕈᓯᒋᔭᑉᑎᓐᓂᒃ 

ᐃᓄᑐᖃᐃᑦ ᓯᕗᓪᓕᖅᐹᖑᓪᓗᑎᑦ ᑎᑭᐅᖅᑲᐸᓪᓕᐊᓕᓚᐅᕐᒪᑕ ᓄᓇᕗᒻᒧᑦ ᐅᑎᖅᖢᑎᑦ, ᑕᐃᑯᖓ ᑭᕙᓪᓕᖅ 

ᐃᓄᑐᖃᐅᓯᕝᕕᖓᓄᑦ.  

 

>>ᐸᑦᑕᑐᖅᑐᑦ 

 

ᑕᐃᒪ ᒫᓐᓇ ᐅᑉᓗᒥ ᐅᖃᓪᓚᒃᑎᒃᖢᖓᐃᓛᒃ, ᑖᑉᑯᐊ ᓯᕗᓕᖅᐹᑦ ᐃᓄᑐᖃᐃᑦ, ᐃᓐᓇᕆᔭᐅᔪᑦ ᒫᓐᓇ ᑲᒪᒋᔭᐅᔪᑦ 

ᐱᑐᐃᓐᓇᐅᖏᑦᑐᒃᑯᑦ ᑕᒫᓂ ᓄᓇᕗᑦ ᐃᓗᐊᓂ.  

 

ᑖᒻᓇ ᑲᖏᖅᖠᓂᕐᒥᑦ ᐃᓐᓇᐅᓯᕐᕕᒃ ᓇᔪᒐᕆᓂᐊᓕᕐᒪᔾᔪᒃ. ᑕᒪᓐᓇ ᒪᓕᒃᖢᒍ ᑲᑐᔾᔨᓗᑕ ᑐᕌᒐᓕᐊᕆᓯᒪᔭᕗᑦ, 

ᐱᓕᕆᓯᒪᕗᒍᑦ ᑕᒪᓐᓇ ᑎᑎᕋᖅᓯᒪᓂᖓ, ᑎᑎᕋᖅᓯᒪᔪᖅᑕᖃᕐᒪᓂᓛᒃ ᐃᓐᓇᕈᖅᐸᓪᓕᐊᓂᕐᒧᑦ ᖃᓄᐃᖏᑦᓯᐊᖅᑐᒃᑯᑦ 

ᓄᓇᕘ ᐃᓗᐊᓂ. ᐱᓕᕆᓂᐊᕐᓂᕋᐃᓚᐅᖅᓯᒪᒐᑉᑕ, ᑕᕝᕙ ᐱᓕᕆᕗᒍᑦ ᓄᓇᕗᒻᒥᐅᑦ ᐱᔾᔪᑎᒋᑉᓗᒋᑦ. 

ᐊᖏᔪᖅᑳᕆᔭᐅᔪᑦ ᐅᕝᕙᓘᓐᓃᑦ ᐊᓈᓇᑦᑎᐊᕆᔭᐅᔪᑦ, ᐊᑖᑕᑦᑎᐊᕆᔭᐅᔪᑦ ᖃᓂᓐᓂᖅᓴᐅᔫᓪᓗᐊᖁᑉᓗᒋᑦ 

ᐃᓚᒥᓐᓄᑦ. 

 

ᐱᓇᓱᐊᕈᓯᕐᓂ ᖃᐃᔪᓂ, ᑕᐃᒪ ᑎᑭᐅᖅᑲᖅᐸᓪᓕᐊᒻᒪᖏᓐᓇᕐᓂᐊᕐᒪᑕ ᐃᓐᓇᐃᑦ ᐃᓄᑐᖅᑲᑦ, ᑕᒫᓂ ᐱᖓᓱᓪᓘᓐᓃᑦ 

ᓯᑕᒪᓪᓘᓐᓃᑦ ᑎᑭᐅᖅᑲᐸᓪᓕᐊᓂᐊᖅᖢᑎᒃ ᐋᑐᐊᒥ, ᑖᒃᑯᐊ ᑐᐊᕕᕐᓇᖅᑐᖅᓯᐅᑏᑦ ᑎᖕᒥᓲᑦ ᐊᑐᖅᑕᐅᓗᑎᒃ. ᑖᒻᓇ 

ᐃᓄᑐᖃᐅᓯᕐᕕᒃ ᐊᔾᔨᖃᖏᓪᓚᕆᑦᑐᖅ ᒫᓐᓇ ᓄᓇᕘ ᐃᓗᐊᓂ, ᓴᓇᔭᐅᓯᒪᓂᖓ ᐱᑦᑕᐅᓪᓚᕆᒃᖢᓂ 

ᒫᓐᓇᓂᑕᖅᓯᐅᓪᓚᕆᖦᖢᓂᓪᓗ. ᑕᐃᒪ ᐊᑐᐃᓐᓇᐅᔪᖅ, ᐃᓄᐃᑦ ᐃᓕᖅᑯᓯᖏᑦ ᐊᑐᖅᑕᐅᑦᓯᐊᕐᓂᐊᖅᖢᑎᒡᓗ 

ᑕᐃᑲᓂ, ᐊᒻᒪᓗ ᓇᔪᒐᕆᔭᐅᑦᓯᐊᖅᑑᓪᓗᐊᕐᓂᐊᖅᖢᓂ ᐃᒡᓗᔾᔪᐊᖅᑎᑐᑦ, ᖃᓄᖅ ᓇᔪᒐᒃᓴᕐᔪᐊᖅᑎᑐᑦ 

ᐋᖅᑭᓱᒃᑕᐅᓯᒪᓂᓗᖕᒪᑦ. 

 

ᖃᐅᔨᒪᔪᒍᑦ, ᐃᓐᓇᐃᑦ ᑕᐃᑲᓂ ᐃᓄᑐᖅᑲᑦ ᐃᓄᒃᑑᖅᑐᓂᑦ ᑐᓵᖅᑕᕈᐊᕐᒪᑕ, ᐊᒻᒪ ᐃᓄᐃᑦ ᐃᓕᖅᑯᓰᑦ 

ᐊᑐᖅᑕᐅᑦᑕᖁᒐᓗᐊᕐᒪᒋᑦ ᑕᐃᑲᓂ ᖃᓄᐃᓕᐅᖅᑕᖅᖠᖢᒋᑦ, ᐊᒻᒪ ᓂᖀᓪᓘᓐᓃᑦ. ᐃᓄᐃᑦ ᐃᓕᖅᑯᓰᓂᑦ 

ᒪᓕᑦᓯᐊᖁᔭᐅᓯᒪᒻᒪᑕ. ᑕᒪᓐᓇ ᐱᔾᔪᑎᒋᒃᖢᒍ ᐊᖏᖃᑎᒌᓐᓂᕆᓯᒪᔭᕗᑦ, ᑕᔾᔭᒃ ᑯᐊᐳᕇᓴᒃᑯᓪᓗ ᐃᓗᐊᓂ 

ᑎᑎᕋᖅᓯᒪᔪᖅᑕᖃᖅᑐᖅ ᐊᔾᔨᒌᖏᑦᑐᓂᑦ ᐃᓄᐃᑦ ᐱᓕᕆᑎᑕᐅᔭᕆᐊᖃᕐᓂᖏᑕ ᒥᒃᓵᓄᑦ. 

 

ᐅᖃᖅᑎᑦᓯᔩ, ᒐᕙᒪᐃᑦ ᐊᑕᐅᓯᐅᖏᑦᑐᑦ ᐱᓕᕆᐊᖃᖅᓯᒪᔪᒍᑦ ᑕᒪᑦᓱᒥᖓ, ᐊᒻᒪ ᐊᒥᓱᑦ ᐱᓕᕆᕐᔪᐊᖅᓯᒪᕗᑦ 

ᑕᒪᑦᑐᒪ ᒥᒃᓵᓄᑦ ᒫᓐᓇᒧᑦ ᐅᑉᓗᒥᒧᑦ ᑎᑭᑦᑑᑉᓗᐊᖁᑉᓗᑕ, ᑎᑭᐅᖅᑲᐸᓪᓕᐊᓕᖅᑎᓪᓗᒋᑦ ᓄᓇᕘᒧᑦ 

ᐅᑎᖅᐸᓪᓕᐊᓕᖅᑎᓪᓗᒋᑦ ᐃᓄᑐᖅᑲᑦ. ᑕᐃᒪ ᐆᖕᒪᑎᒻᓃᖔᖅᓯᒪᔪᒥᑦ ᒪᓐᓈᐸᒃᑲ ᑕᐃᒃᑯᐊ ᐱᓕᕆᓯᒪᔪᓗᑦᑖᑦ 

ᑕᒪᒃᓱᒪ ᒥᒃᓵᓄᑦ, ᑕᒪᓐᓇ ᐱᙳᖅᑎᑕᐅᔫᓪᓗᐊᓚᐅᕐᒪᑦ ᓯᕗᓂᒃᓴᖓᓄᑦ ᓄᓇᕗᒻᒧᑦ ᑕᒪᓐᓇ ᐱᐅᔫᓂᐊᖅᖢᓂ. ᒪ’ᓇ 

ᐅᖃᖅᑎᑦᓯᔩ. 

 

>>ᐸᒃᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐃᖏᕐᕋᔪᓕᕆᓂᕐᒧᑦ ᓴᓇᔪᓕᕆᓂᕐᒧᑦ ᓄᓇᕗᑦ, 

ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᑉ ᐅᖃᐅᓯᖓ 611 - 6(2): ᐃᒪᕐᒧᑦ ᓴᓗᒻᒪᖅᓴᐃᔾᔪᑎᐅᑉ ᑭᓈᓗᓐᓄᑦ (WTP) ᐱᐅᓯᒋᐊᕈᑎᖏᓪᓗ 

(ᔪᐊᓇᓯ) 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐊᒻᒪ ᐅᓪᓗᒥ ᓇᖏᖅᓯᒋᕗᒐ ᑐᓴᖅᑎᑦᓯᔪᒪᓪᓗᖓ 

ᐱᓕᕆᐊᖑᐃᓐᓇᖅᑐᓂᑦ, ᑖᒃᑯᐊ ᑐᕌᖓᓂᖃᖅᑐᒥᑦ ᐃᒪᑦᓯᐊᕙᖃᖁᔨᓂᕐᒥᑦ ᐊᑐᓕᖅᑎᑦᓯᕙᓪᓕᐊᑎᓪᓗᑕ 

ᐱᐅᓯᒋᐊᕈᑎᒃᓴᓂᑦ ᐃᒪᕐᒧᑦ ᓴᓗᒻᒪᒃᓴᐃᕕᓐᓄᑦ ᓄᓇᕗᓕᒫᒥ, ᓈᒻᒪᒃᑐᓂᑦ ᐊᒻᒪᓗ ᑲᔪᓯᑎᑕᐅᔪᓐᓇᖅᑐᓂᑦ. 

 

ᐅᖃᖅᑏ, ᖁᕕᐊᑉᐳᖓ ᑐᓴᖅᑎᑦᓯᔪᓐᓇᕋᒪ ᑕᕝᕙᓂ ᒪᓕᒐᓕᐅᕐᕕᒻᒥ, ᑐᓂᓯᓂᐊᕐᓂᕐᒥᑦ ᑖᒃᑯᐊ ᓴᓇᔭᐅᓂᐊᖅᑐᒧᑦ 

ᑳᓐᑐᕌᕐᓂᒃᑯᑦ ᓄᑖᒧᑦ ᐃᒪᕐᒧᑦ ᓴᓗᒻᒪᒃᓴᐃᕕᓄᑦ ᐊᐅᓱᐃᑦᑐᕐᒥ, ᐊᒻᒪᓗ ᐃᒃᐱᐊᕐᔪᒻᒥ. ᑖᒃᑯᐊ ᐱᓕᕆᐊᑦ 

ᑕᑯᒃᓴᐅᑎᔾᔨᓪᓗᑎᓪᓗ ᐱᓕᕆᐊᖃᓪᓚᕆᒍᒪᓂᑦᑎᓐᓂᑦ ᐊᑦᑕᓇᖏᑦᑐᒥᒃ, ᐊᒻᒪᓗ ᑐᕙᕆᔭᒃᓴᑦᑎᐊᕙᖕᒥᑦ 

ᐃᒪᖃᖁᒡᓗᒋᑦ ᓄᓇᕗᒻᒥᐅᑦ. 

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᑖᒃᑯᐊ ᐱᓕᕆᐊᑦ ᐱᒻᒪᕆᐊᓘᔪᑦ ᑭᐅᔾᔪᑕᐅᓪᓗᑎᒃ ᐊᑯᓂᒧᑦ ᐊᒃᓱᕉᑕᐅᖃᑦᑕᓕᖅᑐᓄᑦ 

ᐃᒥᑦᑎᐊᕙᖕᒧᑦ ᐊᒻᒪ ᓄᓇᓖᑦ ᐊᐅᓚᔪᓐᓇᐅᑎᖏᓐᓄᑦ ᐅᑭᐅᖅᑕᖅᑐᒥ ᓄᓇᓕᖁᑎᑦᑎᓐᓂ. ᓄᑖᖅ ᐃᒥᕐᒧᑦ 

ᓴᓗᒻᒪᖅᓴᐃᕕᒃ ᒪᓕᓐᓂᐊᖅᑐᖅ ᒫᓐᓇ ᐊᑐᖅᑕᐅᔪᓂᑦ ᒐᕙᒪᑐᖃᒃᑯᑦ ᐊᒻᒪ ᓄᓇᕗᑦ ᒪᓕᒐᖏᓐᓂᑦ, ᐊᒻᒪᓗ 

ᐃᑲᔪᖅᑐᐃᓂᐊᖅᑐᓂ ᑲᓇᑕᒥ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᒥᑐᐃᓐᓇᕐᒥᑦ ᓴᐳᔾᔭᐅᔾᔪᑎᖓᓐᓂᑦ−ᐊᑯᓂᐅᔪᒥᑦ, 

ᐃᒥᔅᓴᑦᑎᐊᕙᒻᒥᑦ ᓴᓗᒪᔪᒥᑦ ᐃᒥᖃᕈᓐᓇᖁᓪᓗᒋᑦ. 

 

ᐱᒻᒪᕆᐅᓂᕆᔭᖓᓕ ᑖᒃᑯᓄᖓ ᐱᓕᕆᐊᓄᑦ ᐃᓚᐅᓪᓚᕆᒃᐸᖕᓂᖏᑦ ᐃᓄᐃᑦ ᐃᖅᑲᓇᐃᔭᖅᑏᑦ. 

ᐃᓕᓴᕆᔭᐅᔾᔪᑎᑖᖅᓯᒪᔪᑦ ᓇᖕᒥᓂᖃᕐᕖᑦ ᐱᓕᕆᓪᓚᕆᒍᒪᓯᒪᕗᑦ ᓄᓇᓕᖕᓂᙶᖅᑐᓂᒃ ᐃᖅᑲᓇᐃᔭᖅᑎᑖᕈᒪᓪᓗᑎᒃ 

ᓴᓇᑎᓪᓗᒋᑦ, ᓴᖅᑭᑦᑎᓪᓗᑎᒃ ᐱᒻᒪᕆᐅᔪᓂᑦ  ᐃᖅᑲᓇᐃᔮᓂᑦ, ᐊᒻᒪ ᐊᔪᕈᓐᓃᖅᓴᖅᐸᓪᓕᐊᑎᑦᑎᓗᑎᒃ ᑕᒪᐃᓐᓂᒃ 

ᐊᐅᓱᐃᑦᑐᒥ ᐊᒻᒪ ᐃᒃᐱᐊᕐᔪᖕᒥ. 

 

ᐊᒻᒪ ᓱᓕ, ᐅᖃᖅᑎᑦᑎᔩ, ᑖᒃᑯᐊ ᐱᓕᕆᐊᑦ ᑕᑯᒃᓴᐅᑎᑦᑎᕗᑦ ᐃᓄᐃᑦ ᖃᐅᔨᒪᔭᑐᖃᖏᑕ ᑐᙵᕕᖏᓐᓂᒃ 

ᖃᐅᔨᒪᔾᔪᑕᐅᓲᖑᓂᖏᓐᓂᒃ ᐱᓕᕆᐊᑦᑎᓐᓄᑦ. ᐱᓕᕆᖃᑎᒌᖕᓂᒃᑯᑦ ᐊᒻᒪ ᐋᔩᖃᑎᒌᖕᓂᒃᑯᑦ, ᑲᔪᓯᑎᑦᑎᕗᒍᑦ 

ᓴᙱᓂᖅᓴᒥᒃ ᐱᓕᕆᖃᑎᒌᑲᖕᓂᕐᓂᒃᑯᑦ ᒐᕙᒪᒃᑯᓐᓂ, ᓄᓇᓕᖕᓂ ᓯᕗᓕᖅᑎᒋᔭᐅᔪᓂᒃ, ᐃᓄᐃᓪᓗ 

ᓇᖕᒥᓂᕆᔭᖏᓐᓂᒃ ᐋᖅᑭᒋᐊᕈᑎᒃᓴᓂᒃ ᓴᖅᑭᑎᑦᑎᖁᓪᓗᒋᑦ ᑲᑐᔾᔨᖃᑎᒌᒡᓗᑎᒃ ᐊᒻᒪ ᐃᒃᐱᒍᓱᑦᑎᐊᕐᓗᑎᒃ. 

 

ᐅᖃᖅᑏ, ᐃᓕᓴᖅᓯᔪᒪᔪᖓ ᓯᕗᓕᖅᑎᐅᓂᖏᓐᓂᒃ ᓄᓇᓕᖕᓂ ᐱᓕᕆᖃᑎᕗᑦ, ᐊᖏᖅᓯᒪᑦᑎᐊᕐᓂᖏᑦ 

ᐅᐊᔭᓕᕆᔨᐅᔪᑦ, ᐊᒻᒪᓗ ᓴᐱᓕᖅᓴᕋᐃᖏᓐᓂᖏᑦ ᓄᓇᕗᒻᒥᐅᑦ. ᑲᑐᔾᔨᓗᑕ, ᓴᓇᑐᐃᓐᓇᖏᑦᑐᒍᑦ ᓄᓇᓖᑦ 

ᐊᑐᖅᐸᑦᑕᖏᓐᓂᒃ, ᑭᓯᐊᓂᑦᑕᐅᖅ ᓴᖅᑮᓪᓗᑕ ᑐᓐᖓᕕᐅᓂᐊᖅᑐᒥᒃ ᖃᓄᐃᖏᑎᐊᖅᑐᓄᑦ, ᓇᒻᒥᓂᖅ 

ᒪᑭᑕᒍᓐᓇᖅᑐᓄᑦ ᓄᓇᓕᓐᓄᑦ ᓯᕗᓂᑦᑎᓐᓄᑦ ᐊᒻᒪᓗ ᓂᕆᐅᒃᐳᖓ ᑐᓴᖅᑎᑦᑎᓛᕆᐊᒃᓴᖅ ᒪᓕᒐᓕᐅᕐᕕᖕᒥᑦ 

ᐱᕙᓪᓕᐊᓂᑦᑎᓐᓂᑦ ᐱᓕᕆᐊᒃᓴᐃᑦ ᓯᕗᒧᐊᒃᑎᓪᓗᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.   

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖅᑲᓇᐃᔭᖅᑐᓕᕆᓂᕐᒧᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᑉ ᐅᖃᐅᓯᖓ 612 - 6(2): ᓄᓇᕘᑉ ᒐᕙᒪᒃᑯᖏᑦ − ᑕᒪᐃᓐᓄᑦ ᐃᓄᖏᓂᒃ 

ᐃᖅᑲᓇᐃᔭᖅᑎᖃᓐᓂᒻᒧᑦ ᐸᕐᓇᐅᑎᖏᑦ 2024-2034 (ᐊᕿᐊᕈᖅ, ᑕ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ” ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᓪᓗᒥ ᓇᖏᖅᓯᕗᖓ, ᐅᓪᓗᒥ 

ᖃᓄᐃᓕᐅᑉᐸᓪᓕᐊᔭᑦᑎᓐᓂᑦ ᑐᓴᖅᑎᑦᑎᔪᒪᓪᓗᖓ. ᑖᒃᑯᐊ ᓯᕗᓂᑐᖃᖅᑎᓐᓄᑦ ᐸᕐᓇᐅᑎᒋᔭᕗᑦ, ᐊᒻᒪᓗ 

ᑐᕌᕆᓂᐊᖅᑕᕗᑦ ᑖᒃᑯᐊ ᐱᔾᔪᑎᒋᒡᓗᒋᑦ ᐃᓄᐃᑦ ᐃᖅᑲᓇᐃᔮᔅᓴᖏᓐᓄᑦ ᑕᕝᕙᓂ ᓄᓇᕘ ᒐᕙᒪᒃᕐᑯᓕᒫᖑᒡᓗᑕ, 

ᐱᓗᐊᖑᐊᖅᑐᖅ ᑕᐃᒃᑯᐊ ᐊᕕᑦᑐᖅᓯᒪᔪᐃᑦ ᐃᖅᑲᓇᐃᔮᑦ ᐃᓗᐊᓂ, ᐃᖅᑲᓇᐃᔭᕐᕕᑦᑕ ᐃᓗᐊᓂ. 

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᓴᖅᑭᑦᑎᔪᒪᓂᐊᖅᑐᖓ ᓄᓇᕗᑦ ᒐᕙᒪᒃᑯᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᔪᑦ 

ᐸᕐᓇᐅᑎᖓᓂ 2024-2034 ᑕᕝᕙᓂ ᑲᑎᒪᑎᓪᓗᑕ. ᓄᓇᕗᑦ ᒐᕙᒪᒃᑯᓐᓂᓕᒫᖅ ᐃᓄᐃᑦ ᐃᖅᑲᓇᐃᔭᖅᑎᑕᐅᔪᑦ 

ᐸᕐᓇᐅᖓᓂ ᐋᖅᑭᒃᓯᓯᒪᕗᖅ ᖃᓄᖅᑑᕈᑎᒃᓴᓂᒃ ᓯᕗᓪᓕᐅᑎᑕᐅᔪᒪᔪᓂᒃ ᖃᓄᐃᓕᐅᕈᑕᐅᔪᓄᑦ ᒐᕙᒪᒋᔭᕗᑦ 

ᒪᓕᑦᑎᐊᖁᓪᓗᒋᑦ ᑎᑎᕋᖅᓯᒪᔪᑦ ᐃᓚᖓᓂ 23-ᒥ ᐱᓕᕆᐊᒃᓴᖏᓐᓂᒃ, ᓴᖅᑭᑎᑦᑎᕙᒡᓗᑎᒃ ᐱᓕᕆᐊᒃᓴᓂᒃ 

ᐱᔨᑦᑎᕋᐅᑎᓂᒡᓗ ᓄᓇᕗᒻᒥᐅᑦ ᐱᔭᕆᐊᓕᖏᓐᓂᒃ ᒪᓕᒃᑐᓂᒃ; ᐊᐅᓚᓂᖃᕐᓗᓂᓗ ᐊᑑᑎᖃᑦᑎᐊᖅᑐᒥᑦ 

ᑲᔪᓯᑦᑎᐊᖅᑐᒥᓪᓗ.  



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᑭᐅᓄᑦ ᖁᓕᓄᑦ ᐱᕕᒃᓴᕆᑎᑕᐅᔪᖅ ᐸᕐᓇᐅᑎ ᒪᓕᒃᐳᖅ ᖃᖓᑦᑎᐊᖅ ᐋᔩᖃᑎᒌᒍᑕᐅᓚᐅᖅᑐᒧᑦ ᓄᓇᕗᒻᒥ 

ᐊᑐᓕᖅᑎᑦᑎᓂᕐᒧᑦ ᑳᓐᑐᓛᒃᑕᐅᔪᒧᑦ.   

 

ᐅᖃᖅᑎᑦᑎᔩ, ᑖᓐᓇ ᐸᕐᓇᐅᑎ ᓴᖅᑭᑦᑎᕗᖅ ᑐᑭᓯᓇᑦᑐᒥᑦ ᐱᓕᕆᔾᔪᑕᐅᓂᐊᖅᑐᒥᑦ ᒐᕙᒪᓕᒫᒧᑦ 

ᖃᓄᐃᓕᐅᕈᑕᐅᔪᓄᑦ ᐅᑯᓂᖓ ᐱᔾᔪᑎᖃᓗᐊᖅᑐᓂᑦ:  

 

• ᓯᕗᓕᖅᑎᐅᓗᑎᒃ ᐊᒻᒪ ᖃᐅᔨᓴᖅᑎᐅᓗᑎᒃ ᐃᓄᖕᓂᒃ ᐃᖅᑲᓇᐃᔭᖅᑎᑦᑎᓂᕐᒧᑦ; 

• ᐱᐅᓯᒋᐊᖅᑎᓪᓗᒋᑦ ᐱᓕᕆᐊᒃᓴᑦ ᐃᑲᔪᖅᑐᐃᔾᔪᑎᓪᓗ;  

• ᐋᖅᑭᒃᓱᐃᓗᑎᒃ ᐃᖅᑲᓇᐃᔮᒃᓴᓄᑦ ᐊᖅᑯᑎᒃᓴᓂᒃ; 

• ᐱᒋᐊᖅᑎᑦᑎᕙᒡᓗᑎᒃ ᐃᖅᑲᓇᐃᔭᓚᐅᙱᓐᓂᖓᓂ ᐱᓕᒻᒪᒃᓴᕈᑎᓂᑦ;  

• ᐱᓕᕆᖃᑎᖃᕐᓂᖅ ᓄᓇᓕᖕᓂ; 

• ᐅᓄᖅᓯᒋᐊᕐᓗᒋᑦ ᑐᓴᐅᒪᑎᑦᑎᔨᑦ ᐊᒻᒪ ᐃᖅᑲᓇᐃᔭᖅᑎᒃᓴᖅᓯᐅᖅᑎᑦ; ᐊᒻᒪᓗ  

• ᐱᓕᕆᖃᑎᒌᒃᑎᑦᑎᕙᓪᓕᐊᓗᑎᒃ ᑲᑐᔾᔨᖃᑎᒌᒃᐸᓪᓕᐊᓗᑎᒡᓗ.   

 

ᐅᖃᖅᑎᑦᑎᔩ, ᐊᑐᓂ ᐱᓕᕆᕝᕖᑦ ᐱᕙᒌᔭᖅᓯᒪᒋᕗᑦ ᓇᓗᓇᐃᖅᓯᒪᔪᓂᒃ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᓐᓄᑦ 

ᐸᕐᓇᐅᑎᒥᒃ ᑐᕌᒐᒃᓴᓂᒃ ᐋᖅᑭᒃᓯᓯᒪᔪᓂᒃ ᐱᖃᓯᐅᔾᔨᔪᒥᓪᓗ ᓇᓗᓇᐃᖅᑕᐅᓯᒪᔪᓂᒃ ᐱᓕᕆᐊᒃᓴᓂᒃ 

ᐅᓄᖅᓯᒋᐊᕈᑎᒃᓴᓂᒃ ᐊᒻᒪ ᐱᐅᓯᒋᐊᕈᑎᒃᓴᓂᒃ ᐃᓄᖕᓄᑦ ᐃᖅᑲᓇᐃᔭᖅᑎᓄᑦ ᐅᑯᓇᓂ: 

 

• ᐊᐅᓚᑦᑎᔾᔪᑎᓄᑦ ᐸᕐᓇᐅᑎᓂᒃ; 

• ᐃᖅᑲᓇᐃᔭᕐᕕᐅᑉ ᐃᓗᐊᓂ ᐱᕙᓪᓕᐊᑎᑦᑎᓂᕐᒧᑦ ᐃᖅᑲᓇᐃᔭᕐᓂᕐᒧᓪᓗ ᐸᕐᓇᐃᓂᖅ;  

• ᐃᖅᑲᓇᐃᔭᓚᐅᙱᓐᓂᖓᓂ ᐱᓕᒻᒪᒃᓴᖅᑎᑦᑎᓂᖅ; 

• ᑭᒃᑯᑐᐃᓐᓇᓂᒃ ᑐᓴᐅᒪᑎᑦᑎᓂᖅ ᐃᖅᑲᓇᐃᔭᖅᑎᒃᓴᖅᓯᐅᕐᓂᕐᓗ; ᐊᒻᒪᓗ  

• ᐃᖅᑲᓇᐃᔭᖅᑐᓕᕆᓂᕐᒧᑦ ᐊᐅᓚᑦᑎᔾᔪᑎᑦ.  

 

ᐅᖃᖅᑎᑦᑎᔩ, ᐱᒻᒪᕆᐅᔪᒥᒃ ᓇᓗᓇᐃᖅᓯᔭᕆᐊᖃᖅᐳᒍᑦ ᒐᕙᒪᒃᑯᓐᓂᓕᒫᖅ ᐊᒻᒪᓗ ᐱᓕᕆᕝᕕᖕᓄᑦ ᑐᕌᖓᔪᑦ 

ᓯᕗᓪᓕᐅᔾᔭᐅᖁᔭᖏᑦ ᖃᓄᐃᓕᐅᕈᑕᐅᔪᓪᓗ ᕿᒥᕐᕈᔭᐅᓂᐊᖅᐳᑦ ᓄᑖᙳᕆᐊᖅᑕᐅᓗᑎᒡᓗ 2026-2027−ᒥ, 

ᐱᐊᓂᒃᑕᐅᓚᐅᕐᓗᓂ ᐃᖅᑲᓇᐃᔭᓚᐅᙱᓐᓂᖓᓂ ᐱᓕᒻᒪᒃᓴᕈᑎᒃᓴᐅᓂᐊᖅᑐᓂᑦ. 

 

ᐅᖃᖅᑎᑦᑎᔩ, ᐃᓄᐃᑦ ᐱᒻᒪᕆᐅᒋᔭᖏᑦ ᑐᙵᕕᖃᖅᑎᑦᑎᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ 

ᓯᕗᒻᒧᐊᒍᑎᒋᓂᐊᖅᑕᖏᓐᓂᒃ ᐊᑐᓕᖅᑎᑦᑎᓕᖅᐸᑕ ᐊᕐᕌᒍᓄᑦ ᖁᓕᓄᑦ ᐸᕐᓇᐅᑎᑦᑎᓐᓂᒃ. ᓱᓕ 

ᐱᓕᕆᔪᒪᓪᓚᕆᒃᐳᒍᑦ ᓄᓇᕗᑦ ᑐᙵᕕᒃᑯᑦ ᐱᓕᕆᖃᑎᒋᓗᒋᑦ ᑲᑐᔾᔨᖃᑎᒋᓗᒋᓪᓗ ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᑦ, 

ᑎᑎᕋᖅᓯᒪᔪᑦ ᐃᓚᖓᓂ 23 ᐱᓕᕆᐊᒃᓴᑦ ᐋᖅᑭᒃᑕᐅᓯᒪᔪᑦ ᐱᔾᔪᑎᒋᓪᓗᒍ ᓄᓇᕗᒻᒥ ᐊᖏᕈᑎᒥᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅ ᓄᑕᕋ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 816 - 6(2): ᐃᓕᓐᓂᐊᓕᓵᖅᑐᑯᓗᐃᑦ ᐊᓂᒍᐃᖃᑕᐅᒻᒥᔪᑦ (ᓄᑕᕋᖅ)  

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. ᐅᔾᔨᕆᖅᑲᐅᒐᐊᕋᒃᑭᑦ ᑭᔾᔭᖅᑕᑎᑦ ᐅᖃᐅᑎᓂᐊᖅᑲᐅᒋᒃᑭᑦ ᓄᔭᑎᑦ ᐊᔾᔮ 

(ᐃᔪᖅᑐᖅ). 

ᐅᖃᖅᑏ, ᔫᓂ 5ᖑᓕᖅᐸᑦ 2025 ᒥᑭᓛᓂᑦ ᐱᔭᕇᖅᓯᓂᖅᑕᖃᓛᕐᒪᑦ 42 ᐃᓕᓐᓂᐊᓕᓵᖅᑐᑦ ᐱᔭᕇᓛᕐᒪᑕ, ᑖᒃᑯᐊ 

ᓯᕗᓪᓕᖅᐹᖑᔪᑦ ᒥᑦᑎᒪᑕᓕᒻᒥ ᐅᒡᓗᓕᒫᖅᖢᑎᒃ ᐃᓕᓐᓂᐊᖅᑐᑦ ᑕᐃᒍᒍᒪᖦᖤᐱᐊᓗᑦᑕᒃᑲ 42ᖑᒐᓗᐊᖅᑎᓪᓗᒋᑦ. 

 

ᐅᑯᐊᖑᔪᑦ:  



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

7 

• ᓖ ᐊᒃᐸᓕᐊᐱᒃ,  

• ᕼᐅᑉ ᐊᕐᓇᑦᑎᐊᖅ,  

• ᓴᕚᓇ ᐊᕐᓇᑦᑎᐊᖅ,  

• ᓂᕕᔭ ᐊᕿᐊᕈᖅ,  

• ᔫᓇᐃᔅ ᐋᕆᐊᖅ,  

• ᒫᑎᓴᓐ ᐊᑕᒍᑦᑕᒃ,  

• ᓴᐃᔅ ᐃᓄᑯᓗᒃ,  

• ᐊᒻᒪ ᐃᕐᖑᑕᑯᓗᒐ ᒪᐃᒐᓐ ᐃᓄᐊᕋᖅ,  

• ᐳᕆᐊᓇ ᑲᓪᓗᒃ,  

• ᑲᐃᑦᓚᓐ ᖃᐅᕐᓇᖅ,  

• ᐳᕉᑎ ᖃᐅᑕᐃᓐᓄᒃ,  

• ᐋᓐᓴᓂ ᕿᓗᖅᑭᓵᖅ,  

• ᑯᓄᒃ ᕿᔪᐊᐱᖅ,  

• ᐋᓐᔨᓚ ᑯᓄᒃ,  

• ᔪᐊᖕ ᒪᒃᑖᖅ,  

• ᓵᒻ ᐅᒥᒃ,  

• ᔫᓕᐊᓐ ᐆᑦᑐᕚᒃ,  

• ᓯᑳᑦ ᐱᐅᒑᑦᑐᐊᓗᒃ,  

• ᓴᐃᓘ ᐱᐅᒐᑦᑐᐊᓗᒃ,  

• ᒐᐃᐳᕆᐅᓪ ᓴᐃᒨᓂ,  

• ᓴᐃᑦ ᓲᒃᖤᒃ,  

• ᕼᐃᔪ ᐊᓇᕕᐊᐱᒃ,  

• ᐸᐅᓗᓯ ᐊᑕᒍᑦᑕᒃ,  

• ᓴᐃᓐ ᐃᓄᐊᕋᖅ,  

• ᑳᒪᓐ ᑲᓴᓐᓇᖅ,  

• ᓴᐃᒪᓐ ᖃᑦᓴᒃ,  

• ᒍᕋᐃᓴᓐ ᕿᓗᖅᑎ,  

• ᓵᒥᐅᓪ ᕿᓗᖅᑭᓵᖅ,  

• ᕗᐃᓪᒪ ᖁᒪᖔᐱᒃ,  

• ᑯᓘᐃ ᒪᒃᑖᖅ,  

• ᑲᓪᓗᖅ ᒪᓂᖅ,  

• ᕼᐃᓕ ᐅᓪᓚᑎᑕᖅ,  

• ᓵᓚᑦ ᐅᓪᓚᑎᑕᖅ,  

• ᓴᐃᕋᔅ ᐆᒃᑐᖅ,  

• ᔪᐊᓐ ᒧᕌᓐᑕ ᐆᒃᑐᖅ,  

• ᒫᒃ ᐸᓂᓗᒃ,  

• ᑕᐃᕋ ᐸᓂᒃᐸᒃ,  

• ᑎᐅᕋ ᐸᓂᒃᐸᒃ,  

• ᑐᕋᐃᓯ ᓴᑐᒃᖠᒃ,  

• ᑯᓘᐃ ᓴᐃᒨᓂ  

• ᐊᒻᒪ ᐳᕆᓐᓇᔅ ᑕᐃᐋᓇ ᓯᖒᕆ,  

• ᔮᒃᓴᓐ ᒪᐃᔪ  

 

ᑖᒃᑯᐊ ᐱᔭᕇᖅᓯᓂᐊᕐᒪᑕ ᐅᐱᒋᑦᑎᐊᖅᐸᒃᑲ ᐊᒻᒪ ᐅᑭᐊᒃᓵᖅ ᖁᕝᕙᓯᓐᓂᓕᒃ 1ᒧᐊᖅᐸᑦᑕ, ᐱᒋᐊᑦᑎᐊᓛᖁᒡᓗᒋᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᓇᑦᓯᓕᖕᒧᑦ, ᒥᔅᑕ ᖂᑭᐊᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 817 - 6(2): ᐊᑭᑦᑐᕋᐅᑎᔪᑦ ᐱᙳᐊᖅᑐᑦ ᕼᐋᑭᒥᒃ (ᖂᑭᐊᖅ)  

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓇᖏᖅᓯᕗᖓ ᐃᓕᑕᖅᓯᔪᒪᓪᓗᖓ ᐄᑉᐱᕆ 11, 2025ᒥ, 

ᐄᑉᐱᕆ 13, 2025ᒧᑦ ᑕᓗᕐᔪᐊᒥ ᑐᙵᓱᑦᑎᑦᓯᓚᐅᕐᒪᑕ ᐃᓐᓇᕐᓄᑦ ᕼᐋᑭᓐᓂᐅᔪᒥᑦ.  

 

ᐅᖃᖅᑏ, ᑖᒃᑯᐊ ᕼᐋᑭᓐᓂᕐᒥᑦ ᐸᕐᓇᐃᓚᐅᖅᑐᖅ ᓴᐃᒪᓐ ᐃᑦᑐᖅᑕᒃᑯᑦ ᑖᒃᑯᐊ ᐊᓯᖏᓪᓗ ᐊᑭᓕᖅᓱᖅᑕᐅᒐᑎᒃ 

ᐃᑲᔪᓚᐅᖅᑐᑦ ᐃᓕᑕᕆᔪᒪᓪᓗᒋᑦ. 

 

ᒥᓂᔅᑕᖅᑕᐅᖅ ᐃᓕᑕᕆᔪᒪᓪᓗᒍ ᓂᖅᑎᐅᕈᓐᓇᓚᐅᕐᒪᑦ, ᐊᒻᒪᓗ ᕼᐋᑭᖅᑐᓕᒫᑦ ᓂᕆᑦᓯᐊᖃᑦᑕᖁᑉᓗᒋᑦ 

ᐱᓇᓱᐊᕈᓰᑦ ᓄᖑᖏᓐᓂ, ᖁᔭᓐᓇᒦᑦᓯᐊᐸᑦᓯ. ᖁᔭᓐᓇᒦᒃ, ᖁᔭᓐᓇᒦᖅᐸᒃᑲᓄᓗ ᐊᕐᕕᓕᔾᔪᐊᕐᒥᐅᑦ 2025ᒥ 

ᓇᑦᓯᓕᒻᒥ ᐱᒡᒍᓯᐊᓚᐅᖅᑐᑦ ᑕᓗᕐᔪᐊᖅ ᑐᓚᐃᓗ ᐸᓚᐃᔪᑦ ᐱᖓᔪᐊᓂᑦ ᑕᐱᕇᑦ ᑕᓗᕐᔪᐊᖅ.  

 

ᐅᖅᓱᖅᑐᒥᐅᑦ ᖁᔭᓐᓇᒦᖅᐸᒃᑲ, ᓂᕈᐊᖅᑎᖁᑎᑲ, ᐊᒻᒪᓗ ᑰᒑᕐᔪᒻᒥ ᐃᓚᐅᒍᓐᓇᓚᐅᕐᒪᑕ ᕼᐋᑭᕐᓂᖃᖅᑎᓪᓗᒍ 

ᑕᓗᕐᔪᐊᒥ. ᐊᒻᒪᓗ ᐅᖃᖅᑏ, ᓇᑦᓯᓕᒃ ᐱᒡᒍᓯᐊᖑᔪᖅ 1991ᒥ ᐱᒋᐊᓚᐅᖅᓯᒪᒻᒪᑦ, ᓇᑦᓯᓕᒻᒥ ᑐᓂᔭᐅᓚᐅᖅᓯᒪᔪᖅ 

ᓇᑦᓯᓕᐅ ᒪᐃᔭᖓᓐᓄᑦ ᔮᓐ ᓂᖓᐅᑉ, ᐊᒻᒪ ᐋᓪᓚᐅᖏᖦᖢᓂ ᒥᔅᑕ ᓂᖓᖅ ᓄᓇᑦᓯᒥᓪᓗ ᐃᒡᓗᒥ, ᐅᐱᒋᑦᓯᐊᖅᐸᕋ. 

 

ᓇᑦᓯᓕᒻᒥ ᐱᒡᒍᓯᐊᖅ ᐊᑐᖅᑕᐅᕙᑦᑐᖅ ᐱᒡᒍᓯᐊᖑᕙᑦᑐᖅ, ᓇᑦᓯᓕᐅᑉ ᒪᓕᒐᓕᐅᖅᑎᖓᑕ ᒥᔅ ᐊᒡᓘᑲᐅᑉ 

ᑐᓂᓚᐅᖅᓯᒪᔮ, ᐅᐱᒍᓱᒻᒪᒋᔅᓱᖓ ᑖᒃᑯᐊ ᓇᑦᓯᓕᒻᒥ ᒪᐃᔫᓚᐅᖅᑐᑦ ᐃᖅᑲᐅᒪᓇᖅᐳᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑕ ᒪᓕᑭ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 818 - 6(2): ᐃᑦᑐᕐᒪ ᓇᓪᓕᐅᓐᓂᖅᓯᐅᕝᕕᖓ (ᒪᓕᑭ)  

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ, ᐊᒻᒪᓗ ᐅᒡᓗᒃᑯᑦ ᒪᓕᒐᓕᐅᖅᑎᐅᖃᑎᒃᑲ ᐊᒻᒪ ᑭᒡᒐᖅᑐᖅᑕᒃᑲ ᓇᐅᔮᕐᒥᐅᑦ, 

ᓴᒡᓕᕐᒥᐅᓪᓗ. ᐅᓪᓗᒥᓕ ᓇᖏᖅᓯᔾᔪᑎᖃᖅᑐᖓ, ᐊᑖᑕᑦᑎᐊᕋ ᐅᒡᓗᒥ ᓇᒡᓕᐅᑎᒻᒪᑦ 92ᓂᑦ ᐅᑭᐅᖅᑖᖅᖢᓂ 

ᐃᓚᔮᕇᑎᒍᑦ ᑕᒪᑦᑎᐊᖅ ᖁᕕᐊᒋᕙᕗᑦ, ᐊᓕᐊᓇᐃᒋᕙᕗᓪᓗ ᓇᒡᓕᐅᑎᒻᒥᒻᒪᑦ ᐅᒡᓗᒥ.  

 

ᐋᓐᓂᐊᖃᑦᑕᓕᕋᓗᐊᖅᑎᓪᓗᒍ ᓇᒡᓕᐅᑎᓂᖓ ᖁᕕᐊᒋᒐᑦᑎᒍ ᑖᓐᓇ ᐅᐱᒋᑦᑎᐊᖅᓱᑎᒍᓗ 

ᐃᑲᔪᖅᑎᒋᔾᔪᐊᖅᓯᒪᒐᑦᑎᒍ ᐱᕈᖅᐸᓪᓕᐊᑎᓪᓗᑕ ᖃᓄᑐᐃᓐᓇᑦᓯᐊᖅ ᐃᑲᔪᕋᓱᖃᑦᑕᓚᐅᕐᒪᑦ ᑭᓇᑐᐃᓐᓇᕐᒥᑦ, ᑖᓐᓇ 

ᐅᐱᒋᔪᒪᓪᓗᒍ ᐊᒻᒪ ᐅᐱᒋᔭᐅᖁᒡᓗᒍ ᑕᕝᕙᓂ ᐃᒡᓗᒥ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᒃᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎᐅ ᐅᖃᐅᓯᖏᑦ. ᒪᓕᒐᓕᐅᖅᑎ ᐊᒡᒍᒻᒧᑦ, ᒥᔅ ᖁᐊᓴ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 819 - 6(2): ᐃᖃᓄᒐᓱᒃᑎᑕᑦ ᐊᑭᑦᑐᕋᐅᑎᓪᓗᑎᒃ ᐃᒡᓗᓕᖕᒥ (ᖁᐊᓴ)  

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᓂᓪᓕᐅᑎᒋᓵᖅᑕᖓ ᐊᒃᑲᒐ ᓇᓪᓕᐅᑎᓯᒪᑦᑎᐊᖁᕙᕋ, 

ᓇᓪᓕᒋᕐᔪᐊᖅᐸᕋᓗ. ᐅᖃᖅᑎᑦᑎᔩ, ᐃᒡᓗᒥᒻᒥᑦ ᐊᑦᑐᐊᒃᓯᓇᓱᑦᑎᑦᑎᔩᑦ ᑲᑎᒪᔩᑦ ᐱᒋᐊᖅᑎᑦᑎᓂᐊᓕᕐᒥᒻᒪᑕ ᒪᐃ 

30, ᖃᐅᑉᐸᑦ, ᔫᓂ 1 ᐅᓐᓄᐊᖓᓄᑦ ᐊᒃᑐᐊᑎᑦᑎᓇᓱᓐᓂᐊᓕᕐᒥᒻᒪᑕ ᐃᒡᓗᓕᒻᒥᐅᑕᓂᑦ. ᑖᒃᑯᐊᓗ ᐊᕐᕌᒍᓕᒪᖅ 

ᑲᑎᑦᑎᖃᑦᑕᖅᓯᒪᒻᒪᑕ ᑮᓇᐅᔭᓂᑦ ᐱᕈᖅᓴᐃᓪᓗᑎᒃ, ᒫᓐᓇᒧᑦ ᑎᑭᒃᖢᒍ 17ᓂᑦ ᓵᓚᒃᓴᐅᑦᓯᐊᑦᓴᓂᑦ ᐱᓯᒪᓕᕐᒪᑕ. 

 

ᓯᕗᓕᖅᐹᕆᕙᐅᓂᐊᖅᖢᓂ 25 ᐃᑎᒐᐃᑦ ᐅᒥᐊᖅ ᑲᓕᔾᔪᑎᖃᖅᖢᓂ, ᐊᒻᒪ TRX 520 ᓯᑕᒪᓕᒃ, ᐊᒻᒪ 10 x 12 

ᑐᐱᖅ, ᐊᓯᖏᓪᓘᒐᓗᐊᖅ ᐅᓄᖅᑑᒻᒪᑕ, ᑭᓯᐊᓂ ᖁᔭᒋᔪᒪᕙᕗᑦ ᑖᒃᑯᐊ ᐊᒃᑐᐊᖅᑎᑦᑎᓇᓱᑦᑎᑦᑎᔨᐅᖃᑦᑕᖅᑐᑦ 

ᐱᓕᕆᑦᑎᐊᖃᑦᑕᕐᒪᑕ ᐃᓄᖕᓂᓪᓗ ᖁᕕᐊᓱᓗᑦᑎᑦᑎᓇᓱᒃᖢᑎᒃ ᐱᓕᕆᓲᖑᒻᒪᑕ, ᑕᐃᒃᑯᐊ ᐃᖃᒡᓕᐊᓐᓂᐊᖅᑐᑦ 

ᑐᓱᒋᑦᑎᐊᐸᒃᑲ, ᓵᑐᑦᓯᔾᔪᔾᔭᐅᓚᖓ ᑕᑉᐸᐅᖓ.  

 

>>ᐃᓪᓚᖅᑐᑦ 

 

ᐊᒻᒪ ᐃᑲᔪᖅᑎᒌᑦᑎᐊᖁᕙᒃᑲ ᐃᓄᒋᐊᕐᓂᐊᕐᒥᒻᒪᑕ ᖁᕕᐊᓱᒡᓗᑎᒡᓗ ᐱᓇᓱᑦᑎᐊᕐᓂᐊᕐᒥᔪᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

<<ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒥᔅᑕ ᓴᕕᑲᑖᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 820 - 6(2): ᓇᓪᓕᐅᑎᔪᒧᑦ ᐅᓪᓗᖃᑦᑎᐋᖁᔨᕗᖓ (ᓴᕕᑲᑖᖅ)  

 

ᓴᕕᑲᑖᖅ: ᒪ’ᓇ, ᐅᖃᖅᑏ. ᐊᕐᕕᐊᒥᐅᑦ ᐅᓪᓗᑰᑦᓯᐊᐸᑉᓯ. ᐅᖃᖅᑏ, ᒫᓐᓇᑦᑕᐅᖅ ᓇᒡᓕᐅᑦᑐᖃᕐᒪᑦ ᐃᓚᒐᓂ, ᑖᓐᓇ 

ᔫᓐ ᓴᕕᑲᑖᖅ ᐃᕐᖑᑕᕋ, ᑕᐃᓱᑦᑕᕋ ᐸᓂᖕᓈᖅ ᐅᑉᓗᒥ ᓇᒡᓕᐅᑎᒻᒪᑦ ᐊᒻᒪ ᓈᑦᓰᖑᔭᒥ ᐊᐃᓵᓚᐅᕐᒪᑦ ᖃᑉᓗᓈ 

ᓄᓈᓂ ᐃᓕᓐᓂᐊᖃᑦᑖᓚᐅᕐᒪᑦ, ᖁᕕᐊᓱᖃᑎᒋᑦᓯᐊᒥᐊᖅᐸᕋ ᐅᒡᓗᒥ ᓇᒡᓕᐅᑎᖕᒪᑦ, ᕼᐋᐱ ᐴᔅᑕᐃ ᐸᓂᖕᓈᖅ, 

ᐅᓪᓗᖃᑦᓯᐊᕆᑦ. ᒪ’ᓇ, ᐅᖃᖅᑏ.  

 

<<ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐅᖅᑯᕐᒥᐅᓄᑦ. ᒥᔅ ᕿᓕᖅᑎ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 821 - 6(2): ᐃᓐᓇᑐᖃᑦᑕ ᐅᓗᕆᐋᓇᖏᑦᑐᒦᓐᓂᖏᑦ (ᕿᓕᖅᑎ)  

 

ᕿᓕᖅᑎ: ᐊᔭᐃ ᐃᒡᒑᒃᑲ ᐲᒋᐊᒻᒪᕆᒻᒥᔮᒃᑲ. ᐅᖃᖅᑏ, ᖁᔭᓐᓇᒦᒃ. ᓇᖏᖅᓯᔾᔪᑎᖃᖅᑐᖓ, ᐱᒋᐊᓚᐅᖏᓂᕐᓂ 

ᓇᐅᔮᕐᒥᐅᑦ ᐊᑖᑕᔅᓯᐊᖓ ᓇᓪᓕᐅᑎᔪᖅ, ᓇᓪᓕᐅᓂᖅᓯᐅᑦᑎᐊᕐᓕᒎᖅ ᐃᓄᔅᓯᐅᑎᒥᒃ ᑲᔾᔮᕆᔭᖓᓂᑦ ᓱᓇᒥᒃᑭᐊᖅ 

ᓂᕆᑎᑕᐅᑦᑎᐊᖁᔭᕋ. ᓇᓪᓕᐅᓂᑦᑎᐅᑦᑎᐊᖁᕙᒋᑦ. 

 

ᐅᖃᖅᑏ, ᒫᓐᓇ ᓇᖏᖅᓯᔾᔪᑎᖃᖅᑐᖓ ᐃᓐᓇᐃᑦ ᐃᓚᒌᑦ ᐊᑦᑕᓇᑦᑐᒦᑉᐸᑦᑐᑦ ᐊᖏᕐᕋᒥᓐᓂ 

ᓴᐳᔾᔭᐅᑦᑎᐊᕆᐊᖃᕐᓂᖏᑦ ᐃᑲᔪᖅᑕᐅᔾᔪᑎᔅᓴᖏᓐᓂᑦ ᒐᕙᒪᒃᑯᑎᒍᑦ ᓴᖅᑭᖅᑕᐅᓚᐅᖅᓯᒪᒻᒪᑕᑦ 

ᐊᑦᑕᓇᑦᑐᒦᑦᑕᐃᓕᑎᑦᑎᓂᕐᒥᑦ, ᐃᑲᔪᖅᓱᖅᓯᒪᑦᓯᐊᐸᒻᒪᖓᑦ ᑕᒪᓐᓇ ᖃᓄᐃᓕᖓᓂᖓ ᐃᓱᒪᒋᕙᒃᑲᒃᑯ. 

ᓄᓇᒋᔭᐅᔪᓂ ᓇᒥᑐᐃᓐᓇᖅ ᓄᓇᕘᒥ ᐅᖃᖅᑏ, ᐃᓚᒌᑦ ᐃᓚᖏᑦ ᐅᓗᕆᐊᓇᖅᑐᒦᑉᐸᒪᑕ, ᐊᒻᒪ 

ᖃᑉᐱᐊᓇᖅᑐᒥᑉᐸᑦᑐᑎᒃ, ᑲᑉᐱᐊᓱᖕᓂᕐᒥᑦ, ᐃᓕᕋᓱᓪᓚᕆᓐᓂᐊᓗᒻᒥᓄ ᐊᑑᑎᓯᐅᖑᒻᒪᑕ ᐊᖏᕐᕋᒥᓐᓂ 

ᐊᑑᑎᔪᖃᓱᐅᖑᓂᖓᓂᑦ. 

 

ᐅᖃᖅᑏ, ᐊᑲᐅᓈᓕᖅᐸᑦ ᐊᐱᔅᓲᑎᔅᓴᖃᕐᓂᐊᕋᒪ ᒥᓂᔅᑕᖓᓐᓄᑦ ᒪᓕᒐᓕᕆᔨᒃᑯᑦ, ᐱᔾᔪᑎᖃᖅᑐᒥᑦ 

ᓴᐳᒻᒥᔭᐅᔾᔪᑎᔅᓴᖏᓐᓄᑦ ᐃᓚᒌᓄᑦ ᐃᑲᔫᑎᓕᐊᕆᔭᐅᓯᒪᔪᖅ ᑲᔪᓯᓂᖃᑦᑎᐊᐸᒻᒪᖔᑦ, ᐊᒻᒪ ᐃᑲᔫᑎᓕᐊᕆᔭᐅᓯᒪᔪᖅ 

ᐊᑐᐃᓐᓇᐅᑎᑕᐅᓂᖏᑦ ᓄᓇᓕᓐᓂᑦ ᐃᖅᑲᓇᐃᔭᖅᑎᖏᓐᓄᑦ ᐋᖅᑭᔅᓯᒪᓂᖃᑦᑎᐊᕋᓗᐊᕐᒪᖔᑦ, ᒫᓐᓇᐅᓂᐊᖅᑐᖅ 

ᐅᓪᓗᒥᒋᐊᖅ ᐊᐱᖅᓱᕈᑎᒋᓂᐊᖅᑕᓐᓄᑦ ᓯᕗᓪᓕᐹᖅᓯᐅᒻᒥᑦ ᐅᖃᐅᓯᖃᖅᑯᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᖁᕐᓗᒃᑑᒧᑦ, ᒥᔅᑕ ᐊᓇᕕᓗᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 822 - 6(2): ᐃᓄᐃᓐᓇᖅᑐᓐ ᐅᖃᐅᓯᖓ (ᐊᓇᕕᓗᒃ)  

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒃᑰᖅᐸᒃᑲ ᖁᕐᓗᖅᑑᒥᐅᑦ ᓄᓇᕘᒥᐅᓪᓗ.  

 



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᓪᓗᒥ ᓂᑯᕕᑦᑐᖓ, ᖃᐅᔨᒍᒪᓂᐊᕋᒪ ᖁᕐᓗᒃᑑᒥ ᐅᖃᐅᓯᕗᑦ ᐃᓄᑦᑎᑐᑦ ᐊᓯᐅᕙᓪᓕᐊᒻᒪᑦ, ᐃᑲᔪᕈᒪᒐᒃᑭᑦ 

ᐃᓄᐃᓐᓇᖅᑐᑦ ᐅᖃᐅᓯᖓ, ᒪᒃᑯᑦᑐᐃᓪᓗ, ᐃᓅᓱᑦᑐᑦ ᐅᖃᖃᑦᑕᖁᔭᕋᓗᐊᒃᑲ ᐃᓄᐃᓐᓇᖅᑐᑦ, 

ᖃᐅᔨᑦᑎᐊᖃᑦᑕᓂᐊᕐᖓᑕ, ᐃᑲᔪᖃᑦᑕᕐᓗᑎᓪᓘ ᐅᖃᐅᓯᖅᐳᑦ ᐅᑎᖅᑎᑕᐅᒍᓐᓇᓂᐊᕐᖓᑦ ᐊᓯᐅᕙᓪᓕᐊᓕᕐᖓᑦ.  

 

ᐅᐊᑦᑎᐊᕈ ᐊᐱᖅᑯᑎᔅᓴᖃᒃᑲᓂᕐᓂᐊᕋᒪ ᒥᓂᔅᑕᕆᔭᐅᔪᒧᑦ ᐅᖃᐅᓯᓕᕆᓂᕐᒧᑦ. ᖃᐅᔨᒍᒪᒐᑦᑕ ᑕᐃᒃᑯᐊ 

ᐃᑲᔪᖅᓱᑕᐅᒻᒪᖔᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎᑦ ᐅᖃᐅᓯᔅᓴᖏᑦ. ᒪᓕᒐᓕᐅᖅᑎ ᖁᑦᑎᑦᑐᒧᑦ, ᒥᔅᑕ ᑕᐃᕕᑦ ᐊᑭᐊᕈᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 823 - 6(2): ᓇᒡᓕᖕᓇᒦᒃ ᐃᓚᒋᔭᖏᑦ ᕿᒪᒃᑕᐅᕋᑖᖅᑐᑦ (ᐊᕿᐊᕈᖅ, ᑕ)  

 

ᐊᖓᔪᖅᑳᖅ ᑕᐃᕕᑎ ᐊᑭᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓚᖓᖃᑦᑕᕋᑦᑕᐃᓛᒃ, ᐃᑉᐸᔅᓴᖅ ᓲᔪᖅ ᑕᒫᓂ 

ᐃᒃᓯᕚᖃᑦᑕᓚᐅᖅᑐᖅ ᐃᕐᓂᖓ ᖃᓂᒪᒧᑦ ᐃᓚᖓᓚᐅᕐᒪᑦ, ᐃᖅᑲᐅᒪᑦᑎᐊᖅᓱᒋᑦ ᐊᒻᒪᓗ ᑐᔅᓯᐊᓂᒃᑯᑦ ᐃᓚᒋᒡᓗᒋᑦ. 

ᑕᑉᐸᐅᖓᕈᓐᓇᖏᓐᓇᒪ ᒫᓐᓇᐅᔪᖅ, ᑕᐃᒪᓐᓇ ᐃᖅᑲᐅᒪᒍᒪᑦᑎᐊᖅᓱᒍ.  

 

ᑕᐃᑲᓂᑦᑕᐅᖅ ᑲᖏᖅᖠᓂᕐᒥ ᑐᓴᓚᐅᕐᒥᒐᑦᑕ, ᐅᓪᓗᒥ ᓄᓇᒨᖅᑕᐅᓂᐊᖅᑐᑯᓗᒃ ᑐᙵᓇᐃᓐᓇᖃᑦᑕᕐᒪᑦ 

ᑕᐃᑯᖓᑕᒫᑦ ᐃᕐᖑᑕᖏᓐᓂᑦ ᓂᕆᔭᖅᑐᖅᓱᖓ, ᐅᒡᓗᒥ ᐃᓕᔭᐅᓂᐊᕐᕙᓗᑦᑎᖅᑲᐅᒻᒪᑦ ᐃᖅᑲᐅᒪᑦᑎᐊᖅᐸᕋ ᑕᐃᓐᓇ 

ᕉᔅᒥᐅᓕ ᓵᓐᑎ, ᑕᐃᒃᑯᐊᒡᓗ ᖃᑕᙳᑎᒐᓛᓗᖏᑦ ᑕᐃᒃᑯᐊᑦ ᐅᕙᓐᓂᒃ ᐱᖃᕐᓂᖃᑦᑕᕐᒪᑕ, ᖁᔭᓐᓇᒦᖅᐸᒃᑲ. 

ᐃᓚᑯᓗᖏᑦ ᐃᓱᒪᒋᑦᑎᐊᖅᐸᒃᑲᑦ, ᑕᐃᒪᓐᓇ ᐊᒃᓱᕉᓴᖅᑎᒡᓗᒋᑦ ᒫᓐᓇᐅᔪᖅ ᑐᒃᓯᐊᓂᒃᑯᑦ ᑭᓯᐊᓂ 

ᐃᑲᔪᕋᓱᓐᓂᐊᖅᐳᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐃᖃᓗᑦᑑᑦᑎᐊᕐᒧᑦ, ᒥᔅ ᒍᕌᔅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 824 - 6(2): ᑎᒃᑯᐋᕆᔭᖃᓐᓂᖅ ᐊᓂᒍᐄᔪᓂᒃ ᐃᓕᓐᓂᐊᖅᑕᒥᓄᑦ (ᒍᕌᔅ)  

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ ᑲᑎᒪᕐᔪᐊᕕᒻᒦᑦᑐᓕᒫᑦᑎᐊᑦ, ᐊᒻᒪ 

ᓄᓇᕗᑦᑎᐊᕚᓗᓕᒫᒥ. 

 

ᐅᓪᓗᒥ ᓂᑯᕕᑦᑐᖓ, ᐱᔭᕇᕐᓂᐊᕐᖓᑦ ᓂᖓᐅᒐ ᔮᓇᓴᓐ ᐄᑐᓗ, ᑕᓗᕐᔪᐊᒥ ᐱᔭᕇᕐᓂᐅᓴᒻᒪᑦ ᐃᓕᓐᓂᐊᖅᑕᖓᓂᑦ, 

ᐃᓕᓐᓂᐊᖃᑎᖏᓪᓗ ᐱᔭᕇᖃᑎᖏᑦ. ᐃᓱᒪᒋᕙᒋᑦ ᐊᒻᒪ ᐅᐱᒋᕙᒋᑦ ᐊᔅᓱᕈᖅᑐᐊᓘᓪᓗᑎᑦ ᑕᒪᐅᖓ 

ᑎᑭᐅᑎᓯᒪᒐᕕᑦ. ᐊᑖᑕᑎᒋᔭᐅᓪᓗᑎᑦ ᐃᓅᓱᑦᑐᐸᓘᓪᓗᑎᑦ, ᖃᐅᔨᒪᒐᒪ ᐃᓕᓐᓂᐊᕋᓱᐊᖅᓯᓚᒐᕕᑦ ᐅᓪᓗᒥ 

ᐱᔭᕇᕐᓂᐊᖅᑐᑎᓪᓗ. ᑕᐃᒪᓕ ᐊᔪᖏᒍᓐᓇᖅᑐᑎᑦ ᑕᕝᕙ ᓇᓗᓇᐃᒃᑲᓂᖅᑰᖅ. 

 

ᓄᓇᕘᓕᒫᒥ ᐱᔭᕇᕐᓂᐅᓴᔪᐃᑦ ᓈᒻᒪᓈᓕᖅᑲᑦ ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᐅᓗᖓ, ᑕᐃᒃᑯᐊ ᐅᐱᒋᓛᕐᒥᒐᒃᑭᑦ 

ᐱᔭᕇᖅᑐᓕᒫᑦᑎᐊᑦ. ᒫᓐᓇᓕ ᔮᓇᓴᓐ ᐃᓱᒪᒋᑲᐃᓐᓇᕋᒃᑯ, ᐃᓚᖏᓪᓗ ᖁᔭᓐᓇᒦᖅᑐᒋᑦ, ᐃᓕᓴᐃᔨᖏᓪᓗ, 

ᓄᓇᖅᑲᑎᓕᒫᖏᓪᓗ ᐃᑲᔪᖅᓰᖃᑦᑕᓚᐅᕐᖓᑕ ᑕᒪᐅᖔᓗᒃ ᑎᑭᐅᑎᒍᓐᓇᖅᑎᑕᐅᓯᒪᒻᒪᑦ.  

 

ᐊᒻᒪᑦᑕᐅᖅ ᓂᖓᐅᖃᕐᒥᒐᒪ ᑰᓪᑕᓐ ᐋᑦᔫᓐ, ᐱᔭᕇᕐᓂᐅᓴᔪᖅ ᐊᐅᒡᒍᓯ ᓄᖑᐊᓂ, ᑲᔪᓯᑦᑎᐊᓪᓚᕆᖁᕙᒋᑦ ᑰᓪᑕᓐ 

ᐃᓕᓐᓂᐊᑕᕐᓂᑦ ᖁᕝᕙᕆᐊᖅᓯᒐᓱᑦᑎᓪᓗᑎᑦ ᑭᐅᓪᒍᕆᒥ. ᖃᐅᔨᒪᒐᒪ ᓴᖏᔪᐊᓗᓐᓂᑦ ᑎᒍᓯᔪᖃᕆᐊᖃᕐᖓᑦ, 

ᓴᓇᔨᕈᖅᑐᖃᕆᐊᕐᖓᑦ, ᐃᕝᕕᓪᓗ ᑕᐃᒪᓪᓚᕆᒍᓐᓇᕋᕕᑦ. ᐊᒻᒪ ᑲᔪᓯᑦᑎᐊᓪᓚᕆᖁᕙᒃᑲ ᐃᖅᑲᓇᐃᔮᕆᓚᖅᑕᕐᓂᑦ 

ᓯᕗᓂᑦᑎᓐᓂ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐸᕐᓂᖅᑑᒧᑦ, ᒥᔅ ᓇᑲᓱᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 825 - 6(2): ᓄᓇᕗᑦ ᓯᕗᓂᒃᓴᕗᒻᒥ ᐊᓂᒎᑎᔪᑦ ᐃᓕᓐᓂᐊᖅᖏᑦ (ᓇᑲᓱᒃ)  

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐅᓇ ᐱᕈᖅᐸᓪᓕᐊᖏᓐᓇᖅᓯᒪᑦᑎᐊᓕᕐᖓᑦ ᓄᓇᕘᑦ 

ᓯᕗᓂᒃᓴᕗᑦ ᐃᓕᓐᓂᐊᕐᓂᐅᔪᖅ. ᓄᓇᕘᒦᖔᖅᑐᐃᑦ ᐊᒥᓱᕈᖅᐸᓪᓕᐊᔪᑯᓘᓪᓗᑎᒃ. ᐃᓕᓐᓂᐊᕆᐊᕇᖅᐹᓗᒃᑲᒪ 

ᓄᓇᕘᑦ ᓯᕗᓂᒃᓴᒧᑦ ᐊᕐᕌᒍ 30 ᐅᖓᑖᓂᐅᓕᖅᑑᒐᓗᐊᖅ. ᐊᕐᕌᒍ ᐊᑕᐅᓯᕐᒧᑦ ᐃᓕᓐᓂᐊᖅᐸᓚᐅᖅᓯᒪᒻᒪᑕ, ᒫᓐᓇ 

ᐊᕐᕌᒍᓄ ᒪᕐᕉᓐᓄᑦ ᐃᓕᓐᓂᐊᕈᓐᓇᖅᓯᖃᑦᑕᓕᕐᖓᑕ. 

 

ᑖᒃᑯᐊ ᐸᖕᓂᖅᑑᒥᐅᑕᐃᑦ ᑕᒫᓂ ᐊᕐᕌᒍᒥ ᐱᔭᕇᕐᓂᖃᖅᑐᑯᓗᐃᑦ ᐃᓕᓴᕆᔪᒪᒐᒃᑭᑦ (ᑐᓵᔨᑎᒍᑦ) ᓯᕗᓪᓕᖅᐹᒥ 

ᐱᔭᕇᖅᑐᑦ ᐅᓕᕕᐊ ᕿᓚᕝᕙᖅ, ᓅᓚᓐ ᑯᓪᓗᕈᖅᑐᖅ, ᐊᐃᕆᔅ ᓴᐅᓪᓗᐊᐱᒃ, ᐊᒻᒪ ᓲᓴ ᐊᖕᓂᒥᐅᖅ. ᑖᒃᑯᐊ ᐊᕐᕌᒍ 

ᒪᕐᕉᓐᓄᑦ ᐱᔭᕇᕐᓂᖃᓚᐅᖅᑐᑦ ᕉᑕ ᓇᓴᓕᒃ, ᒫᑕ ᔪᐃ ᖃᖅᑲᓯᖅ ᐊᒻᒪᓗ ᑎᓃᔅ ᓇᐅᔪᖅ, ᑖᓐᓇ ᑎᓃᔅ ᓇᐅᔪᖅ 

ᐃᓕᓐᓂᐊᕐᓂᖓᓄᑦ ᐃᓕᓴᕆᔭᐅᓚᐅᕐᖓᑦ ᓯᕗᓕᑦᑎᑦᑎᐊᕙᐅᓂᖓᓄᑦ, ᐊᒻᒪ ᐃᓕᓐᓂᐊᕈᑎᖏᓐᓂᑦ 

ᐊᒃᓱᕈᐊᕆᔭᖃᑦᓯᐊᖏᓐᓇᓂᕐᒧᑦ ᐃᓕᓴᕆᔭᐅᒐᒥ ᑲᓇᐃᑎᐊᓐ ᓄᐊᔅᑯᓐᓂᑦ ᑲᖓᑦᑕᐅᑎᑖᖅᑎᑕᐅᓚᐅᕐᖓᑦ 

ᐱᒐᓱᐊᒃᑲᐅᓂᖓᓄᑦ.  

 

ᑖᒃᑯᐊ ᐊᔅᓱᐊᓗᒃ ᐅᐱᒋᒐᒃᑭᑦ ᐃᓅᓱᑦᑐᑯᓗᐃᑦ ᐅᓪᓗᒥ ᐊᔅᓱᐊᓗᒃ ᐊᔪᐃᓐᓇᖅᑐᑎᑦ ᐱᒐᓱᐊᖃᑦᑕᕐᖓᑕ 

ᐃᓕᓐᓂᐊᑲᓐᓂᖃᕈᒪᓂᖃᓪᓚᕆᑦᑐᑎᒃ, ᑖᒃᑯᐊ ᐅᐱᒋᑦᑎᐊᑕᒃᑲ ᐸᖕᓂᖅᑑᒥᐅᑕᑯᓗᐃᑦ ᐱᔭᕇᕐᓂᖃᓚᐅᖅᑐᐃᑦ 

ᐊᕐᕌᒍ ᐊᑕᐅᓯᕐᒧᑦ, ᐊᒻᒪ ᒪᕐᕉᓐᓄᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐊᕐᕕᐊᑦ ᐅᐊᖕᓇᖓᓄᑦ ᐊᒻᒪ ᑎᑭᕋᕐᔪᐊᕐᒧᑦ, 

ᒥᔅᑕ ᒪᐃᓐ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 826 - 6(2): ᓖᕈᐃ ᓵᓐᑐᔅ ᐱᓱᓐᓂᖓ (ᒪᐃᓐ)  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᐄ’. ᒪ’ᓇ, ᐅᖃᖅᑎᑦᓯᔩ. ᑕᐃᒪ ᐃᑉᐸᒃᓴᖅ ᐅᖃᐅᓯᕆᓚᐅᒐᕋ ᐃᓚᒋᐊᕈᐊᖅᖢᒍ ᓖᕈᐃ 

ᓵᕗᕆᓐ ᐱᓱᓐᓂᕆᓚᐅᒑ ᐃᓱᓕᓚᐅᕐᒪᑦ ᐃᒃᐸᒃᓴᖅ, ᑕᒫᓂ 9-ᒧᐊᓕᖅᑎᓪᓗᒎᖅᑰᕆᓐᓇ ᑲᖏᖅᖠᓂᕐᒧᑦ 

ᑎᑭᖅᐸᓗᓚᐅᕐᒪᑦ, ᖁᕕᐊᓇᑯᓂ. ᖃᕆᑕᐅᔭᒃᑯᐃᓛᒃ ᐸᐃᓯᐳᒃᑯᑎᒍᑦ ᑕᐅᑑᔭᖅᖢᒍ, ᐃᑲᔪᖅᑐᕐᓇᒥᐊᒃᖢᑯᓂ, 

ᐊᔪᙱᖢᑯᓂ.  

 

ᐃᖅᑲᐅᒪᓂᖃᕈᐊᖅᖢᓂ ᐊᒻᒪ ᐃᑲᔪᕈᐊᖅᖢᓂ ᐃᓚᐃᓵᓚᐅᖅᑐᓂᑦ, ᑕᒪᓐᓇ ᐱᓱᓐᓂᕆᓚᐅᒑ ᐱᒋᐊᕈᑎᒋᓚᐅᕐᒪᒍ 

ᐊᔪᙱᑦᑐᒋᕙᕋ ᓖᕈᐃ, ᐊᒻᒪ ᐃᑲᔪᖅᑐᐃᓚᐅᖅᑐᓗᑦᑖᑦ ᑲᖏᖅᖠᓂᕐᒥᐅᑦ, ᑎᑭᕋᕐᔪᐊᕐᒥᐅᑦ ᒪ’ᓈᕈᐊᖅᖢᒋᑦ, ᐊᒻᒪ 

ᑐᓂᓯᓚᐅᑦᑐᓗᑦᑖᑦ ᑮᓇᐅᔭᕐᓂᑦ ᒪ’ᓈᕈᐊᖅᖢᒋᑦ.  

 

ᒫᓇᒧᑦ ᓱᓕ ᑐᓂᓯᓐᓇᕐᒫᖅᑑᒐᓗᐊᒎᖅ ᐅᖃᐅᑎᔭᐅᓯᒪᒐᒪ. ᑕᐃᒻᓇ ᐊᐅᓪᓚᐃᕕᒋᔫᓪᓗᐊᑲᑦ ᖃᕆᑕᐅᔭᒃᑯᑦ, ᑕᐃᒪ 

ᐊᑐᐃᓐᓇᖅ ᐸᐃᓯᐳᒻᒥ ᐊᑐᐃᓐᓇᐅᒐᓗᐊᖅ ᐃᑲᔪᕈᐊᕐᓂᕈᑉᓯ. ᐃᓚᐃᔭᖅᑕᖢᑦ ᓇᒡᓕᒋᖦᖢᒋᑦ, ᐊᒻᒪ ᐃᑲᔪᖅᑐᖅᖢᒍ 

ᓖᕈᐃ. ᒪ’ᓇ, ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᓈᓴᐅᑎᓕᒃ 4, ᑭᐅᔾᔪᑏᑦ ᐅᖃᐅᓯᒃᑯᑦ 

ᐊᐱᖅᑯᑎᒥᓂᕐᓄᑦ. ᓈᓴᐅᑎᓕᒃ 5, ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᑦ ᐳᓛᕐᕕᖓᓄᑦ. ᐃᖃᓗᐃᑦ−ᓯᓈ 

ᒪᓕᒐᓕᐅᖅᑎᖓ, ᒥᔅ ᐳᕉᔅᑐ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ ᐃᓘᓐᓇᓯ ᑐᙵᓱᒋᔅᓯ ᑲᑎᒪᕐᔪᐊᕐᑯᒻᒧᑦ. ᖁᕕᐊᓱᓪᓚᕆᒃᑲᒪ 

ᓂᑯᕕᒋᐊᔅᓴᖅ ᐃᓕᓴᖅᓯᒋᐊᔅᓴᖅ ᐃᓚᒋᔭᖓᓂᒃ ᐊᔪᕆᖅᓱᐃᔾᔨᔨᒋᓪᓚᕆᓚᐅᖅᓯᒪᔭᓐᓂᑦ ᐃᖅᑲᓇᐃᔭᖅᑎᓪᓗᖓ 

ᒐᕙᒪᒃᑯᓐᓂ, ᑕᐃᕕᑎ ᕆᑦᓱᑦᓴᓐ. ᑕᒫᓂ ᐃᔅᓯᕚᕐᖓᑦ. ᑖᓐᓇᐅᕙᔪᒻᒪᑦ 38−ᓂᖅᑲᐃ ᐅᑭᐅᓂᑦ 

ᓯᕗᓕᖅᑎᐅᖃᑦᑕᖅᓯᒪᔪᖅ ᑕᒫᓂ ᐋᓐᓂᐊᖅᑕᐃᓕᓕᕆᓂᕐᒥ ᐊᓪᕘᑕᒥ ᓄᓇᕗᒻᒥᓗ. ᐃᖃᓗᒃᑑᑦᓯᐊᕐᒥᐅᓄᑦ ᑖᓐᓇ 

ᐃᖅᑲᐅᒪᔭᐃᔪᒃᓴᐅᕗᖅ ᐃᖃᓗᒃᑑᑦᓯᐊᕐᒥᐅᑕᐅᓚᐅᖅᓯᒪᒻᒪᑦ ᐊᕐᕌᒍᒐᓚᑲᓪᓚᓐᓂᑦ.  

 

ᑕᐃᑲᓂ ᑕᑯᒋᐊᙵᓚᐅᖅᓯᒪᔭᕋ ᐃᖃᓗᓐᓂᓗ ᐃᖅᑲᓇᐃᔭᕆᐊᕐᖓᑦ ᖃᐅᔨᒪᔪᒐᒃᑯ ᒥᓂᔅᑕᐅᑉ ᑐᖏᓕᐊᓄᑦ 

ᐃᑲᔪᖅᑎᐅᓪᓗᓂ ᐱᓕᕆᓂᐅᔪᓄᑦ ᖃᓄᐃᓕᖓᒋᐊᖃᕐᓂᐅᔪᓄᓪᓗ. ᐱᒻᒪᕆᐊᓘᒻᒪᓂᓛᒃ 

ᐊᔪᕆᖅᓱᐃᔾᔭᐅᔪᖃᖃᑦᑕᖅᑲᑕ ᐃᖅᑲᓇᐃᔭᖅᑎᓪᓗᒋᑦ. ᑕᐃᕕᑎ ᑖᓐᓇ ᐅᕙᓐᓂᒃ ᐱᑦᑎᐊᖏᓐᓇᓪᓚᕆᖃᑦᑕᔪᒻᒪᑦ. 

ᐊᒻᒪᑦᑕᐅᖅ, ᐅᖃᐅᔾᔨᒋᐊᑦᑎᐊᖅᑐᓘᖃᑦᑕᔪᒻᒪᑦ ᐅᕙᓐᓂᒃ. ᐊᒻᒪᑦᑕᐅᖅ ᐅᕙᓐᓂᑦᑕᐅᖅ ᐊᓪᓛᑦ ᐅᕙᓐᓄᑦ 

ᐅᖃᐅᔾᔭᐅᒋᐊᖃᑦᑕᕈᒪᓚᐅᖅᓯᒪᒻᒥᔪᖅ. ᖃᐃᖁᓚᐅᕋᒃᑰᓇ ᐅᕙᓃᑦᑐᖅ ᓄᓕᐊᖓᓗ ᕚᕝ ᒫᑭ.  

 

ᐊᒻᒪᓗᑦᑕᐅᖅ, ᖁᐊᖅᓵᖅᑐᖃᖅᑐᔅᓴᐅᓂᐊᖅᑯᖅ ᒪᐃᒐᓐ ᕼᐊᓐᑦ ᑕᕝᕙᓃᖃᑕᐅᒻᒥᒻᒪᑦ, ᒥᓂᔅᑕᐅᑉ ᑐᖏᓕᖓ ᕼᐊᓐᑦ. 

ᑖᓐᓇ ᐸᓂᒋᒻᒪᒍ ᑖᔅᓱᒪᑉ, ᕆᑦᓱᑦᓴᓐ. ᐊᒻᒪᑦᑕᐅᖅ, ᑕᑯᔭᐅᕙᓪᓚᐃᖅᑲᐅᔪᖅ ᐅᖄᓚᑎᓪᓗᒍ ᒫᓐᓇ 

ᐱᒋᐊᓕᕋᑖᖅᑎᓪᓗᑕ, ᐅᖄᓚᑎᓪᓗᒍ ᑕᓚᕖᓴᒃᑯᑦ ᑕᑯᔅᓴᐅᔪᔅᓴᐅᖅᑲᐅᕗᖅ. ᑕᒫᓂ ᑐᓄᐊᓂ ᒥᓂᔅᑕᐃᑦ ᐅᖓᑖᓂ 

ᐃᔅᓯᕚᕋᔪᒻᒪᑦ ᐅᕙᖓ ᑐᓄᐊᓃᖁᑲᐃᓐᓇᖅᑲᐅᒐᒃᑯ. ᑐᙵᓱᑦᑐᐃᓐᓇᐅᒋᔅᓯ ᐃᓘᓐᓇᑦᑎᐊᓯ. ᐊᒻᒪᓗ 

ᑎᑎᕋᖅᑕᐅᒍᓐᓇᕐᓂᐊᕐᖓᑕ ᖁᔭᓕᒍᒪᒋᔅᓯ.  

 

ᑕᐃᕕᑏ, ᐊᔪᕆᖅᓱᐃᔾᔨᑦᑎᐊᕚᓘᖃᑦᑕᔪᒐᕕᑦ ᑐᙵᓱᒋᑦ ᐃᕝᕕᑦ ᒪᓕᒐᓕᐅᕐᕕᖓᓄᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᙵᓱᒋᔅᓯ ᒪᓕᒐᓕᐅᕐᕕᔅᓯᖕᓄᑦ. ᓈᓴᐅᑎᓕᒃ 5, ᐃᓕᓴᖅᓯᓂᖅ 

ᐳᓛᕆᐊᖅᓯᒪᔪᓂᒃ ᐳᓛᕐᕕᖓᓄᑦ. ᐃᖃᓗᒃᑑᑦᓯᐊᑉ ᒪᓕᒐᓕᐅᖅᑎᖓᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᐱᕕᖃᖅᑎᑕᐅᒐᒪ. ᐅᕙᓂ 

ᐳᓛᖅᑕᐅᒐᑦᑕ ᖁᕕᐊᓇᒻᒪᕆᒃᐳᕐᖏᓛᒃ ᓄᓇᓕᓐᓂ ᑐᖁᖓᔪᓕᕆᔨᓂᒃ ᐅᕙᓃᑦᑐᖃᕐᖓᑦ.  

 

ᑖᓐᓇ ᑐᖁᖓᔪᓕᕆᔨᒻᒪᕆᒃ ᒪᐃᑯ ᐳᑦ ᑕᕝᕙᓃᑦᑐᓂ ᐊᒻᒪᓗ ᐋᓕᔅ ᕼᐃᐊᕝ. ᒪᕇᐊ ᕚᒐᔅ, ᐊᒻᒪᓗ ᐊᓕᐊᒃᓯ 

ᑲᒻᐹᓚ−ᕚᓐᒃ. ᖃᐅᔨᒪᔪᖓ ᑐᖁᖓᔪᓕᕆᔩᑦᑕᐅᖅ ᐊᓯᖏᑦ ᑕᑯᓐᓈᕐᖓᑕ ᑕᐃᒃᑯᐊᑦᑕᐅᖅ ᐃᐊᔅᑐᕐ ᑎᐊᓇᕼᐋᒻ, 

ᐸᓛᔨ ᓵᑉ, ᐊᓛᓇ ᐊᓖᔅ−ᖁᖅᓱᒃ. ᐊᒻᒪᓗᑦᑕᐅᖅ ᓈᔭᓐ ᑦᓴᐅᑐᕆ.  

 

ᐊᒻᒪ ᐅᖃᖅᑏ, ᓄᓇᕗᒻᒥ ᑐᖁᖓᔪᓕᕆᔨᓕᒫᑦᑎᐊᑦ ᖁᔭᓐᓇᒦᖅᑲᔅᓯ ᑐᓂᖅᑯᑎᒋᓯᒪᕙᒃᑲᔅᓯ ᐃᓕᔅᓯᖕᓂᑦ 

ᐱᓕᕆᐊᕆᕙᑦᑕᓯᖕᓄᓪᓗ. ᐱᔨᑦᑎᕋᓪᓚᕆᑉᐸᒃᑲᔅᓯ ᓄᓇᓄᒻᒥᐅᓕᒫᑦᑎᐊᐊᓂᑦ. ᐊᒻᒪ ᖁᔭᓕᓪᓚᕆᑉᐳᒍᑦ 

ᐃᓕᔅᓯᖕᓂᓕᒫᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᙵᓱᒋᔅᓯ ᒪᓕᒐᓕᐅᕐᕕᔅᓯᖕᓄᑦ. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ 

ᐳᓛᕐᕕᖓᓄᑦ. ᓈᓴᐅᑎᓕᒃ 6, ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ−ᓯᓈ ᒪᓕᒐᓕᐅᖅᑎᖓ ᒥᔅ ᐳᕉᔅᑐ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 1274 - 6(2): ᐊᐅᐸᓚᒃᑳᖅᑐᒧᑦ ᐊᐃᑦᑐᓪᓗᐃᑦᑕᐃᓕᓂᕐᒧᑦ ᐱᒋᐊᑎᑕᖅ (ᐳᕉᔅᑐ) 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᑯᑎᒃᑲ ᑐᕌᖅᑎᒍᒪᔭᒃᑲ ᒥᓂᔅᑕᐅᔪᒧᑦ 

ᐋᓐᓂᐊᖅᑕᐃᓕᓕᕆᓂᕐᒧᑦ. ᐅᖃᖅᑏ, ᐱᕙᓪᓕᐊᔪᓕᕆᔨᓂᒃ ᑲᓇᑕᒥ ᐊᐅᐸᓚᑳᓐᓂᕋᐃᔪᓂᓪᓗ ᑐᓴᖃᑦᑕᕋᑦᑕ 

ᐱᕙᓪᓕᐊᔪᓂᒃ.  

 

ᓄᓇᕗᒻᒥᑦᑕᐅᖅ ᑐᓴᖅᑕᐅᑎᑦᑎᔪᒻᒥᒻᒪᑕ ᑖᔅᓱᒥᖓ ᐱᔾᔪᑎᖃᖅᑐᓂ. ᐅᖃᐅᔾᔨᒋᐊᖃᑦᑕᖅᑐᐃᑦ ᓴᐳᒻᒥᒋᐊᕆᔅᓯ, 

ᐃᓚᓯ ᓄᓇᖅᑲᑎᓯᓗ ᑲᐱᔭᐅᖃᑦᑕᕐᓗᓯ ᐊᐅᐸᓛᒃᑲᓐᓂᙱᑦᑐᓂᑦ. ᐊᒻᒪᑦᑕᐅᖅ, ᑕᒪᒃᑯᐊ ᑐᓴᖅᑕᐅᑎᑦᑎᔾᔪᑎᓯ 



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐅᓚᑦᑎᐊᖅᓯᒪᒐᓗᐊᕐᒪᖔᑕ ᑐᓴᖅᑕᐅᑦᑎᐊᖅᓯᒪᒐᓗᐊᕐᒪᖔᑕ. ᐊᒻᒪᓗ ᐃᓚᒌᑦ ᕿᑐᕐᖓᕇᑦ 

ᐋᓐᓂᐊᕕᓕᐊᖅᑐᐊᓘᔪᔅᓴᐅᓕᕐᖓᑕ ᑲᐱᔭᐅᔭᖅᑐᖅᑐᑎᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ ᐋᓐᓂᐊᖅᑕᐃᓕᓕᕆᔨᒃᑯᓐᓄᑦ, ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ, ᒪᓕᒐᓕᐅᖅᑎ ᑕᔅᓱᒥᖓ 

ᐊᐱᕆᖕᒪᑦ. ᐊᐅᐸᓚᑳᓐᓇᖅ ᐃᓱᒫᓗᓇᖅᓯᕙᓪᓕᐊᔪᖅ ᑲᓇᑕᒥ ᓇᒥᑐᐃᓐᓇᕐᓗ ᓄᓇᕐᔪᐊᕐᒥ. ᑕᐃᒃᑯᐊ 

ᐊᐅᐸᓚᑳᓐᓇᙱᑦᑐᒧᑦ ᑲᐱᔭᐅᖃᑦᑕᖅᑐᐃᑦ ᑖᓐᓇ ᑕᕝᕘᓇ ᐱᐅᓪᓚᕆᑦᑑᖅ ᐊᐅᐸᓚᑳᓐᓇᖅᑕᖃᖅᑎᓪᓗᒍ 

ᐱᐅᓪᓚᕆᑦᑐᒥᒃ ᒪᒥᓐᓇᖅᑐᒥᒃ, ᕼᐃ’, ᐊᐅᓚᐸᓚᑳᓐᓇᖅᑖᕐᓇᙱᑦᑐᒥᒃ ᐱᑕᖃᕐᖓᑦ.  

 

ᓄᓇᕗᑦ ᑕᑯᓐᓈᖅᑐᒍ ᓯᕗᓪᓕᖅᐹᑦᑎᐊᕐᒥ ᐋᓐᓂᐊᖅᑕᐃᓕᓕᕆᔨᒃᑯᑦ ᖃᐅᔨᒪᔾᔪᑎᖃᙱᓐᓇᑦᑕ ᖃᑦᑎᑦ 

ᑲᐱᔭᐅᓯᒪᓕᕐᒪᖔᑕ. ᑭᓯᐊᓂ, ᖃᐅᔨᒋᐊᖅᓯᒪᒐᑦᑎᒍᑦ ᐊᔾᔨᒌᑉᐸᙱᒻᒪᑕ ᓄᓇᓖᑦ ᑲᐱᔭᐅᑦᑎᐊᖃᑦᑕᖅᓯᒪᓪᓗᑎᑦ 

ᐃᓚᖏᑦ ᑲᐱᔭᐅᑦᑎᐊᖃᑦᑕᖅᓯᒪᓇᑎᒃ ᐋᓐᓂᐊᕐᓇᙱᑦᑐᒧᑦ. ᐊᒥᓱᕈᕆᐊᖅᐹᓪᓕᒐᓛᔅᓯᒪᔫᔮᖅᑐᐃᑦ 

ᐊᐅᐸᓚᑳᓐᓇᙱᑦᑐᒧᑦ ᑲᐱᔭᐅᒍᒪᔪᐃᑦ. ᑭᓯᐊᓂ ᐊᒥᓱᕈᕆᐊᒃᑲᓐᓂᖁᔭᕗᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, 

ᐅᖃᖅᑎᑦᓯᔩ.  

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᒃᑯᐊ ᐊᐱᖅᑯᑎᒋᓂᐊᖅᑕᒃᑲ ᖃᐅᔨᒪᕙᒌᖅᑰᔨᖃᑦᑕᕐᒪᒋᑦ. ᐊᒻᒪᓗ 

ᖁᔭᓐᓇᒦᖅᖢᖓ ᑕᒪᒃᑯᓄᖓ ᑐᕌᖓᔪᓂᒃ ᑲᐴᑎᓄᓪᓗ ᑐᕌᖓᔪᓂᒃ ᓇᓂᓯᒡᒐᕐᓇᖃᑦᑕᕐᒪᑦ ᐃᓛᓐᓂᒃᑯᑦ. ᐃᓚᖏᓪᓗ 

ᓄᓇᓕᖏᑦ ᑕᐃᒃᑯᐊ ᐅᑎᖅᑕᕋᐅᔭᖃᑦᑕᖅᑐᑦ ᐅᓄᖅᑐᕈᓘᔭᐅᖃᑦᑕᕐᒪᑕ. ᓲᕐᓗᒃ ᒪᑯᐊ ᐊᐅᐸᓪᓛᓂᖅ ᑕᒪᓐᓇ 

ᐊᐃᑦᑐᕐᓗᒃᑕᐅᔪᓐᓇᕐᒪᑦ ᓇᒧᕈᓘᔮᓗᒃ. 

 

ᐊᒻᒪᓗ ᖃᐅᔨᒪᔭᐅᓪᓗᖓ ᐊᒃᓱᕉᑎᒋᖃᑦᑕᕋᒃᑯ ᑕᒪᒃᑯᓂᖓ ᐱᒋᐊᖅᑎᑕᐅᓯᒪᔪᓂᒃ ᐋᓐᓂᐊᓕᖁᓇᒋᑦ ᑕᐃᒃᑯᐊ 

ᓄᓇᖅᑲᑎᕗᑦ. ᐊᒻᒪᓗ, ᐱᔭᕐᓂᙱᑦᑑᖃᑦᑕᕐᒪᑕ ᑕᒪᒃᑯᓐᓄᖔᖅᑐᓂᒃ ᒥᓂᔅᑕᖃᐃ ᓇᓗᓇᐃᖅᓯᕗᖅ ᖃᓄᖅ ᑖᒃᑯᐊ 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᑲᐳᐃᖃᑦᑕᕐᓂᖏᑦ ᖃᓄᐃᓕᖓᓕᕐᒪᖔᑦ ᐅᓪᓗᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᐄ’, ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ 

ᐅᖁᒪᐃᓐᓂᓂᐊᖅᑏᑦ ᐊᖓᔪᖅᑳᖓᓪᓗ ᑖᒃᑕ ᐃᐊᑯ, ᐃᓐᔨᓇᑉ ᓯᕗᒃᑲᖅᑕᖅᑎᒋᔭᐅᓪᓗᓂ ᑕᒪᒃᑯᓄᖓ 

ᐱᓕᕆᐊᖃᖅᐸᓪᓕᐊᔪᑦ. ᒪᑯᐊᓗ ᐅᖁᒪᐃᓐᓂᓂᐊᕐᕕᖕᒥ ᐸᐃᑉᐹᖁᑏᑦ ᑕᒪᒃᑯᐊ ᑭᓲᓪᓗᑎᒃ ᖃᓄᐃᓕᐅᕐᓂᐊᕐᒪᖔᑦ 

ᐊᒻᒪᓗ ᑮᓇᐅᔭᖅᑕᕆᐊᖃᕆᓪᓗᓂ ᑕᒪᒃᑯᓄᖓ ᑮᓇᐅᔭᖅᑐᕈᑎᓄᑦ ᐊᑭᓕᐅᑎᐅᓇᔭᖅᑐᑦ. 

 

ᓲᕐᓗᖃᐃ ᐆᒃᑑᑎᒋᓗᒍ ᐊᐅᐸᓪᓛᓂᖅ, ᑖᓐᓇ ᕿᓚᒥᑯᓗᒃ ᐊᐃᑦᑐᖅᑕᐅᔪᓐᓇᕐᒪᑦ ᐊᓯᒧᑦ. ᐊᒻᒪᓗ ᐃᓱᒫᓗᓐᓇᖅᑐᖅ 

ᑕᒪᓐᓇ ᓄᓇᕗᒻᒧᑦ ᓯᐊᒻᒪᒃᐸᓪᓕᐊᓕᕐᓂᖅᐸᑦ. ᐊᒻᒪᓗ ᓲᖃᐃᒻᒪᑦ ᖃᐅᔨᒪᔪᐃᓐᓇᐅᓪᓗᑕ ᐃᒡᓗᕗᓂᒃᑯᐊ ᐸᒻᒥᐅᕐᒪᑕ. 

ᐊᑏ ᑲᐳᖅᑕᐅᖃᑦᑕᕆᔅᓯ ᐱᓗᐊᕐᓗᒋᑦ ᑕᐃᒃᑯᐊ ᒪᒃᑯᓐᓂᖅᐹᓂ ᐱᒋᐊᕐᓗᒋᑦ, ᑖᒃᑯᐊ ᐊᐃᑦᑐᕐᓗᒃᑕᐅᔪᓐᓇᕐᒪᑕ. 

ᑕᐃᒃᑯᐊᕋᓛᕌᓗᐃᑦ ᐃᓂᖁᓇᖅᑐᐊᓗᐃᑦ ᑕᐃᒃᑯᐊ ᓄᑕᕋᓛᓪᓗ 12-ᓂᑦ ᑕᖅᑭᓖᑦ ᑐᖔᓂᓗ.  

 

ᐃᓐᓇᐃᑦ ᑕᐃᒃᑯᐊ ᑕᒫᓂ ᐅᑭᐅᖅᑕᖅᑐᒥᐅᑦ ᐊᒻᒪᓗ ᐃᓐᓇᐅᓂᖅᓴᐃᑦ ᕿᑐᕐᖓᕆᔭᐅᔪᑦ ᐊᑎ ᑲᐳᖅᑕᐅᑕ 

ᐅᓪᓗᒥᒧᑦ ᐊᙳᑎᓯᒪᓂᐊᕋᑦᑕ ᑕᐃᒃᑯᐊᕋᓛᕌᓗᐃᑦ ᐋᓐᓂᐊᓕᖁᓇᒋᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ’, ᐊᖏᖃᑎᒋᑦᑎᐊᖅᐸᒋᑦ ᑲᐳᖅᑕᐅᖃᑦᑕᕆᐊᖃᕋᑦᑕ 

ᑕᐃᒃᑯᐊᕋᓛᕌᓗᐃᑦ ᓄᑕᕋᓗᐊᑯᓗᐃᑦ ᑲᐱᔭᐅᓯᒪᖃᑦᑕᕐᓂᐊᕐᒪᑕ. ᐊᒻᒪᓗ ᑕᐃᓐᓇ ᒫᓐᓇᕈᓗᒃ ᑲᐱᔭᐅᓵᓚᐅᕐᒪᑦ 

ᑕᐃᓐᓇᕋᓛᖁᑎᐊᓗᒃᐳᑦ ᐃᓐᓇᐃᓪᓗᑕ ᑕᒪᒃᑯᐊ ᑲᐳᖅᑕᐅᖃᑦᑕᕆᐊᓖᑦ. 

ᐅᖃᐅᓯᖃᕈᓘᔭᖃᑦᑕᖅᓯᒪᒐᑦᑕ ᖃᓄᐃᓕᖓᓕᕐᒪᖔᑦ ᑖᒃᑯᐊ ᒐᕙᒪᒃᑯᑦ ᐱᓗᐊᕐᓗᒋᑦ ᑕᐃᓐᓇ ᒥᐊᓕᒐᕐᓂ ᑖᓄᓪᑦ 

ᑐᕌᒻᑉ ᓂᕈᐊᖅᑕᐅᓚᐅᖅᑎᓪᓗᒍ ᑲᓇᑕᒥᐅᑕᐅᓂᖅᐳᑦ ᐊᒻᒪᓗ ᒪᑯᐊ ᑕᐅᖅᓰᔾᔪᑎᒋᔭᐅᖃᑦᑕᖅᑐᑦ. ᐊᒻᒪᓗ ᒥᐊᓕᒐᐃᑦ 

ᓄᓇᖏᖕᓂ ᒥᔅᑕ ᔫᓂᐅ ᑲᐴᖅᑕᐅᑎᑦᑎᖁᔨᖃᑦᑕᙱᑦᑐᖅ. 

 

ᑖᓐᓇ ᒪᑯᐊᓗ ᓂᖀᑦ ᑕᒪᒃᑯᐊᕈᓘᔮᓗᐃᑦ ᒥᐊᓕᒐᐃᑦ ᓄᓇᖏᖕᓂ ᐃᓱᒫᓗᓐᓇᖅᓯᖕᒪᑕ. ᐊᒻᒪᓗ ᒪᑯᐊ 

ᐊᐃᑦᑐᕐᓗᒃᑕᐅᔪᓐᓇᖅᑐᑦ ᖃᓄᖅ ᑲᒪᒋᔭᐅᔪᓐᓇᕐᓂᖏᑦ. ᑲᓇᑕᒥᓗ ᐃᓅᓕᓴᐃᔩᑦ ᑲᑐᔾᔨᖃᑎᖐᖏᑦ ᑲᓇᑕᒥᐅᑕᒥᒃ 

ᐊᔭᐅᖅᑐᐃᖕᒪᑕ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᑐᕌᖓᔪᑦ ᑕᒪᒃᑯᐊ ᑮᓇᐅᔭᓕᖅᑕᐅᖁᓪᓗᒋᑦ ᒥᐊᓕᒐᐃᑦ 

ᐃᓚᖔᑎᖅᐸᓪᓕᐊᑎᓪᓗᒋᑦ. 

 

ᑕᐃᒪ ᐱᓗᐊᙳᐊᖅᑐᖅ ᐅᓪᓗᒥ ᐱᕐᔪᐊᖑᓂᖓ ᓇᓗᓇᕈᓐᓃᖅᐳᖅ. ᒥᓂᔅᑕᒥᒃ ᑐᓴᖅᑎᑕᐅᔪᒪᔪᖓ 

ᖃᓄᐃᓕᐅᖅᐸᓪᓕᐊᖕᒪᖔᑦ ᑖᓐᓇ ᒥᓂᔅᑕᕆᔭᐅᔪᖅ ᐃᖅᑲᓇᐃᔭᖅᑎᖏᓪᓗ? ᖃᐅᔨᓵᕆᔭᐅᒃᑲᓐᓂᖁᓪᓗᒋᑦ ᑕᒪᒃᑯᐊ 

ᐸᐃᑉᐹᖁᑎᒋᔭᐅᔪᑦ ᑐᑭᓯᒃᑲᓐᓂᕈᓐᓇᕐᓂᐊᕋᑦᑕ ᑲᓇᑕᒥ ᖃᓄᐃᓕᖓᓕᕐᒪᖔᑦᑕ ᑕᖅᑲᒃᑯᐊᓗ 

ᐃᓱᒪᓕᐅᖅᑎᒋᔭᐅᖃᑦᑕᖅᑐᑦ ᐃᓅᓕᓴᐃᓂᕐᒧᑦ ᖃᐅᔨᒪᓂᐊᕐᒪᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ ᐋᓐᓂᐊᖅᑕᐃᓕᓕᕆᔨᒃᑯᓐᓄᑦ, ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᑖᓐᓇ ᐊᐱᖅᑯᑎᑦᑎᐊᕙᒃ. 

ᐃᑲᔪᖅᓰᓐᓇᖃᑦᑕᖅᑐᒍᑦ ᑕᐃᒃᑯᓂᖓ ᖃᐅᔨᓴᐃᔨᒋᖃᑦᑕᖅᑕᑦᑎᓐᓂᒃ ᓄᓇᕗᒻᒥ ᐅᖁᒪᐃᓐᓂᓕᕆᓂᕐᒧᓪᓗ ᑐᕌᖓᔪᖅ 

ᓲᕐᓗᒃ ᓄᕙᒡᔪᐊᕐᓇᕐᒧᑦ ᐱᓕᕆᓪᓚᕆᓚᐅᖅᓯᒪᒻᒪᑕ. ᐊᒻᒪᓗ, ᑕᒪᒃᑯᐊ ᐃᓄᖕᓄᑦ ᑐᕌᖓᔪᑦ ᓲᕐᓗᒃ ᓇᔾᔨᓗᓂ 

ᐃᓅᓯᖃᑦᑎᐊᕆᐊᖃᕐᓂᕐᒧᑦ ᑕᒪᒃᑯᐊᕈᓘᔭᐃᑦ. ᐄ’, ᐃᑲᔪᖅᓱᐃᖃᑦᑕᖅᓯᒪᔪᒍᑦ ᖃᐅᔨᓵᖑᔪᒃᓴᓂᑦ 

ᑕᐃᒪᐃᑦᑐᓐᓇᖅᓯᒪᓪᓗᑕᓗ ᐃᑲᔫᑎᒋᔭᐅᒃᑲᓐᓂᕈᓐᓇᕐᒪᑕ ᓄᓇᕗᒻᒥᐅᓄᑦ.  

 

ᑖᓐᓇ ᒪᓕᒐᓕᐅᖅᑎ ᒥᐊᓕᒐᐃᑦ ᒥᒃᓵᓄᑦ ᓂᓪᓕᖅᑲᐅᒻᒪᑦ. ᒪᑯᐊ ᓲᕐᓗᒃ ᑐᖁᓐᓇᖅᑑᓂᕋᖃᑦᑕᖅᑕᒃᑲ ᐃᓚᖏᓂᒃᑯᐊ 

ᒪᑯᓂᖓ ᓇᐃᓪᓕᑎᖅᓯᒪᔪᓂᒃ ᐊᑐᖃᑦᑕᖅᓯᒪᖕᒪᑕ, ᑕᒪᒃᑯᐊ ᓱᓕᙱᑦᑐᑦ ᑎᑎᕋᖅᓯᒪᔪᑦ ᒥᐊᓕᒐᐃᑦ 

ᓄᓇᖏᖕᓃᙶᖃᑦᑕᕐᒪᑕ. ᑕᐃᒪᑦᑐᓂᒃ ᐅᖃᓕᒫᖃᑦᑕᕈᕕᑦ ᑎᒃᑖᒃ−ᖅᑲᑦᑕᕈᕕᓪᓗ ᐊᑏ 

ᖃᐅᔨᓇᓱᑦᑎᐊᖃᑦᑕᕐᓂᐊᖅᐳᑎᑦ ᑕᐃᒃᑯᐊ ᐅᖃᓕᒫᖅᑕᑎᑦ ᓇᑭᙶᕐᒪᖔᑦ. ᐊᒻᒪᓗ ᑎᒃᑖᒃ, ᕙᐃᔅᕗᒃ 

ᐊᓯᖏᑦᑎᒍᓪᓗ ᓂᓪᓕᐊᒃᑲᓐᓂᕆᐊᖃᖅᑐᒍᑦ ᐱᐅᔪᓂᒃ ᑐᓴᒐᒃᓴᓂᑦ ᑕᖅᑲᐅᙵᐃᖃᑦᑕᕐᓂᐊᕋᑦᑕ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ−ᑕᓯᓗᖕᒧᑦ ᒪᓕᒐᓕᐅᖅᑎ, ᒥᔅᑕ ᕼᐃᒃᔅ. 

 

ᐊᐱᖅᑯᑦ 1275 - 6(2): ᐃᖅᑲᓇᐃᔭᖅᑎᑦᑕ ᐃᒡᓗᖁᑎᒃᓴᖏᓄᑦ ᓄᑖᕈᖅᓯᒪᔪᑦ (ᕼᐃᒃᔅ) 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓇ ᐊᐱᖅᑯᑎᒋᔪᒪᔭᕋ ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓᖕᓄᑦ. 

ᑭᓯᐊᓂ ᐊᐱᕆᓚᐅᙱᑦᑎᓪᓗᖓ ᐅᑯᐊ ᖃᐃᓯᒪᔪᑦ ᐃᓛᓐᓂᓚᐅᓱᖔᓗᒃ ᑕᒪᐅᙵᖃᑦᑕᙱᓐᓇᒪ 6-ᖃᐃ ᐃᑲᕐᕋᓂᒃ 

ᕿᑭᖅᑕᓂ ᐋᓐᓂᐊᕕᖕᒦᓚᐅᕋᒪ 6-ᓄᑦ ᐃᑲᕐᕋᓂᒃ.  

 

ᖁᔭᓐᓇᒦᖅᐸᒃᑲ ᑕᐃᒃᑯᐊ ᐃᑲᔪᓚᐅᖅᑐᑦ. ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓᖕᓄᑦ, ᐃᖅᑲᓇᐃᔭᖅᑏᑦ ᐃᒡᓗᖏᑦᑕ 

ᒥᒃᓵᓄᑦ ᑐᑭᓯᑎᑕᐅᒃᑲᓐᓂᕈᒪᔪᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᒥᓂᔅᑕᖓᑦ, ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑏ, ᐅᐊᑦᑎᐊᕈᐊᐃ, ᑎᑎᖅᑲᒃᑲ ᑕᑯᒋᐊᑲᐃᓐᓇᕐᓚᒃᑲ. ᑖᓐᓇ ᑐᑭᓯᒋᐊᒃᑲᓐᓂᓚᐅᕐᓗᒍ ᑭᐅᓂᐊᖅᐸᕋ. ᐃᓛᒃ 

ᓇᓂᔪᓐᓇᙱᓐᓇᒃᑯ ᑕᐃᒃᑯᐊ ᑎᑎᖅᑲᑦ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ ᑐᑭᓯᒋᐊᓚᐅᕐᓗᓂᐅᒃ ᑭᐅᓛᖅᐳᖅ. ᖁᕐᓗᖅᑐᕐᒧᑦ ᒪᓕᒐᓕᐅᖅᑎ, ᒥᔅᑕ 

ᐊᓇᕕᓗᒃ. 

 

ᐊᐱᖅᑯᑦ 1276 - 6(2): ᐃᓄᐃᓐᓇᖅᑐᓐ ᐅᖃᐅᓯᖓᓄᑦ (ᐊᓇᕕᓗᒃ) 

 

ᐊᓇᕕᓗᒃ: ᖁᐊᓇᖅᑯᑎᑦ, ᐅᖃᖅᑎ. (ᑐᓵᔨᑎᒎᓕᖅᑐᖅ) ᐅᑯᐊ ᐊᐱᖅᑯᑎᒋᔪᒪᔭᒃᑲ ᐅᖃᐅᓯᓕᕆᓂᕐᒧᑦ 

ᒥᓂᔅᑕᕆᔭᐅᔪᖅ ᐃᓄᐃᓐᓇᐃᑦ ᐅᖃᐅᓯᖓᑦ ᐱᓪᓗᒍ.  

 

ᐅᖃᖅᑏ, ᒪᓕᒐᓕᐅᖅᑏᑦ ᑲᑎᒪᕐᔪᐊᖅᑎᓪᓗᒋᑦ ᒫᑦᓯ 10, 2023-ᒥ ᒥᓂᔅᑕᐅᓚᐅᖅᓯᒪᔪᖅ ᑕᐃᓐᓇ 

ᐅᖃᓚᐅᖅᓯᒪᖕᒪᑦ ᐃᓄᐃᓐᓇᐃᑦ ᐃᓄᐃᓐᓇᖅᑎᑐᑦ ᑐᑭᓕᐅᕆᔭᐅᓯᒪᔪᑦ ᑖᒃᑯᐊ ᓯᕗᓪᓕᐅᔾᔨᓯᒪᓗᒋᑦ ᓲᕐᓗᖃᐃ 

ᐱᐅᓯᒋᐊᒃᑲᓐᓂᖁᓪᓗᒋᑦ ᐆᒻᒪᒃᑲᓐᓂᖁᓪᓗᒋᓪᓗ ᑕᒪᒃᑯᐊ ᐱᔨᑦᑎᕈᑎᑦ ᐊᑐᐃᓐᓇᕈᖅᑎᑕᐅᓯᒪᖃᑦᑕᖅᑐᑦ. 

 

ᑐᑭᓯᐅᒪᓂᕋ ᒪᓕᖦᖢᒍ ᓄᑖᓂᒃ ᐃᓕᓐᓂᐊᕈᑎᒃᓴᓂᒃ ᓴᖅᑭᑦᑎᓂᐊᕐᕙᓗᒃᑐᑦ ᐊᒻᒪᓗ ᐱᔨᑦᑎᕈᑏᑦ 

ᐊᑐᐃᓐᓇᕈᖅᑎᑕᐅᓯᒪᓗᑎᒃ. ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᖃᓄᐃᑦᑐᑦ ᓄᑖᑦ ᓴᓇᕐᕈᑏᑦ ᐱᓕᕆᕕᖓᓄᑦ 

ᓴᖅᑭᔮᖅᑎᑕᐅᒃᑲᓐᓂᕈᓐᓇᕐᓂᐊᖅᐸᑦ ᐃᓄᐃᓐᓇᐃᑦ ᐅᖃᐅᓯᖓᑦ ᐆᒻᒪᒃᑲᓐᓂᖁᓪᓗᒍ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᓕᕆᓂᕐᒧᑦ ᒥᓂᔅᑕᕆᔭᐅᔪᖅ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᕈᒪᓪᓗᒍ ᑖᓐᓇ 

ᐊᐱᖅᑯᑎᒋᒻᒪᒍ. ᐊᒃᓱᕉᑎᒌᓐᓇᖃᑦᑕᕐᒪᒍᓗ ᐃᓄᐃᓐᓇᐃᑦ ᐅᖃᐅᓯᖓᑦ ᐆᒻᒪᒃᑲᓐᓂᖁᓪᓗᒍ. ᐱᓗᐊᕐᓗᒋᑦ ᑕᐃᒃᑯᐊ 

ᒪᒃᑯᒃᑐᑦ ᐃᓕᓐᓂᐊᕈᒪᔪᖅ ᐃᓄᐃᓐᓇᐃᑦ ᐅᖃᐅᓯᖓᓐᓂᒃ.  

 

ᖁᕐᓗᖅᑐᕐᒦᓚᐅᕋᒪ ᒫᓐᓇᕈᓗᒃ ᐊᒃᓱᐊᓗᒃ ᖁᕕᐊᓱᓚᐅᖅᓯᒪᔪᖓ ᒪᒃᑯᒃᑐᑦ ᐅᓄᖅᑐᑦ ᐃᓕᖅᑯᓯᑐᐃᓐᓇᕐᒥᒃ 

ᐃᓕᒃᑲᓐᓂᕈᒪᒻᒪᑕ ᐅᖃᐅᓯᕐᒥᒡᓗ. ᑕᐃᓐᓇ ᑲᑎᒪᖃᑎᒌᓚᐅᖅᓯᒪᒐᑦᑕ ᑕᐃᒃᑯᐊ ᑐᓵᔩᑦ ᑐᑭᓕᐅᕆᔩᓪᓗ ᖁᕐᓗᖅᑐᕐᒥ 

ᖃᓄᖅᑑᕈᑎᒃᑲᓐᓂᖅᑕᕗᑦ ᑕᒪᒃᑯᐊ ᓴᓇᕐᕈᑎᖏᑦ ᐅᓄᖅᓯᒋᐊᒃᑲᓐᓂᖁᓪᓗᒋᑦ.  

 

ᐊᒻᒪᓗ ᐊᐱᖅᑯᑎᖓᓄᑦ, ᐃᓕᖅᑯᓯᓕᕆᔨᒃᑯᑦ ᑮᓇᐅᔭᖃᖃᑦᑕᖅᑐᑦ $8.5-ᒥᓕᐊᖏᓐᓃᑦᑐᓂᒃ ᑮᓇᐅᔭᓂᑦ ᐊᕐᕌᒎᑉ 

ᐃᓗᐊᓂ ᐱᓗᐊᕐᓗᒋᑦ ᐅᖃᐅᓯᓕᕆᓂᕐᒧᑦ ᑐᕌᖓᔪᑦ $1.5-ᒥᓕᐊᙳᓪᓗᑎᑦ ᑮᓇᐅᔭᑦ. ᑖᒃᑯᓇᙵᑦ $475,000.00 

ᐃᓄᐃᓐᓇᐃᑦ ᐅᖃᐅᓯᖓᓄᑦ ᑐᕌᖓᔪᑦ. ᖁᕐᓗᖅᑐᕐᒧᑐᐃᓐᓇᐅᙱᑦᑐᖅ ᑭᓯᐊᓂ ᐃᑲᔪᒃᑲᓐᓂᕋᓱᑦᑐᒍᑦ ᓄᓇᓕᖕᓂᒃ 

ᐅᖃᐅᓯᕐᒥᓂᒃ ᔭᒐᐃᓯᒪᓕᖅᑐᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᐊᓇᕕᓗᒃ.  

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᓇᑕᒥ ᑭᒡᓕᓯᓂᐊᖅᑎᓂᒃᑯᐊ ᓴᖅᑭᖅᑎᓚᐅᖅᓯᒪᒻᒪᑕ ᓄᓇᕗᑦ 

ᐅᖃᐅᓯᓕᕆᓂᕐᒧᑦ ᐅᓂᒃᑳᖏᑦ ᓄᐊᑕᐅᓚᐅᖅᓯᒪᔪᑦ ᑖᒃᑯᐊ 2021-ᒥ ᐊᒻᒪᓗ ᐅᓂᒃᑳᑦ ᐃᒪᐃᓕᖓᔪᑦ: 

ᐃᓄᐃᓐᓇᖅᑐᑦ ᐅᖃᓪᓚᖃᑦᑕᖅᑐᑦ ᓇᑉᐸᓪᓗᐊᖏᑦ ᐊᕐᕌᒍᓖᑦ 55-ᓂᒃ ᐊᒻᒪᓗ ᐃᓄᐃᓐᓇᖅᑎᑐᑦ ᐅᖃᓪᓚᒍᓐᓇᖅᑐᑦ 

ᐅᓄᕈᓐᓃᖅᐸᓪᓕᐊᑐᐃᓐᓇᓕᖅᖢᑎᑦ ᐅᓪᓗᒥ.  

 

ᐅᖃᐅᓯᕐᖓᐅᑎᒋᓂᕋᓚᐅᖅᑕᖓᑦ ᖃᓄᐃᓕᖓᓂᐊᓕᕐᒪᖔᑦ ᑕᐃᒪ ᐊᕐᕌᒍᓂᒃ ᐊᒡᒋᖅᑐᓂᒃ. ᒥᓂᔅᑕᖃᐃ 

ᓇᓗᓇᐃᖅᓯᔪᓐᓇᖅᐸ ᐱᓕᕆᕕᐊ ᖃᓄᐃᓕᐅᖅᐸᓪᓕᐊᒻᒪᖔᑦ ᐃᓄᐃᑦ ᐅᖃᐅᓯᖓᑦ ᓴᖅᑭᔮᖅᑎᑕᐅᒃᑲᓐᓂᕋᓱᓐᓂᖓ 

ᐱᓗᐊᕐᓗᒍ ᐃᓄᐃᓐᓇᐃᑦ ᐅᖃᐅᓯᖓᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᓕᕆᓂᕐᒧᑦ ᒥᓂᔅᑕᕆᔭᐅᔪᖅ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᕈᒪᓪᓗᒍ ᑖᓐᓇ ᒪᓕᒐᓕᐅᖅᑎ 

ᐊᐱᖅᑯᑎᖃᕐᒪᑦ. ᐱᓕᕆᔪᓪᓚᕆᐅᖃᑦᑕᖅᑐᒍᑦ ᐃᓄᐃᓐᓇᐃᑦ ᐅᖃᐅᓯᖓ ᐱᓪᓗᒍ. ᐊᒻᒪᓗ ᑕᐃᒃᑯᐊ 

ᓴᖅᑭᖃᑦᑕᖅᑕᕗᑦ ᐸᐃᑉᐹᑦ ᒪᑯᐊᓗ ᐱᕙᓪᓕᐊᔪᑦ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐊᑐᖃᑦᑕᕋᑦᑎᒃᑯᑦ ᐃᓄᐃᓐᓇᐃᓪᓗ 

ᐅᖃᐅᓯᖓᑦ ᐃᓚᒋᔭᐅᖃᑕᐅᓪᓗᓂ.  

 

ᐄ’, ᐃᖅᑲᓇᐃᔭᖃᑎᒋᖃᑦᑕᖅᑕᕗᑦ ᑖᒃᑯᐊ ᐱᓗᐊᕐᓗᒋᑦ ᐃᓕᓐᓂᐊᖅᑐᓕᕆᔨᒃᑯᑦ, ᐃᓕᓐᓂᐊᕈᑎᔅᓴᓕᐅᕐᓂᖅ ᐱᓪᓗᒍ 

ᐊᓯᖏᓐᓄᓪᓗ ᐃᑲᔪᖅᑕᐅᑲᓐᓂᖁᓪᓗᒋᑦ ᑕᐃᒃᑯᐊ ᓄᓇᓖᑦ. ᐄ’, ᑕᒪᒃᑯᐊᕌᓗᐃᑦ ᐱᓕᕆᐊᕆᖃᑦᑕᖅᑕᕗᑦ ᐊᒻᒪᓗ 

ᓇᓗᓇᐃᒃᑲᓐᓂᕐᓗᒋᑦ ᑕᐃᒃᑯᐊ ᑮᓇᐅᔭᑦ ᐅᑎᖅᑎᒋᐊᑐᙱᑦᑐᑦ. ᐊᑏ, ᓄᓇᓖᑦ ᖃᓄᖅᑑᕈᑎᒃᓴᓕᐅᕐᓕᑦ ᑭᓱᒥᒡᓗ 

ᑕᑯᔪᒪᔭᒥᓂᒃ ᓴᖅᑭᑦᑎᓗᑎᒃ.  

 

ᒪᑐᐃᖓᐃᓐᓇᐅᔭᖅᑐᒍᑦ ᐊᒻᒪᓗ ᑐᒡᓕᐊᓂᑦ ᓴᖅᑭᑦᑎᓚᐅᕐᒥᒐᑦᑕ ᔫᓂ 20-ᒥ ᒪᑐᓂᐊᖅᑐᖅ ᑖᓐᓇ. 

ᑕᑕᑎᖅᑕᐅᓯᒪᔪᓂᒃ ᓇᑭᙶᕈᓘᔭᖅᑐᓂᒃ ᑕᑯᔪᒪᔪᒍᑦ, ᖁᕐᓗᖅᑐᕐᒥ, ᐃᖃᓗᒃᑑᑦᑎᐊᕐᒥ, ᐅᖅᓱᖅᑑᒥᓗ 

ᐃᓄᐃᓐᓇᖅᑎᑐᑦᑕᐅᖅ ᐅᖃᓪᓚᖃᑦᑕᕐᒥᒻᒪᑕ. ᐊᑏ, ᑮᓇᐅᔭᓂᒃ ᐱᓇᔪᒋᔅᓯ ᐊᖏᖅᑕᐅᓂᐊᕐᒪᑕ ᐊᒃᓱᐊᓗᒃ 

ᐱᓕᕆᔾᔪᑎᒋᔭᐅᔪᓐᓇᕐᒪᑕ ᐃᓄᐃᓐᓇᐃᑦ ᐅᖃᐅᓯᖓ ᐱᔾᔪᑎᒋᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᐊᓇᕕᓗᒃ.  

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᐅᒪᓂᕋ ᒪᓕᖦᖢᒍ ᐃᓄᒃ ᐊᑕᐅᓯᖅᑕᐅᖅ $100,000-ᒧᑦ 

ᑎᑭᓪᓗᓂ ᑮᓇᐅᔭᓂᒃ ᑐᒃᓯᕌᖃᕈᓐᓇᖅᑐᖅ ᐅᓐᓄᒃᑯᓪᓘᓐᓃᑦ ᐃᓕᓐᓂᐊᖅᑎᒃᑎᔪᒪᒍᓂ ᑕᒪᓐᓇ 

ᓇᓗᓇᐃᒃᑲᓐᓂᕈᒪᑐᐃᓐᓇᓵᖅᑕᕋ. ᐊᒻᒪᓗ ᐱᕕᖃᕐᓂᓐᓂ ᐊᑏᖏᒃᑯᐊ ᓂᕈᐊᖅᑎᒃᑲ ᐃᓄᐃᓐᓇᖅᑎᑐᑦ 

ᐅᖃᓪᓚᖃᑦᑕᕐᓕᑦ ᐊᖏᕐᕋᒥ ᐃᓕᓐᓂᐊᕐᕕᒻᒥᓗ.  

 

ᑕᐃᒪᓐᓇ ᑐᙵᕕᒋᓪᓚᕆᖃᑦᑕᕋᑦᑎᒃᑯ ᐃᓅᓪᓗᑕ ᐱᖅᑯᓯᑐᖃᖅᑎᒍᑦ ᑭᒃᑰᓂᑦᑎᓐᓂᓪᓗ. 2025-2026 

ᐱᓕᕆᐊᖑᓂᐊᖅᑐᑦ ᐸᕐᓇᐅᑏᑦ ᐅᖃᖅᓯᒪᔪᑦ ᑐᑭᓕᐅᕆᓂᕐᒧᑦ ᐊᑐᐊᒐᖅ: ᐊᑏ, ᐃᓄᒃᑎᑐᑦ 

ᑎᑎᕋᖅᑕᐅᖃᑦᑕᖅᓯᒪᓕᑦ ᓇᓗᓇᐃᔭᑦᑎᐊᖅᓯᒪᓗᑎᒃ ᐃᓄᐃᓐᓇᖅᑐᑦ ᐊᒃᓱᕉᑎᖃᖅᓯᒪᒻᒪᑕ ᒪᑯᑎᒎᓇ ᒪᓕᒐᖅᑎᒍᑦ 

ᒪᓕᒃᑕᐅᔭᕆᐊᓖᑦ ᐆᒻᒪᖅᑎᑦᑎᒃᑲᓐᓂᕐᓂᕐᓗ ᐅᖃᐅᓰᑦ. ᖃᓄᐃᓕᖓᓕᕐᒪᖔᑦ ᑕᒪᓐᓇ ᓇᓗᓇᐃᖅᑕᐅᔪᓐᓇᖅᐹ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᓕᕆᓂᕐᒧᑦ ᒥᓂᔅᑕ, ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᒃᑲᓐᓂᕈᒪᓪᓗᒍ ᑖᓐᓇ 

ᒪᓕᒐᓕᐅᖅᑎ. ᑕᐃᒃᑯᐊ ᐃᖅᑲᓇᐃᔭᖅᑎᕗᑦ ᖁᕐᓗᖅᑑᒥ ᑭᒃᑯᒻᒪᖔᑦ ᓇᓗᓇᐃᖅᓯᓚᐅᖅᓯᒪᒻᒪᑦ. ᖁᔭᓐᓇᒦᕌᓗᒃ 

ᖁᕐᓗᖅᑐᕐᒥᐅᑦ ᑕᐃᒃᑯᐊ ᐱᔨᑦᑎᖃᑕᐅᒻᒪᑕ. ᐊᒻᒪᓗ ᐅᖃᖅᑲᐅᒐᒪ ᖃᓄᖅᑑᕈᑎᒃᓴᓕᐅᒃᑲᓐᓂᕋᓱᑦᑐᒍᑦ ᐊᒻᒪᓗ 

ᐅᖃᖅᓯᒪᓪᓗᑕ ᖃᓄᖅᑑᕈᑎᒋᔭᕗᑦ ᑕᒪᓐᓇ ᒪᑯᓂᖓ ᐃᓄᐃᓐᓇᖅᑐᑦ ᑐᓵᔨᓂᒃ ᑐᑭᓕᐅᖅᑎᓂᒡᓗ ᐱᑕᖃᕐᓂᐊᕐᒪᑦ.  

 

ᐊᒻᒪᓗ ᑕᒪᓐᓇ ᐊᖏᓪᓕᒋᐊᒃᑲᓐᓂᕈᒪᔭᕗᑦ, ᖁᔭᓐᓇᒦᒡᓗᑦᑕᐅᖅ ᑕᐃᒃᑯᐊ ᐃᖅᑲᓇᐃᔭᖅᑐᑦ. ᑭᓯᐊᓂ 

ᐅᓄᒃᑲᓐᓂᖅᑐᓂᒃ ᑕᑯᔪᒪᔪᒍᑦ ᑎᒍᒥᐊᖅᑎᒋᔭᐅᒻᒪᑕ ᐃᓄᐃᓐᓇᐃᑦ ᐅᖃᐅᓯᖏᓐᓂᒃ. ᐄ’, ᑕᒪᒃᑯᐊᕈᓘᔭᐃᑦ 

ᐱᓕᕆᐊᕆᓯᒪᔭᕗᑦ ᒫᓐᓇᐅᔪᖅ ᐊᒻᒪᓗ ᖃᓄᖅᑑᕈᑎᒃᓴᖅᑕᖃᕈᕕᑦ ᐊᑏ, ᐅᖃᐅᔾᔭᐅᓚᖓ ᑕᒪᒃᑯᓄᖓ 

ᒪᑐᐃᖓᑦᑎᐊᕋᒪ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ, ᐅᖅᑯᕐᒥᐅᓄᑦ ᒪᓕᒐᓕᐅᖅᑎ, ᒥᔅ ᕿᓕᖅᑎ.  

 

ᐊᐱᖅᑯᑦ 1277 - 6(2): ᑭᒃᑯᓕᒫᓄᑦ ᐅᓗᕆᐋᓇᐅᑎᓲᑦ ᑲᖏᖅᑐᒑᐱᒻᒥ ᕿᑭᖅᑕᔾᔪᐊᒻᒥᓪᓗ (ᕿᓕᖅᑎ) 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᐅᑯᐊ ᐊᐱᖅᑯᑎᒋᔪᒪᔭᒃᑲ ᒪᓕᒐᓕᕆᔨᒃᑯᑦ 

ᒥᓂᔅᑕᖓᓐᓄᑦ, ᐱᔾᔪᑎᓕᒃ ᑕᖅᑲᒃᑯᐊ ᐊᑦᑕᓇᔾᔭᐃᖅᑕᐅᓯᒪᓂᖏᑦ ᕿᑭᖅᑕᕐᔪᐊᕐᒥ ᐊᒻᒪ ᑲᖏᖅᑐᒑᐱᒻᒥ. 

ᒪᓕᒐᓕᐅᖅᑎᐅᓪᓗᖓ ᐅᖅᑯᕐᒥᐅᑦ ᑭᒡᒐᖅᑐᖅᖢᒋᑦ ᐊᒃᓱᕉᑎᖃᖃᑦᑕᐃᓐᓇᕐᓂᐊᖅᑐᖓ ᐊᑦᑕᓇᙱᑦᑐᒦᖁᓪᓗᒋᑦ 

ᑕᖅᑲᒃᑯᐊ ᐃᓄᐃᑦ, ᓄᓇᓕᖕᓂ ᓄᓇᕗᑦ ᓄᓇᓕᖁᑎᖏᓐᓂᒃ. ᐃᓚᒋᔭᐅᖃᑕᐅᓪᓗᒍ ᑲᖏᖅᑐᒑᐱᒃ ᕿᑭᖅᑕᕐᔪᐊᕐᓗ.  

ᐅᖃᖅᑏ, ᐊᖏᖅᑕᐅᓯᒪᔪᑦ 2025-2026 ᐱᓕᕆᐊᖑᓂᐊᖅᑐᑦ ᐸᕐᓇᐅᑏᑦ ᐅᖃᖅᓯᒪᒻᒪᑕ ᐃᒪᐃᓕᖓᔪᖅ: ᓄᓇᕗᑦ 

ᑐᖏᓕᕆᔭᐅᓪᓗᑎᒃ ᐱᕋᔭᓐᓂᒃᑯᑦ ᐅᓄᕐᓂᖅᐹᖑᔪᖅ ᑲᓇᑕᓕᒫᖅ ᑕᑯᓐᓇᕐᓗᒍ. ᓄᓇᕗᑦᑕᐅᖅ ᒪᑯᓂᖓ 

ᒪᓗᖕᓇᖅᑐᓂᒃ ᐱᕋᔭᓂᒃ ᐊᑐᖃᑦᑕᕐᒥᒻᒪᑕ ᑲᓇᑕᒥ. ᐅᖃᖅᑏ, ᑕᒪᒃᑯᐊ ᑭᒡᓕᓯᓂᐊᖅᑕᕕᓃᑦ ᐊᒃᓱᐊᓗᒃ 

ᐃᓱᒫᓗᓇᖅᑐᑦ ᐊᒻᒪᓗ ᐱᕋᔭᑦᑕᐃᓕᒪᑎᑦᑎᓂᖅ ᑕᒪᓐᓇ ᐊᐅᓚᑦᑕᕆᐊᖃᖅᑕᕗᑦ ᑕᐃᒃᑯᐊ ᐸᓖᓯᒃᑯᑐᐊᖅ 

ᑐᙵᕕᒋᓇᓱᖃᑦᑕᕆᐊᖃᙱᓐᓇᑦᑎᒃᑯᑦ ᐅᕙᒎᒻᒥᒻᒪᑦ.  

 

ᐅᖃᖅᑏ, ᒥᓂᔅᑕ ᓇᓗᓇᐃᔭᕈᓐᓇᖅᐸ ᖃᓄᐃᑦᑐᖅ ᐱᕋᔭᑦᑕᐃᓕᒪᓂᕐᒧᑦ ᑐᕌᖓᔪᖅ ᐱᒋᐊᖅᑎᑕᐅᓯᒻᒪᒪᖔᖅ ᒫᓂ 

ᐊᓯᖏᑦ ᑕᐃᒃᑯᐊ ᐊᒃᑐᖅᑕᐅᖃᓯᐅᔾᔭᐅᓯᒪᔪᑦ ᑲᑐᔾᔨᖃᑎᒋᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᕆᔨᒃᑯᑦ ᒥᓂᔅᑕᖓᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋᑦᑕᐅᖅ ᑲᑎᒪᔨ ᐊᐱᕆᒻᒪᑦ. ᓄᓇᓕᕗᑦ 

ᑕᒪᒃᑯᐊ ᐊᑦᑕᕐᓇᔾᔭᐃᖅᓯᒪᓂᖏᑦ ᑕᐃᒪᓐᓇ ᐱᕋᔭᑦᑕᐃᓕᒪᑎᑦᑎᓃᒃᑰᕈᓐᓇᕐᒪᑕ. ᐅᖃᖅᑏ, ᒪᓕᒐᓕᕆᔨᒃᑯᑦ 

ᓄᓇᓕᓐᓂᓪᓗ ᐃᖅᑲᑐᐃᔨᕋᓛᒥᒃ ᐃᖅᑲᓇᐃᔭᖅᑐᐃᑦ ᐱᓕᕆᖃᑎᒌᑦᑐᑦ ᐸᓖᓯᒃᑯᓐᓂᒃ ᐊᒻᒪ ᓄᓇᓕᓐᓂ 

ᐊᓄᓪᓚᔅᓰᕕᓕᕆᔨᒃᑯᓐᓂᒃ ᐊᓯᖏᓐᓂᓪᓗ ᐊᒃᑐᖅᑕᐅᓯᒪᔪᓂᒃ ᓄᓇᕘᓕᒫᒥ ᑕᐃᒪᓐᓇ ᓯᕗᓪᓕᖅᑎᐅᓪᓗᑎᒃ 

ᐱᕋᔭᒃᑕᐃᓕᒪᑎᑦᑎᓂᕐᒧᑦ ᐱᓕᕆᑎᑦᑎᖃᑦᑕᕐᓗᑎᒃ.  

 

ᑕᒪᒃᑯᐊ ᐱᓕᕆᐊᔅᓴᑦ ᐃᓄᐃᑦ ᐃᓕᖅᑯᓯᖏᓐᓂᒃ ᐱᓕᕆᑎᑦᑎᖃᑦᑕᕐᓗᑎᒃ ᐊᒻᒪ ᖁᑭᐅᑎᓕᕆᓂᕐᒧᑦ 

ᐊᑦᑕᓇᔾᔭᐃᖅᓯᒪᓂᕐᒧᑦ ᐃᓕᓐᓂᐊᖅᑎᑦᑎᓗᑎᒃ ᐊᒻᒪ ᑭᐱᙳᐃᔭᐃᓂᕐᒧᑦ ᐱᙳᐊᖅᑎᑦᑎᓂᒃᑯᓪᓗ. ᓄᓇᓕᓐᓂᓗ 

ᑲᖏᖅᑐᒑᐱᒻᒥ ᑖᒃᑯᐊ ᒪᓕᒐᓕᕆᓂᕐᒧᑦ ᐃᖅᑲᑐᐃᕕᓕᕆᔨᒃᑯᓐᓂᒃ ᐃᖅᑲᓇᐃᔭᖅᑏᑦ ᑕᐃᒃᑯᓂᖓ ᐅᖃᓕᒫᕈᑎᒃᓴᓂᒃ 

ᐅᖃᓕᒫᒐᓂᓪᓗ ᑐᓂᓯᓚᐅᖅᑐᒍᑦ ᒪᒃᑯᒃᑐᓄᑦ ᐊᑐᖅᑕᐅᓂᐊᖅᑐᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥᒃ ᐃᓚᒋᐊᕈᑏᑦ, ᒥᔅ ᕿᓕᖅᑎ. 

 

ᕿᓕᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᑭᐅᒐᕕᒃ. ᐅᖃᖅᑏ, ᐱᓕᕆᕕᒃ ᐊᖏᓚᐅᖅᓯᒪᒻᒪᑦ 2025-

2026 ᐱᓕᕆᐊᒃᓴᓄᑦ ᐸᕐᓇᐅᑎ ᐅᖃᖅᓯᒪᒻᒪᑦ ᐃᓚᖓᑦ ᓯᕗᓪᓕᐅᔾᔭᐅᓯᒪᔪᖅ ᐊᕐᕌᒍᐊᓄᑦ 2025 ᐃᒪᓐᓇ 

ᐅᖃᖅᓯᒻᒪᓪᓗᓂ: ᐊᖏᓪᓕᒋᐊᕐᓗᒍ ᑖᒃᑯᐊ ᐃᖅᑲᖅᑐᐃᕕᕋᓛᓕᕆᓂᕐᒧᑦ ᐱᓕᕆᔾᔪᑎᖃᖅ−, ᐊᒻᒪᓗᑦᑕᐅᖅ 

ᐃᑲᔪᖅᑐᐃᓂᕐᒧᑦ ᐱᓕᕆᕝᕕᒃ ᐊᒻᒪ ᐃᓅᓯᓕᕆᓂᕐᒧᑦ ᐊᐃᑉᐸᕇᑦ ᐱᑦᑎᐊᖃᑦᑕᐅᑎᖃᑦᑕᖏᑎᓪᓗᒋᑦ ᑖᒃᑯᐊ 

ᓄᓇᓕᓐᓂ ᐃᖅᑲᑐᐃᕕᓕᕆᓂᕐᒧᑦ ᐱᓕᕆᔾᔪᑕᐅᖁᓪᓗᒋᑦ, ᐃᖅᑲᖅᑐᐃᕕᓪᓚᑦᑖᕌᓗᒃᑰᙱᖔᕐᓗᑎᑦ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑖᒃᑯᐊ ᐋᓐᓂᖅᑕᐃᓕᒪᑎᑦᑎᓂᕐᒧᑦ ᐱᓕᕆᔾᔪᑏᑦ ᐊᓯᖏᓐᓄᑦ ᓄᓇᓕᓐᓄᑦ 

ᐊᑐᖅᑕᐅᓂᐊᕐᒪᖔᑕ ᕿᑭᖅᑕᕐᔪᐊᕐᒥ ᑲᖏᖅᑐᒑᕆᒻᒥᓗ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᓕᒐᓕᕆᔨᒃᑯᓐᓄᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ ᑲᑎᒪᔨ ᐊᐱᕆᒻᒪᑦ. ᐄ’, ᐅᖃᖅᑏ, 

ᖁᕕᐊᓱᒃᑐᖓ ᑕᐃᒃᑯᐊ ᐃᖅᑲᑐᐃᔨᕋᓛᓕᕆᔨᒃᑯᑦ ᐱᓕᕆᕕᖓ ᒫᓐᓇ ᐃᓚᐅᑦᑎᐊᖅᑐᑦ ᐱᓕᕆᖃᑕᐅᓪᓗᑎᒃ 

ᑲᑎᒪᔨᐅᖃᑕᐅᔪᑦ ᓄᓇᖁᑎᖓᓂᒃ ᑲᖏᖅᑐᒑᐱᒻᒥᒃ ᕿᑭᖅᑕᕐᔪᐊᕐᒥᓗ.  

 

ᑖᒃᑯᐊ ᐱᓕᕆᔾᔪᑎᐅᔪᑦ ᐊᓯᐊᒍᑦ ᓲᕐᓗᒃ ᐊᑐᖅᑕᐅᖔᕐᓗᑎᒃ ᐃᓄᐃᑦ ᐃᓕᖅᑯᓯᖓᒍᑦ ᐃᖅᑲᖅᑐᐃᓗᑎᒃ 

ᓯᕗᓪᓕᐅᔾᔭᐅᓗᑎᒃ ᑕᐃᒃᑯᐊ ᐋᖅᑭᖃᑎᒌᓐᓂᕐᒧᑦ ᒪᒥᓴᖃᑎᒌᓐᓂᒥᒃ ᑭᐅᔪᓐᓇᕐᓂᖅ ᐊᒻᒪ ᒪᒥᓴᕐᓂᖅ. 

ᐃᑲᔪᖅᑕᐅᓪᓗᑎᒃ ᓄᓇᓕᓐᓂ ᐃᖅᑲᑐᐃᕕᕋᓛᓕᕆᓂᕐᒧᑦ ᐃᖅᑲᓇᐃᔭᖅᑏᑦ ᑕᐃᒃᑯᐊ ᓄᓇᓕᓐᓂ ᑕᐃᒪᓐᓇᐃᑦᑐᑦ 

ᑲᑎᒪᔨᕋᓛᖏᑦ ᐸᓖᓯᒃᑯᓐᓂᒃ ᑐᓂᔭᐅᔪᓐᓇᕐᒥᔪᑦ ᒐᕙᒪᒃᑯᓪᓗ ᐃᓛᒃ ᐃᖅᑲᖅᑐᐃᕕᒃᑯᓪᓗ ᒪᓕᒐᓕᕆᔨᖏᓐᓂᒃ.  

 

ᑖᒃᑯᐊ ᑕᕝᕙ ᐋᖅᑭᒃᓱᐃᓗᑎᒃ ᐱᓕᕆᐊᖃᕐᓗᑎᒃ ᑕᒪᒃᑯᓂᖓ ᐱᕋᔭᒍᑎᒋᖃᑦᑕᖅᑕᖏᓐᓂᒃ ᐊᐃᑉᐸᕇᓪᓗ ᑕᒪᒃᑯᐊ 

ᐱᑦᑎᐊᖃᑦᑕᐅᑎᓕᕐᓗᒋᑦ ᐊᔭᐅᖅᑐᐃᓪᓗᑎᒡᓗ ᓄᓇᓕᓐᓂ ᐱᓕᕆᐊᔅᓴᓂᒃ. ᖁᔭᓐᓇᒦᒃ, ᐅᖃᖅᑏ. 

 



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊᓂᒃ ᑭᖑᓪᓕᖅᐹᒥᓗ ᐊᐱᖅᑯᑎ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᐃᒻᒪᖄ ᐊᐱᖅᓲᑎᒋᒐᔭᓗᐊᙱᑕᕋ ᑎᑎᖅᑲᑐᐃᓐᓇᕐᒥᒃ ᐊᑐᐊᒐᔅᓴᓂᒃ 

ᓴᖅᑭᖅᑕᐅᓯᒪᔪᓂᒃ ᑕᐃᒪᐃᑦᑑᒍᓂ ᑭᓯᐊᓂ ᐃᓚᖓᓂᒃ ᐊᑐᓗᐊᕐᓂᖅᑕᖃᖅᑰᔨᙱᒻᒪᑦ ᑕᒪᒃᑯᓄᖓ 

ᑲᑉᐱᐊᓇᖅᑐᖅᓯᐅᖃᑦᑕᐸᑦᑐᓄᑦ ᐃᑲᔫᑎᔅᓴᖅ ᑖᓐᓇ ᐊᓚᒃᑲᖅᑕᐅᓯᒪᑎᓪᓗᒍ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᒪᐃ 31-ᖑᑎᓪᓗᒍ 2023-ᒥ ᒥᓂᔅᑕ ᓴᖅᑭᑦᑎᓚᐅᕐᒪᑕ ᒐᕙᒪᒃᑯᑦ ᒫᓐᓇ ᑖᒃᑯᐊ 

ᐸᓖᓯᒃᑯᓐᓂᒃ ᐳᑭᖅᑕᓕᒃᑯᓐᓂᒃ ᕖᒃᖑᔪᖅ, ᑖᒃᑯᐊ ᑎᑎᕋᖅᓯᒪᔪᑦ ᐸᓖᓯᒃᑯᑦ ᐱᓕᕆᐊᔅᓴᖓᑦ, ᒐᕙᒪᒃᑯᑦ 

ᓯᕗᓪᓕᐅᑎᓯᒪᔭᖓ ᐱᕋᔭᒃᑕᐃᓕᒪᑎᑦᑎᓪᓗᑎᒃ ᐱᕋᔭᖃᑦᑕᖅᑐᓪᓗ ᐅᓄᙱᓐᓂᖅᓴᐅᓕᕐᓗᑎᒃ ᓄᓇᓕᓐᓂ.  

 

ᐊᒻᒪ ᑖᓐᓇ ᑎᑎᕋᖅᓯᒪᔪᖅ ᐅᖃᖅᓯᒪᓚᐅᖅᑐᖅ ᖁᑭᐅᓯᕆᓂᕐᒧᑦ ᐃᓕᓴᐃᓗᑎᒃ ᐊᒻᒪ ᐊᑦᑕᓇᔾᔭᐃᖅᓯᒪᓗᑎᒃ 

ᓄᓇᓕᓐᓂ ᑖᒃᑯᐊ ᐃᓕᓐᓂᐊᖅᑕᐅᓗᑎᒃ ᖃᓄᐃᙱᑦᑎᐊᖁᓪᓗᒋᑦ. ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᐱᓕᕆᕕᖓ 

ᖃᓄᐃᓕᐅᓕᕐᒪᖔᖅ ᐃᖅᑲᓇᐃᔭᖃᑎᖃᖅᖢᑎᒃ ᐸᓖᓯᒃᑯᓐᓂ ᑕᒪᑐᒥᖓ ᓯᕗᓪᓕᐅᔾᔭᐅᓯᒪᔪᖅ ᐱᔭᕇᖅᑕᐅᖁᓪᓗᒍ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᓕᒐᓕᕆᔨᒃᑯᓐᓄᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᑖᓐᓇ ᑲᑎᒪᔨ ᐊᐱᕆᒻᒪᑦ. 

ᐃᓱᒪᒋᓪᓗᒋᑦ ᑕᐃᒃᑯᐊ ᒫᓐᓇ ᐅᖃᐅᓯᕆᔭᐅᖅᑲᐅᔪᖅ ᖃᐅᔨᒪᑦᑎᐊᕆᐊᖃᕐᓂᖅ ᐱᕕᒃᓴᐅᔭᕆᐊᖃᖅᑐᓂᒃ 

ᑕᒪᒃᑯᓂᖓ ᑕᒪᒃᑯᐊᓗ ᐅᖃᖃᑎᒋᓂᐊᖅᐸᕗᑦ ᐱᓕᕆᕕᒃ ᖃᐅᔨᒪᑦᑎᐊᓂᖅᓴᐅᓂᐊᕐᒪᑕ ᑕᒪᒃᑯᐊ ᑐᓴᒐᒃᓴᐃᑦ 

ᑐᓂᔭᐅᑦᑎᐊᖁᓪᓗᒋᑦ ᐊᑐᐃᓐᓇᐅᖁᓪᓗᒍ ᑕᖅᑲᒃᑯᓄᖓ ᓄᓇᑦᑎᓐᓂ.  

 

ᐅᖃᖅᑏ, ᐱᔾᔪᑎᒋᓪᓗᒋᑦ ᐃᖅᑲᓇᐃᔭᖃᑎᖃᖅᑎᓪᓗᑕ ᐸᓖᓯᒃᑯᓐᓂᒃ ᖁᑭᐅᓯᕆᓂᒃᑯᑦ ᐊᑦᑕᓇᔾᔭᐃᖅᓯᒪᓂᕐᒥᒃ 

ᐱᓕᕆᐊᖃᖅᑎᓪᓗᑕ ᐃᖅᑲᓇᐃᔭᖃᑎᖃᖃᑦᑕᖅᓯᒪᔪᒍᑦ ᑲᔪᖏᖅᓴᐃᔾᔪᑎᒋᓪᓗᒍ ᖁᑭᐅᓯᕆᓂᖅ ᐊᑦᑕᕐᓇᙱᑦᑐᒃᑯᑦ 

ᑲᔪᖏᖅᓴᐅᑕᐅᓪᓗᓂ ᐱᓕᕆᔭᐅᓗᓂ ᐊᖏᔪᖅᑳᖓᓪᓗ ᐸᓖᓯᒃᑯᓐᓂᒃ ᖁᑭᐅᓯᕆᔨᒃᑯᑦ ᐱᓕᕆᕕᖓᓃᑦᑐᖅ ᑕᐃᓐᓇ 

ᐃᓚᐅᓪᓗᓂ ᐊᒻᒪᓗᑦᑕᐅᖅ ᖁᑭᐅᓯᕆᓂᕐᒧᑦ ᐃᓕᓐᓂᐊᖅᑎᑕᐅᓚᐅᕐᓗᑎᒃ ᓚᐃᓴᑖᕈᓐᓇᖁᓪᓗᒋᑦ 

ᑐᓂᐅᖅᑲᐃᓪᓗᑎᒡᓗ ᑕᒪᒃᑯᓂᖓ ᖁᑭᖅᓯᔾᔭᐃᒃᑯᑎᓂᒃ ᑮᒍᑎᓂᒃ ᐊᒻᒪ ᐊᑦᑕᓇᔾᔭᐃᖅᓯᒪᓂᕐᒧᑦ ᑕᐃᒪᓐᓇ 

ᐱᓐᓂᑭᓴᐅᑎᖃᑦᑕᖅᖢᑎᒃ ᐊᑦᑕᕐᓇᙱᒃᑐᒃᑯᑦ ᖁᑭᐅᑎᓂᒃ ᐊᑐᕈᓐᓇᖁᓪᓗᒋᑦ.  

 

ᐅᖃᖅᑏ, ᐱᓕᕆᕕᕗᑦ ᐃᓕᓐᓂᐊᖅᑎᑦᑎᖃᑦᑕᓚᐅᖅᑐᖅ ᐃᓕᓴᐃᔨᒃᓴᐅᓂᐊᖅᑐᓄᑦ ᑲᓇᑕᒥ ᖁᑭᐅᓯᕆᔨᒃᑯᑦ 

ᐊᑦᑕᓇᕐᔭᐃᖅᓯᒪᓂᕐᒧᑦ ᐃᓕᓐᓂᐊᖅᑎᑕᐅᖃᑦᑕᓚᐅᖅᑐᑦ ᐃᓕᓴᐃᔪᓐᓇᖅᓯᓂᐊᕐᒪᑕ ᓄᓇᓕᓐᓂ ᑕᐃᒪᓐᓇ 

ᐃᓕᓐᓂᐊᖅᓯᒪᓗᑎᒃ ᑕᐃᒪᓐᓇ ᖁᑭᐅᓯᕆᓂᕐᒥᒃ ᐃᓕᓴᐃᔪᓐᓇᕐᓂᐊᕐᒪᑕ ᓄᓇᓕᓐᓂ.  

 

ᑕᒪᒃᑯᓂᖓ ᖃᐅᔨᒪᑎᑦᑎᓂᖅᓴᐅᓗᑎᒃ ᐊᒻᒪ ᐅᓄᕐᓂᖅᓴᓂᒃ ᐃᓕᓴᐃᔾᔪᑎᖃᖃᑦᑕᕐᓗᑎᒃ. ᑖᒃᑯᐊᓗ ᑕᐃᒃᑯᐊ 

ᓂᕈᐊᖅᑎᒋᓯᒪᔭᑦᑎᓐᓄᑦ ᑐᓴᒐᒃᓴᑦ ᑭᒡᒐᖅᑐᖅᑎᖏᓐᓄᓪᓗ ᕿᑭᖅᑕᕐᔪᐊᕐᒧᑦ ᑲᖏᖅᖢᒑᐱᒻᒥᓪᓗ ᑕᒪᒃᑯᐊ ᑐᓴᒐᒃᓴᑦ 

ᑐᓂᔭᐅᓛᕐᓗᑎᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᕐᕕᐊᑦ ᓂᒋᐊᓄᑦ ᒪᓕᒐᓕᐅᖅᑎ, ᒥᔅᑕ ᓴᕕᑲᑖᖅ. 

 

ᐊᐱᖅᑯᑦ 1278 - 6(2): ᐃᓐᓇᑐᖃᓄᑦ ᓄᓇᓯᐅᑎᒃᓴᑦ (ᓴᕕᑲᑖᖅ) 

 

ᓴᕕᑲᑖᖅ: ᒪ’ᓇ, ᐅᖃᖅᑏ. (ᑐᓵᔨᑎᒎᓕᖅᑐᖅ): ᖁᔭᓐᓇᒦᒃ, ᐅᖃᖅᑏ. ᓯᕗᓕᖅᑎ ᐊᐱᕆᔪᒪᔭᕋ ᑖᓐᓇ, 

ᐃᓐᓇᑐᖃᐃᑦ ᓄᓇᓯᐅᑎᖏᑦ ᑖᒃᑯᐊ ᐅᖃᐅᓯᕆᓯᒪᒻᒪᒋᑦ ᐊᕐᕌᓂ ᓂᐅᕕᖅᑕᐅᓚᐅᕐᒪᑕ ᐃᓐᓇᑐᖃᐃᑦ 

ᓄᓇᓯᐅᑎᖏᑦ, ᓱᓕᒎᖅ ᐊᐅᓚᑕᐅᖏᒻᒪᑕ ᐃᖏᕐᕋᖏᒻᒪᑕ.  

$1 ᒥᓕᐊᖏᓐᓃᓚᐅᖅᑐᖅ ᑮᓇᐅᔭᖅᑎᒍᑦ ᐊᔾᔨᓕᐅᖅᑕᐅᖃᑦᑕᖅᖢᑎᒃ ᐊᒻᒪᓗᑦᑕᐅᖅ ᐱᓚᐅᕐᒪᑦ ᓰᕖᓰᒃᑯᑦ 

ᑎᑎᕋᖅᓯᒪᔭᖓᓂ ᐅᖃᕈᒪ, ᐅᖃᖅᖢᓂ ᓄᐊᔪᑦ ᕖᑦᓱ ᓯᑏᓪ, ᒐᕙᒪᒃᑯᑦ ᐊᐅᓚᑦᑎᔨᖓᓂ. 

ᐅᖃᕈᒪᙱᑦᑐᖓ, ᐊᓯᔾᔨᔾᔮᖏᑦᑕᕗᑦ ᑐᕌᒐᐅᓲᑦ. ᑖᒃᑯᐊ ᑮᓇᐅᔭᐃᑦ ᐱᙱᑯᑦᑎᒍᑦ ᑖᓐᓇ ᐱᓕᕆᓱᑦ, 

ᑕᐅᑐᙳᐊᖅᑕᕗᑦ ᕿᒥᕐᕈᓇᑦᑕᐅᒃᑲᓐᓂᕆᐊᓕᒃ. ᐊᐱᖅᑯᑎᒋᔪᒪᓪᓗᒍ ᓯᕗᓪᓕᖅ ᑖᓐᓇ ᓯᕗᓕᖅᑎᓄᑦ, ᓯᕗᓕᖅᑎ 

ᓂᐅᕕᓚᐅᕐᒪᑦ ᓄᓇᓯᐅᑎᓂᑦ. ᐊᐅᓚᑦᑎᔪᓐᓇᖅᐹ ᐃᓐᓇᑐᖃᐃᑦ ᓄᓇᓯᐅᑎᖓ ᐊᑐᖅᑕᐅᔪᓐᓇᕐᒪᖔᑕ 

ᐊᑐᖅᑕᐅᔾᔪᑎᒃᓴᖏᓐᓄᑦ, ᑕᐃᒪᓐᓇᐃᑦᑐᓐᓇᖅᐹ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ ᓄᓇᕗᒻᒧᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᖅᑕᕋᓗ, ᑖᓐᓇ ᐊᐱᕆᔪᖅ. ᑖᒃᑯᐊ 

ᐱᒻᒪᕆᐅᒻᒪᑦ ᖃᐅᔨᒪᒐᔅᓯ ᓄᐊᓐ ᕖᑦᓱ ᐅᖃᖅᓯᒪᒻᒪᑕ, ᑐᒃᓯᕋᐅᑎᓂᑦ ᑐᓂᓯᓯᒪᓕᕐᒪᑕ 

ᑮᓇᐅᔭᖅᑐᕈᑎᔅᓴᕆᓂᐊᖅᑕᖏᑦ ᒐᕙᒪᒃᑯᓐᓄᑦ, ᐃᓄᐃᓪᓗ ᑎᒥᖁᑎᒋᔭᖏᓐᓄᑦ. 

 

ᑭᓯᐊᓂ ᓂᕆᐅᖅᑐᖓ ᑕᒪᒃᑯᐊ ᑐᒃᓯᕋᐅᑏᑦ ᑐᓂᔭᐅᓯᒪᔪᑦ ᓯᕗᒧᐊᑦᑎᐊᕐᓂᐊᕐᓂᖏᓐᓂᒃ, ᒫᓐᓇ ᐅᖃᓚᐅᕐᒥᔪᖅ 

ᑭᓯᐊᓂ ᑐᓴᒃᑲᓐᓂᓚᐅᙱᒻᒪᑕ ᑕᐃᒃᑯᓂᖓ, ᓂᕆᐅᑦᑐᖓ ᑕᐃᒫᒃ ᓇᓛᒎᖅᑐᒃᑯᑦ ᑭᐅᔭᐅᓂᐊᕐᒪᑕ ᑖᒃᑯᐊ 

ᐊᑐᖅᑕᐅᓕᖅᑐᑦ ᐱᔾᔪᑎᒋᒡᓗᒋᑦ ᑐᒃᓯᕋᐅᑏᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑏᑦ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᑯᑎᒋᖅᑲᐅᔭᖓ ᓯᕗᓕᖅᑎ ᐊᐅᓚᑦᑎᕚᑦ ᑖᒃᑯᓂᖓ 

ᐃᓐᓇᑐᖃᐃᑦ ᓄᓇᓯᐅᑎᖁᑎᒋᔭᖏᓐᓂᑦ ᐊᑐᖅᑕᐅᔪᖏᓐᓂᑦ? ᐊᐱᖅᑯᑎᖃᖅᑲᐅᙱᑦᑐᖓ ᑮᓇᐅᔭᖏᓐᓂᑦ. 

ᓯᕗᓕᖅᑎ ᐅᖃᓕᖅᑲᐅᒻᒪᓂᓛᒃ ᑐᒃᓯᕋᖅᓯᒪᒻᒪᑕ. ᐊᐅᓚᑦᑎᔪᓐᓇᖅᓯᒪᕚᑦ ᑖᒃᑯᓂᖓ ᓯᕗᓕᖅᑎᐅᔪᑦ ᐃᓐᓇᑐᖃᐃᑦ 

ᓄᓇᓯᐅᑎᖏᑦ ᐊᑐᖅᑕᐅᔪᓐᓇᕐᒪᖔᑕ ᐊᑑᒋᔭᒃᓴᖏᑦ ᒪᓕᒡᓗᒋᑦ. 

 

ᓯᕗᓕᖅᑎ, ᑕᐃᓐᓇ ᑲᑉᐸᓂᐅᔪᖅ ᐊᑐᐃᓐᓇᕈᖅᑎᑦᑎᔪᓐᓇᖅᐹ? ᐊᑐᖅᑕᐅᔭᕆᐊᖃᓕᕐᒪᑕ ᐊᕐᕌᓂ 

ᓂᐅᕕᖅᑕᐅᑲᐅᑎᒋᓛᓕᕐᒪᑕ ᐃᓐᓇᑐᖃᐃᑦ ᓄᒃᑕᐅᓯᖏᓐᓂᑦ ᐃᖏᕐᕋᔾᔪᑎᑖᖁᒡᓗᒋᑦ. ᐊᐱᕆᓕᒃᑲᓐᓂᖅᐸᕋ 

ᓯᕗᓕᖅᑎᐅᔪᖅ, ᐱᔪᓐᓇᕐᓂᖃᖅᐹ ᑲᒻᐸᓂᐅᔪᖅ ᐊᑐᖅᑕᐅᔪᖅ ᐊᔭᐅᖅᑐᐃᓂᕐᒥᑦ ᑲᒻᐸᓂ ᐊᑐᕈᓐᓇᖅᓯᖁᓪᓗᒍ 

ᓄᓇᓯᐅᑎᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ ᓄᓇᕗᒻᒧᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓄᖅᑐᐃᖢᖦᖢᖓ ᑕᕝᕗᖓ ᑎᑎᖅᑲᑎᒍᓪᓗ 

ᐅᖃᖃᑦᑕᕋᒪ ᑲᑎᒪᔨᕋᓛᓄᑦ, ᑖᒃᑯᐊ ᖃᓄᖅ ᐱᓕᕆᔭᐅᓂᐊᕐᒪᖔᑕ, ᑖᒃᑯᐊᓗ ᑖᒃᑯᐊ ᐆᑦᑐᕋᐅᑏᑦ ᖃᐅᔨᓴᖅᖢᑎᒍ 

ᐱᓕᕆᓚᐅᖅᑕᕗᑦ.  

 

ᓇᓗᓇᙱᑦᑐᖅ ᑕᐃᓐᓇ ᓇᖕᒥᓂᖃᖅᑐᖅ ᓱᓕ ᑕᐃᓐᓇ ᐊᐅᓚᑦᑎᔪᖅ. ᓂᕆᐅᑦᑐᒍᑦ ᐊᐅᓚᑕᐅᓕᕐᓂᐊᓂᖓᓂᑦ 

ᐊᑐᖅᑕᐅᓕᕐᓗᑎᒃ, ᑖᓐᓇ ᐊᑐᕐᓗᒍ ᑭᓱᒧᑦ ᐊᑐᖅᑕᐅᓂᐊᕐᓂᖓ ᐆᒃᑑᑎᒋᓗᓂᐅᒃ. ᑕᕝᕙᖓᑦ 

ᐃᓕᑉᐹᓪᓕᕈᑎᖃᕐᓂᐊᕐᒥᔪᒍᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᓪᓕᐊᓂᒃ ᑭᖑᓪᓕᖅᐹᒥᓗ ᐊᐱᖅᑯᑏᑦ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓱᓕᓛᒃ ᑭᐅᔭᐅᙱᓐᓇᒪ ᓯᕗᓕᖅᑎᒥᑦ. 

ᐊᐱᕆᑦᑎᐊᕋᑖᖅᑐᖓᐅᒐᓗᐊᖅ. ᓯᕗᓕᖅᑎᐅᔪᖅ ᐱᔪᓐᓇᕐᓂᖃᖅᐹ, ᓴᙱᓂᖃᖅᐹ ᑲᒻᐸᓂᐅᔪᖅ ᓄᓇᓯᐅᑎᓂᑦ 

ᐊᑐᕈᓐᓇᖅᓯᑎᓪᓗᒋᑦ, ᐃᓐᓇᑐᖃᐃᑦ ᐊᔾᔭᖅᑐᖅᑕᐅᔪᓐᓇᖅᓯᓂᐊᕐᒪᑕ ᐃᓯᑲᑦᑕᖅᑕᐅᓗᑎᒃ.  

 

ᓇᓗᓇᙱᑦᑐᖅ ᓯᕗᓕᖅᑎ ᑭᐅᔾᔮᖅᑰᙱᑦᑐᖅ. ᐊᓯᐊᓄᐊᕐᓂᐊᖅᐳᖓ ᐊᓯᐊᓂ ᐊᐱᖅᑯᒻᒥᑦ. ᓯᕗᓕᖅ 

ᐆᑦᑐᕋᐅᑎᐅᓗᓂ, ᖃᐅᔨᓴᐅᑎᒋᓂᕋᕋᑖᕐᒪᒍ ᐃᓕᑉᐹᓪᓕᕈᑎᒋᔭᖓᑦ. ᑭᓱᒥᓪᓕ ᐃᓕᑉᐹᓪᓕᕈᑎᖃᖅᓯᒪᕙ 

ᓯᕗᓕᖅᑎᐅᔪᖅ ᑕᕝᕙᖓᑦ ᖃᐅᔨᓴᕐᓗᑎᒃ ᐱᓕᕆᓂᕐᒥᒃ? ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ ᓄᓇᕗᒻᒧᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᖁᔭᓕᑦᑎᐊᖅᐳᖓ ᑖᔅᓱᒪ ᐊᐱᖅᓲᑎᒋᔭᖓ. 

ᐅᓄᖅᑐᐊᓗᖕᓂᑦ ᐃᓕᑉᐹᓪᓕᕆᐊᖃᕋᑦᑕ. ᐅᖃᖅᑲᐅᒐᒪᐃᓛᒃ, ᐱᒻᒪᕆᐅᓂᖓ ᑕᒪᒃᑯᐊ ᑐᐊᕕᕐᓇᖅᑑᒻᒪᑕ, 

ᐊᒻᒪᓗᑦᑕᐅᖅ ᓯᕗᒧᐊᑦᑎᐊᕆᐊᖃᕐᒪᑕ ᑐᐊᕕᕐᓗᒍ ᓱᒃᑲᔪᒃᑯᑦ.  

 

ᑭᓯᐊᓂ ᑖᒃᑯᐊ ᐊᐅᓚᑕᐅᔾᔪᑎᒋᔭᖓ ᑖᓐᓇ, ᐱᒻᒪᕆᐅᔪᖅ ᓇᓗᓇᐃᕐᓗᒍ ᑖᒃᑯᐊ. ᑕᐱᕇᒡᓗᑕ ᐱᓕᕆᔭᕆᐊᖃᕋᑦᑕ, 

ᐃᓄᑑᓗᑕ ᐱᓕᕆᔪᓐᓇᙱᓐᓇᑦᑕ, ᐋᖅᑭᑦᓱᐃᔪᓐᓇᙱᓐᓇᑦᑕ ᒐᕙᒪᐅᒍᓗᐊᕈᓂ, ᐅᕝᕙᓘᓐᓃᑦ 

ᓇᒻᒥᓂᕆᔭᐅᒍᓗᐊᕈᓂ ᑎᒥᐅᔪᖅ. 

 

ᑭᓯᐊᓂ ᑕᐃᒪᓐᓇ ᑲᑐᔾᔨᖃᑎᒌᒡᑕ, ᐆᑦᑐᕋᐅᑎ ᑖᓐᓇ ᑖᒃᑯᓂᖓ ᓱᓕ ᑲᔪᓯᔪᖅ ᓯᕗᒧᑦ ᓯᕗᒃᑲᑦᑕᓗᐊᕈᒪᑎᓐᓇᒪ 

ᕿᓚᓈᓗᐊᕈᒪᙱᓐᓇᒪ, ᓂᕆᐅᒃᑲᓐᓂᖅᑐᖓ ᐊᐅᓚᑕᐅᔾᔪᑎᒃᓴᖏᑦ ᑮᓇᐅᔭᐃᑦ ᐅᕙᒎᙱᑦᑐᖅ, ᑕᐃᓐᓇ 

ᓇᖕᒥᓂᖃᖅᑐᖅ ᑕᐃᒃᑯᓂᖓ ᐃᓐᓇᑐᖃᕐᓂᑦ ᓄᓇᓯᐅᑎᖏᓐᓄᑦ ᑮᓇᐅᔭᓂᑦ ᐱᒐᔭᖅᐳᖅ ᐊᐅᓚᑦᑎᔾᔪᑎᒃᓴᖏᓐᓂᑦ. 

ᖁᔭᓐᓇᒦᒃ, ᐅᖃᖅᑏ. 

  

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ, ᐊᒡᒍᒻᒧᑦ ᒪᓕᒐᓕᐅᖅᑎ, ᒥᔅ ᖁᐊᓴ. 

 

ᐊᐱᖅᑯᑦ 1279 - 6(2): ᐃᖅᑲᓇᐃᔭᖅᑎᑦ ᐃᒡᓗᖁᑎᒃᓴᖏᓄᑦ ᐊᑐᐊᒐᖅ (ᖁᐊᓴ) 

 

ᖁᐊᓴ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᓂᐊᖅᑕᒃᑲ ᒥᓂᔅᑕᖓᓐᓄᑦ ᓄᑖᒧᑦ ᐃᖅᑲᓇᐃᔭᖅᑐᓕᕆᔨᒃᑯᑦ. 

ᐅᖃᖅᑏ, ᑐᓴᒃᑲᓐᓂᕈᒪᒐᒃᑯ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᐊᑐᐊᒐᖓᑦ ᐃᒡᓗᖃᖅᑎᑦᑎᓂᕐᒧᑦ. 

 

ᒥᓂᔅᑕ, ᐃᖅᑲᐅᒪᔪᒃᓴᐅᒻᒪᑦ ᑕᒪᓐᓇ ᐃᓱᓛᓘᑏᑦ ᓴᖅᑭᖃᑦᑕᖅᓯᒪᒐᒃᑯ ᑕᕝᕙᓂ. ᐅᓄᖅᓯᕙᒡᓕᐊᑐᐃᓐᓇᕐᒪᑕ 

ᐃᒪᐃᓐᓇᔪᑦ ᐃᓄᐃᑦ ᐃᖅᑲᓇᐃᔭᖅᑐᑦ ᐊᑯᓂᐊᓗᒃ ᒐᕙᒪᒃᑯᓐᓂ ᓄᖅᑲᕌᖓᒥ ᐊᖏᕐᕋᖃᕈᓐᓃᖃᑦᑕᕐᒪᑕ 

ᐃᓐᓇᐅᓂᕐᒧᑦ ᓄᖅᑲᕌᖓᒥᒃ, ᐃᒡᓗᓕᒻᒥᓗ ᐊᓂᔭᕌᖓᒥ ᐃᒡᓗᒃᓴᖃᕈᓐᓃᖅᖢᑎᒃ ᐃᖅᑲᓇᐃᔭᖅᑏᑦ ᑐᖅᑲᖅᑕᕐᕕᐅᑉ 

ᐊᖏᔪᖅᑳᖃᕐᕕᐅᑉ ᓯᓚᑖᓂ ᓄᓇᖃᖅᑐᑦ. ᐃᒡᓗᓂᑦ ᓇᖕᒥᓂᕆᔭᐅᔪᓂᑦ ᐱᑕᖃᙱᒻᒪᑦ ᐃᓯᕐᕕᔅᓴᖏᓐᓂᑦ? 

ᐅᑕᖅᑭᔫᒐᓗᐊᑦ ᐊᕐᕌᒍᓄᑦ ᐅᓄᖅᑐᐊᓗᓐᓄᑦ ᐅᑕᖅᑭᒡᓗᑎᒃ ᐃᒡᓗᒥᓐᓂ. 

 

ᑖᓐᓇ ᒥᓂᔅᑕᐅᓚᐅᖅᓯᒪᔪᒧᑦ ᐅᖃᐅᓯᒋᒐᒃᑯ, ᐅᖃᐅᑎᔭᐅᓚᐅᖅᓯᒪᔪᖓ ᒐᕙᒪᒃᑯᑦ ᖃᐅᔨᒪᒻᒪᑕ ᑕᒪᑐᒧᖓ 

ᖃᓄᐃᓐᓂᕆᔭᖓᓂᑦ. ᒥᓂᔅᑕ, ᑐᓴᖅᑎᑦᑎᔪᓐᓇᖅᐹ ᒐᕙᒪᒃᑯᓐᓂ ᖃᓄᐃᓕᐅᓕᕐᒪᖔᑕ ᑖᒃᑯᓂᖓ ᑭᐅᓇᓱᒡᓗᑎᒃ 

ᑕᐃᒪᐃᓐᓂᕆᔭᖏᓐᓄᑦ? ᖁᔭᓐᓇᒦᒃ, ᐅᖃᖅᑎᑦᑎᔩ.   

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᔅᑕ ᑕᐃᕕᑦ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᓚᒋᒡᓗᒋᑦ ᐃᖅᑲᓇᐃᔭᖅᑏᑦ 

ᐃᒡᓗᖃᖅᑎᑕᐅᓂᖏᓐᓄᑦ ᐊᑐᐊᒐᖅ ᑖᓐᓇ ᐃᓚᒋᒡᓗᓂᐅᒃ, ᑎᑎᕋᖅᓯᒪᓂᕆᔭᖏᑦ ᑕᐃᒃᑯᐊ ᓄᖅᑲᕐᓂᐊᓕᖅᑐᑦ 

ᐃᓐᓇᐅᓂᕐᒧᑦ, ᓄᖅᑲᖅᑐᓪᓗ ᐃᒡᓗᖃᖅᑐᑦ ᒐᕙᒪᒃᑯᑦ ᐃᒡᓗᖁᑎᖏᓐᓂ ᐃᖅᑲᓇᐃᔭᖅᑐᓄᑦ. ᑖᒃᑯᐊ ᑭᐅᓇᓱᑦᑕᕗᑦ 

ᑕᐃᑰᓇ ᐊᑐᐊᒐᖅᑎᒍᑦ. ᑖᓐᓇ ᐱᕙᓪᓕᐊᓂᖃᖅᑐᖅ ᐊᑐᐊᒐᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᐹᖅ ᐃᓚᒋᐊᕈᑦ, ᒥᔅ ᖁᐊᓴ. 

 

ᖁᐊᓴ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑎᑦᓯᔩ, ᑕᒫᓂ ᓄᖅᑲᒐᔪᑦᑐᑦ ᒐᕙᒪᒃᑯᓐᓂ 60−ᓂᑦ 

ᐅᑭᐅᖃᓕᕋᐃᒐᒥᒃ.  

ᒥᓂᔅᑕᐅᔪᖅ ᐅᖃᕈᓐᓇᖅᐸ, ᖃᑦᓯᑦ ᐃᓄᐃᑦ ᐃᖅᑲᓇᐃᔭᖅᑐᑦ ᓄᓇᕗᑦ ᒐᕙᒪᒃᑯᓐᓂ ᐃᓐᓇᐅᓂᖅᓴᐅᕙᑦ 

ᐅᖓᑕᐅᔾᔨᓯᒪᔪᓂ ᓄᖅᑲᕈᓐᓇᖅᓯᓕᕌᖓᒥᑦ, ᖃᑦᓯᓂᓪᓗ ᐅᑭᐅᖃᓯᕙᑉᐸᑦ ᑕᐃᒪᓐᓇ ᐅᑭᐅᑦ ᑕᓪᓕᒪᑦ 

ᑕᑯᓐᓇᙳᐊᕐᓗᒍ? ᖁᔭᓐᓇᒦᒃ, ᐅᖃᖅᑎᑦᓯᔩ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᑲᓇᐃᔭᖅᑐᓕᕆᓂᒧᑦ ᒥᓂᔅᑕ, ᑕᐃᕕᑦ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑕᐃᒫᑎᒋ ᐃᓗᓕᖅᑐᔪᓂᑦ 

ᓈᓴᐅᑎᖃᖏᑕᐃᓐᓇᕋᒪ ᑭᓇ ᑭᒃᑯᑦ ᐃᓐᓇᐅᓂᖅᓴᐅᔫᓛᖅᑐᓂᑦ, ᐱᓯᒪᒍᑦᑎᒍ, ᐄ’, ᐊᑐᐃᓐᓇᕈᒐᓱᕈᓐᓇᕋᔭᖅᐸᒃᑲ. 

ᐃᖅᑲᓇᐃᔭᖅᑎᓄᑦ ᐃᒡᓗᖃᖅᑎᑦᓯᓂᕐᒥᑦ, ᐊᑐᐃᓐᓇᖃᖅᑎᑦᓯᒍᓐᓃᖅᐸᓪᓕᐊᓕᕌᖓᑦᑕ ᓇᖕᒥᓂᖅ ᑭᒃᑯᓕᒫᓄᑦ 

ᐃᒡᓗᓕᖃᖅᑎᑦᓯᖔᕈᑎᐅᕙᑦᑐᒧᑦ ᐱᕙᓐᓂᖓ ᐊᖏᔫᒻᒪᑦ. ᑲᒪᒋᓇᓱᑉᐸᓪᓕᐊᓯᒪᔭᕗᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹ ᑭᖑᓪᓕᖅᐹᕆᓗᒍ ᐊᐱᖅᑯᒻᒧᑦ, ᒥᔅ ᖁᐊᓴ. 

 

ᖁᐊᓴ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐊᑲᐅᓂᖅᓴᐅᒻᒪᕆᒐᔭᕋᓗᐊᕐᒪᑦ ᐃᖅᑲᓇᐃᔭᖅᑏᑦ ᐃᓱᓕᕝᕕᔅᓴᖏᑦ 

ᑎᑭᑦᑕᕆᐊᒃᓯᑎᒡᓗᒋᑦ ᐃᒡᓗᒦᒡᓗᑎᒡᓗ ᒐᕙᒪᒃᑯᑦ ᐃᒡᓗᖁᑖᓂ. ᓄᖅᑲᕆᐊᖃᑦᑕᖅᓯᒪᔪᐃᑦ ᑕᑯᖃᑦᑕᖅᓯᒪᒐᑦᑎᒍᑦ 

ᐃᒡᓗᒥᒃ ᐊᓂᓚᐅᖅᖢᑎᒃ ᐊᖏᕐᕋᑦᓴᖃᕈᓐᓃᕌᖓᒥᒃ ᐅᑎᑐᐃᓐᓇᖃᑦᑕᕐᒪᑕ ᓄᖅᑲᓪᓗᐊᓕᕋᓗᐊᖅᖢᑎᒃ. 

 

ᑕᒪᓐᓇ ᖃᐅᔨᓴᖅᑕᐅᑦᑎᐊᖅᐸᑦ ᐊᑲᐅᒐᔭᖅᑐᖅ, ᑭᓯᐊᓂᓕ (ᑐᓵᔨᑎᒎᓕᖅᑐᖅ) ᒐᕙᒪᒃᑯᑦ ᐃᖅᑲᓇᐃᔭᖅᑎᓄᑦ 

ᐊᑐᐊᒐᖅ ᐃᒡᓗᖃᖅᑎᑦᓯᓂᕐᒧᑦ ᓄᑖᖑᕆᐊᖅᑕᐅᓚᐅᖅᓯᒪᔪᖅ ᐄᑉᐱᕆ 2019ᒥ, ᐅᑭᐅᑦ ᑕᓪᓕᒪᐅᓗᐊᓕᖅᑐᑦ. 

ᖃᐅᔨᒪᒻᒪᑦ ᒥᓂᔅᑕ, ᑖᒃᑯᐊ ᐸᕐᓇᐅᑎᖏᓐᓂ ᐱᓕᕆᕝᕕᖓᑕ ᓯᕗᓪᓕᐅᔾᔨᓯᒪᐃᓂᕋᐃᓯᒪᒻᒪᑕ 

ᓄᑖᙳᕆᐊᖅᑕᐅᓗᓂᒡᒎᖅ ᐊᑐᐊᒐᖅ. ᒥᓂᔅᑕᐅᔪᖅ ᐅᖃᕈᓐᓇᖅᐸ, ᑭᓱ ᐊᓯᔾᔨᓪᓚᕆᕈᑎᐅᓂᐊᖅᐸᑦ ᐊᑐᐊᒐᕐᒧᑦ 

ᐃᓱᒪᒃᓴᖅᓯᐅᕈᑕᐅᓯᒪᕚ? ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᑲᓇᐃᔭᖅᑐᓕᕆᓂᒧᑦ ᒥᓂᔅᑕ, ᑕᐃᕕᑦ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑐᕌᒐᖃᕋᓱᑉᐳᒍᑦ ᐊᑐᐊᒐᐃᑦ 

ᑕᖅᑭᑦ ᐱᖓᓱᑦ ᖄᖏᕈᑎᒃ ᐱᓂᐊᓕᕌᑉᑎᒍ. ᐊᖏᖅᑕᐅᓯᒪᓕᕈᑎᒃ, ᑖᑉᑯᐊ ᐃᓗᓕᖏᑦ ᐅᖃᐅᓯᕆᓂᖅᓴᕆᒐᔭᕋᑉᑭᑦ. 

ᒫᓐᓇᐅᔪᓪᓕ ᑎᑎᕋᖅᑕᐅᕙᓪᓕᐊᑐᐃᓐᓇᕐᒪᑕ. ᐅᖃᔅᓵᓕᓗᐊᕋᔭᕋᒪ, ᑭᓱᓂᑦ ᐃᓗᓕᖃᕐᓂᐊᕐᒪᖔᑦ 

ᐊᖏᖅᑕᐅᓚᐅᖏᑎᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᖃᒪᓂ’ᑐᐊᕐᒧᑦ ᒪᓕᒐᓕᐅᖅᑎ, ᒥᔅᑕ ᓯᒪᐃᓚᒃ. 

 

ᐊᐱᖅᑯᑦ 1280 - 6(2): ᐊᒡᒍᖅᓯᒪᖃᑎᒌᕈᓘᔭᖅᑐᓄᑦ ᑭᒡᓕᓯᓂᐊᕈᑎᒃᑯᑦ ᐃᓱᒫᓘᑎᒃᓴᐃᑦ (ᓯᒪᐃᓚᒃ) 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᑯᑎᒋᓂᐊᖅᑕᒃᑲ ᓯᕗᓕᖅᑎᒧᑦ. 

ᐅᑎᕐᕕᒋᒃᑲᓐᓂᕈᒪᒐᒃᑯ ᒐᕙᒪᖃᕐᕕᐅᔪᓂᑦ ᑭᒡᓕᖃᕐᕕᐅᔪᓄᑦ ᑭᕙᓪᓕᒥ. ᓯᕗᓕᖅᑎ ᐃᖅᑲᒪᐅᒪᔪᔅᓴᐅᕗᖅ, 

ᑐᓴᕈᑎᐅᔪᔪᒥᑦ ᓅᕕᒻᐱᕆᒥ. ᒐᕙᒪᑐᖃᒃᑯᓐᓄᑦ ᑕᒪᒃᑯᐊ ᓄᓇᐃᑦ ᑭᒡᓕᒋᔭᖏᑦ ᑭᕙᓪᓕᕐᒥ ᐱᓪᓗᒋᑦ. ᐅᖃᐅᓯᕆᒐᒃᑯ 

ᑕᒪᓐᓇ ᐅᑭᐅᖅ ᐃᒃᓯᕙᓂᖃᖅᑎᓪᓗᑕ ᓯᕗᓕᖅᑎ ᐅᖃᔪᒻᒪᑦ, ᓄᓇᕗᑦ ᒐᕙᒪᒃᑯᑦ ᒫᓐᓇᐅᔪᖅ 

ᐃᖅᑲᓇᐃᔮᖃᖅᐸᓪᓕᐊᕗᑦ ᑭᖑᓪᓕᖅᐹᖅᓯᐅᓪᓗᑎᑦ ᒎᑕᓇᐃ ᐃᖅᑭᓕᓐᓂᑦ ᐊᒻᒪ ᐋᓴᕚᔅᓴ ᐃᖅᑭᓕᖏᓐᓂᑦ 

ᐊᑐᓕᖅᑎᑦᓯᒍᑎᑦᓴᒧᑦ ᐸᕐᓇᐅᑎᒥᒃ. 

 

ᓄᓇᕗᑦ ᒐᕙᒪᒃᑯᑦ ᒪᓕᒋᐊᓕᒻᒥᓂᒃ ᑲᔪᓯᑎᑦᓯᒋᐊᖃᕐᒪᑕ ᓄᓇᑖᕈᑎ ᒪᓕᓪᓗᒍ. ᓄᓇᕗᑦ ᒐᕙᒪᒃᑯᑦ ᐊᒻᒪᓗ 

ᐋᔩᖃᑎᖃᖅᐸᓪᓕᐊᒻᒪᑕ ᐊᑐᓕᖅᑎᑦᓯᒍᑎᑦᓴᒧᑦ ᑮᓇᐅᔭᓂᑦ, ᑲᓇᑕᐅ ᒐᕙᒪᒃᑯᖏᓐᓄᑦ ᑐᓂᖃᑦᑕᕋᔭᖅᑕᖏᓐᓂᑦ 

ᑕᒪᒃᑯᐊ ᒪᓕᑦᑕᐅᖁᓪᓗᒋᑦ. ᒥᓂᔅᑕᐅᔪᖅ ᑭᐅᑦᓯᐊᕈᓐᓇᖅᐸ, ᐃᓚᖏᓐᓂᑦ ᑭᓱᓪᓚᑦᑖᓂᑦ ᐊᑐᓕᖅᑎᑦᓯᒍᑎᒧᑦ 

ᒪᓕᒋᐊᖃᕐᓂᐊᖅᑐᓂᑦ ᓯᕗᒧᒍᑎᑦᓴᐅᓂᐊᖅᑐᒧᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ ᓄᓇᕗᒻᒧᑦ, ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᖅᐸᕋᓗ ᒪᓕᒐᓕᐅᖅᑎᐅᖃᑎᒐ 

ᑐᓴᖅᓵᓕᖅᑎᑦᓯᓚᐅᕐᒪᑦ ᓯᕗᓂᐊᓂ ᑕᒪᓐᓇ ᐅᑎᕐᕕᒋᕙᓪᓕᐊᓂᐊᕋᑦᑎᒍ, ᐱᒻᒪᕆᐅᔪᖅ ᑕᒪᓐᓇ. ᐊᐱᖅᑯᑎᐅᔪᒧᑦ, 

ᑲᓇᑕ, ᓄᓇᕗᑦ, ᓄᓇᕗᑦ ᑐᙵᕕᒃᑯᓪᓗ ᐊᒻᒪ ᑭᒡᒐᖅᑑᒥ ᑲᐃᑑᑦᓴᓇᐃ ᐃᖅᑭᓖᑦ ᐋᓴᐸᑳᔅᓯᒥᓗ ᐃᖅᑭᓖᑦ. 



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᒥᐊᓇᖅ ᐅᖃᑦᓯᐊᖏᓇᑉᑭᑦ. ᑖᒃᑯᐊ ᑕᓪᓕᒪᓄᑦ ᐊᖏᕈᑎᐅᓯᒪᔪᑦ ᑎᒥᓄᑦ, ᐱᒻᒪᕆᐅᓂᖓᓂᒃ 

ᑐᑭᒧᐊᕈᑎᐅᓂᐊᖅᑐᒥᑦ ᑕᒪᒃᑮᓐᓄᑦ ᑎᒥᐅᔪᓄᑦ. 

 

ᖁᕕᐊᓇᓪᓚᕆᓐᓂᐊᖅᖢᓂᓗ ᑖᒻᓇ, ᐊᑯᓂᐅᓕᕐᒪᐃᓛᒃ, ᐊᒻᒪ ᑕᒪᕐᒥᒃ ᐃᓚᐅᖃᑕᐅᔪᑦ 

ᐱᓂᐊᓂᒃᓯᖁᒥᓇᕐᓂᐊᖅᓱᑎᑦ. ᐊᖏᕈᑎᐅᔪᒧᑦ, ᐊᔾᔨᒌᙱᑦᑐᑦ ᐱᓪᓗᒋᑦ ᐊᒻᒪᓗ ᐃᖅᑲᖅᑐᐃᒍᑎᐅᒐᓱᑦᓴᐃᓇᖅᑐᑦ 

ᑐᓗᖅᓯᒪᐅᑎᖃᖏᓪᓗᓂ ᒪᓕᒐᑎᒍᑦ. 

 

ᓄᓇᕗᑦ ᒐᕙᒪᒃᑯᑦ ᐊᖏᖅᓯᒪᕗᑦ, ᑐᓴᐅᒪᑎᑦᓯᑦᓯᐊᖃᑦᑕᕈᒪᓂᖅᓴᐅᓕᖅᓱᑎᒃ, ᐱᓕᕆᖃᑎᖃᑦᓯᐊᕐᓗᑎᓪᓗ 

ᐃᓚᐅᔪᓄᑦ, ᐱᓗᐊᖅᑐᒥᑦ ᐊᑦᑐᐃᕈᑕᐅᓂᐊᖅᑐᓄᑦ ᒐᕙᒪᒃᑯᑦ ᓄᓇᖁᑎᖏᓐᓂ. ᐊᒻᒪᓗ ᐊᖏᖅᓯᒪᑦᓯᐊᖅᓂᐊᖅᓱᑕ 

ᐱᓕᕆᓇᓱᒋᐊᒥᒃ ᐊᑦᑐᐊᓪᓚᕆᑦᑐᓂᑦ. ᑭᓱᓗ ᐋᔩᕈᑕᐅᑦᓴᕆᐊᖃᕐᓂᐊᖅᐸ ᑲᔪᓯᒐᓱᑦᓴᐃᓇᕐᒪᑕ. 

ᐱᐊᓂᒐᓱᒍᒫᕐᓂᐊᕋᓗᐊᖅᑐᒍᑦ ᑖᓐᓇ ᓴᖏᓂᖅᑖᐸᓪᓕᐊᓂᖅ ᐄᐳᕈᓪ 1, 2027−ᒥ ᑎᑭᓚᐅᙱᓐᓂᖓᓂ. 

ᖁᔭᓐᓇᒦᒃ, ᐅᖃᖅᑎ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᐹᖅ ᐃᓚᒋᐊᕈᑎᓐᓄᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᓪᓗ ᓯᕗᓕᖅᑎ. ᐅᖃᖅᑏ, ᐅᖃᐅᓯᕆᒐᒃᑯ ᑖᒻᓇ ᐅᑭᐅᖅ 

ᐃᒃᓯᕙᓂᖃᖅᑎᓪᓗᑕ. ᓯᕗᓕᖅᑎ ᐅᖃᓚᐅᕐᒪᑦ, ᐅᖃᖅᖢᒍ, ᐅᖃᕋᓱᑦᓯᐊᕐᓗᒋᑦᑕᐅᖅ ᒎᑎᓕᓂᐊ, ᒎᑎᓂᐊ 

ᐃᖅᑭᓖᑦ, ᐋᓴᐹᔅᑲ ᐃᖅᑭᓖᑦ ᓄᓇᖁᑎᒥᓐᓂ ᒐᕙᒪᑐᖃᒃᑯᑦ ᓄᓇᖁᑎᖏᓐᓃᑦᑐᑦ.  

 

ᑐᓂᔭᐅᔪᒫᕐᓂᐊᖅᑐᖅ ᒎᑎᓂᐊ, ᒎᑎᓂᐊᑦ ᐃᖅᑭᓖᑦ, ᐋᔅᓴᐹᑲ ᐃᖅᑭᓕᖏᓐᓄᓪᓗ ᓄᓇᖁᑎᒥᓐᓂᑦ ᒎᑕᓇᐃ 

ᐃᖅᑭᓖᑦ, ᐋᔅᓴᐹᔅᑲ ᐃᖅᑭᓖᑦ ᑕᐃᒪᓐᓇᑦᑕᐅᖅ ᐱᔪᓐᓇᐅᑎᖃᕋᔭᕆᕗᑦ ᐃᓄᖕᓄᑦ ᐊᖑᓇᓱᒍᓐᓇᕐᓗᑎᒃ 

ᓄᓇᖃᖃᑕᐅᒍᓐᓇᕐᓗᑎᒃ, ᐊᒻᒪ ᐊᐅᓚᑦᓯᖃᑕᐅᔪᓐᓇᕐᓗᑎᑦ ᓄᓇᒥᐅᑕᓂᑦ. ᓯᕗᓕᖅᑎᐅᔪᖅ, ᐅᓂᒃᑳᑦᑎᐊᕈᓐᓇᖅᐸ 

ᑕᒪᒻᓇ, ᐃᒻᒪᖃᖃᐃ ᓄᖅᑲᑎᑦᓯᒍᓐᓇᕐᒪᑕ ᓴᓇᒋᐊᓕᓐᓂᑦ, ᐅᔭᕋᕐᓂᐊᓂᕐᒥᓘᓐᓃᑦ. ᐃᑲᔪᖅᓱᖅᑕᐅᒐᓗᐊᕈᑎᒃ 

ᓄᓇᕗᑦ ᒐᕙᒪᒃᑯᓐᓄᑦ, ᑭᕙᓪᓕᕐᒥᓘᓐᓃᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ ᓄᓇᕗᒻᒧᑦ, ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪᓐᓇᑦᑕᐅᖅ ᖁᕕᐊᒋᑦᓯᐊᖅᐸᕋ 

ᐊᐱᖅᓱᒻᒪᑦ ᒪᓕᒐᓕᐅᖅᑎ. ᐄ’. ᐊᐱᖅᑯᑎᐅᔪᒧᑦ, ᓂᕆᐅᑦᓯᐊᖅᑐᒍᑦ ᐱᓇᓱᐊᖃᑎᒌᑦᓯᐊᕈᒪᓪᓗᑎᒍ 

ᓄᓇᖃᖅᑳᖅᑐᓕᒫᑦᑎᐊᑦ ᐊᑎᓕᐅᖃᑕᐅᔪᔪᑦ.  

 

ᓇᒻᒥᓂᖅᓱᖅᑖᕙᓪᓕᐊᓂᕐᒧᑦ ᐃᓄᐃᓪᓗ ᐃᓚᐅᕝᕕᖃᑦᓯᐊᕐᓂᖏᓐᓄᑦ ᓄᓇᑖᕈᑎᖃᕋᑉᑕ ᓄᑖᓪᓚᕆᒻᒥᒃ. 

ᐊᔾᔨᒌᙱᑦᑐᓂᓗ ᑲᒪᒋᔭᑦᓴᒥᓂ ᓇᓗᓇᐃᔭᕈᑎᖃᕐᒪᑕ. ᓇᒻᒥᓂᖅᓱᖅᐸᓪᓕᐊᓂᖅ ᐱᓪᓗᒍ, 

ᐱᕈᖅᐸᓪᓕᐊᑎᑦᓴᐃᓐᓇᕈᒪᔭᕗᑦᑕᐅᖅ ᐊᓯᖏᓐᓂᒃ ᓄᓇᖃᖅᑳᖅᑑᔪᓂ. ᑖᒃᑯᐊ ᒪᕐᕉᒃ ᐃᖅᑭᓖᒃ ᐱᓗᐊᖅᑐᖅ 

ᐅᖃᐅᓯᕆᔭᕗᑦ. 

 

ᐋᔩᖃᑎᒋᐅᔪᓂ ᓱᓕ ᓯᕗᓕᐅᓵᓕᕈᒪᖏᓐᓇᒪ ᐊᖏᕈᑎᒋᓯᒪᔭᕗᑦ ᓇᓗᓇᐃᔭᖅᓯᒪᔭᕗᓪᓗ ᐱᓇᓱᐊᖃᑎᒌᓐᓂᑎᓐᓂ 

ᖃᓄᕐᓗ ᐱᕙᓪᓕᐊᕕᑦᓴᐅᓂᑦᑎᓐᓂᒃ ᐋᔩᕈᑕᐅᒻᒪᑦ ᓱᓕ. ᑐᑭᒧᐊᕈᑕᐅᓯᒪᐃᓐᓇᖅᑐᖅ ᐊᖏᖅᓯᒪᓂᕗᑦ 

ᐅᖃᖃᑎᒌᑦᓯᐊᕐᓂᕗᓪᓗ ᐱᒃᑯᒋᔭᖃᑦᓯᐊᕐᓂᕐᒥᓪᓗ ᓄᓇᒥᑦ ᐊᑦᑐᐊᖃᑕᐅᔪᓄᑦ. ᐃᓄᓐᓂᒃ ᑕᐃᒪᐃᕙᒌᕋᓗᐊᖅᑐᒍᑦ 

ᑕᐃᒫᒃ ᐃᖅᑭᓕᓄᑦ ᐱᕙᓪᓕᐊᓂᐊᕐᒥᒻᒪᑦ ᐊᕐᕌᒍᐃᑦ ᐊᒡᒋᖅᐸᓪᓕᐊᑎᓪᓗᒋᑦ ᐋᔩᖃᑎᒌᑉᐸᓪᓕᐊᕈᑎᖃᖅᑎᓪᓗᑕ 

ᓯᕗᒨᕈᑎᑦᓴᒧᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: (ᑐᓵᔨᑎᒍᑦ) ᖁᔭᓐᓇᒦᒃ. ᐊᐃᑉᐹ ᑭᖑᓪᓕᖅᐹᖅ ᐊᐱᖅᑯᑎᓄᑦ ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ: (ᑐᓵᔩᑎᒍᑦ) ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑖᓐᓇ ᐅᖃᐅᓯᕆᒐᒃᑯ ᐅᑭᐅᖅ, ᐃᒃᓯᕚᕐᓂᖃᖅᑎᓪᓗᑕ 

ᓯᕗᓕᖅᑎ ᐅᖃᓚᐅᕐᒪᑦ, ᓄᓇᑖᕈᑎᐅᓯᒪᔪᓂᑦ ᒎᑎᓕᓇᐃ ᐃᖅᑭᓖᑦ ᐋᓴᐹᔅᑲ ᐃᖅᑭᓖᑦ ᑕᐃᒪᓐᓇᑦᑕᐅᖅ ᐃᓄᒃᑎᑐᑦ 

ᐱᔪᓐᓇᐅᑎᖃᕋᔭᕐᒪᑕ ᓲᕐᓗ ᐊᖑᓇᓱᒍᓐᓇᐅᑎᖃᕐᓗᑎᑦ.  



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᖃᐅᔨᒪᒐᑦᑎᒍᑦ ᓄᓇᕗᑦ ᒐᕙᒪᒃᑯᑦ ᐱᓇᓱᒐᓱᒋᐊᖃᖅᓯᒪᒻᒪᑕ ᓴᐳᔾᔨᒐᓱᑦᓱᑎᒃ ᑐᒃᑐᐃᑦ ᐃᓚᖏᓐᓂᒃ 

ᐊᒥᓲᓂᖏᑦ ᐱᓪᓗᒋᑦ. ᓯᕗᓕᖅᑎᐅᔪᖅ ᑭᐅᑦᓯᐊᕈᓐᓇᖅᐸᑦ ᒐᕙᒪᕗᑦ ᓴᙱᓂᖃᓪᓚᑦᑖᕋᔭᕋᓗᐊᕐᒪᖔᑦᑕ ᓄᓇᕗᒻᒥ 

ᐆᒪᔪᓕᕆᓂᕐᒧᑦ ᐱᖁᔭᕐᓂᒃ ᑖᒃᑯᓄᖓ ᒎᑎᓕᓇᐃ ᐃᖅᑭᓕᓄᑦ ᐋᓴᐹᔅᑲ ᐃᖅᑭᓕᓄᑦ ᓄᓇᕗᑦ ᐃᓗᐊᓃᑦᑐᓂᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: (ᑐᓵᔨᑎᒍᑦ) ᖁᔭᓐᓇᒦᒃ. ᓯᕗᓕᖅᑎ ᓄᓇᕗᒻᒧ, ᐸᐅᓗᓯ ᐊᕿᐊᕈᖅ.  

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᐄ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: (ᑐᓵᔨᑎᒍᑦ) ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ-ᒪᓂᕋᔭᒃ, ᒥᔅᑕ ᓚᐃᑦᓯᑑᓐ. 

 

ᐊᐱᖅᑯᑦ 1281 - 6(2): ᐃᖅᑲᖅᑐᐃᕕᒻᒧᑦ ᑎᓕᐅᕆᔾᔪᑏᑦ ᐃᒥᐋᓗᖕᒥᑦ ᐃᒥᖅᑕᐃᓕᒪᖁᔨᓪᓗᑎᒃ 

(ᓚᐃᑦᓯᑑᓐ) 

 

ᓚᐃᑦᓯᑑᓐ: (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᒪᒥᐊᓇᖅ ᐅᖃᕐᓗᖓ ᐅᓪᓗᒥ ᓯᕙᓂᔾᔮᙱ... ᐅᕕ... 

ᐅᐱᒋᒐᓗᐊᕐᓗᑎᑦ. ᐊᐱᖅᑯᑎᒃᑲᓕ ᐃᖅᑲᖅᑐᐃᕕᓕᕆᔨᒃᑯᑦ ᒥᓂᔅᑕᖑᓄᑦ ᐊᐱᖅᓲᑎᒃᑲᑦ ᐃᑉᐸᔅᓴᖅ ᑲᔪᓰᓐᓇᕈᒪᒐᒃᑭᑦ 

ᓱᓕ.  

 

ᐃᒥᕆᐊᖃᙱᑦᑐᓄᑦ ᐅᖃᖅᑲᐅᒻᒪᑦ ᓄᓇᕗᑦ ᓱᓕ ᖁᑦᓯᓛᖑᖃᑕᐅᒻᒪᑦ ᐱᕋᔭᑉᐸᑦᑐᓂᑦ. ᑲᓇᑕᒥ ᓈᓴᐅᓯᕆᔨᒃᑯᑎᒍᑦ 

ᐱᕋᔭᑉᐸᑦᑐᑦ 14%-ᒥᑦ ᐅᓄᖅᓯᒋᐊᖅᓯᒪᓪᓗᑎᒃ. ᐊᒥᓱᑦ ᑕᒪᕐᒥᐅᙱᑦᑑᒐᓗᐊᑦ ᐃᒥᐊᓗᒻᒧᑦ 

ᐊᑦᑐᐊᓂᖃᖅᑐᐃᓐᓇᐸᓘᕙᑦᓱᑎᒃ.  

 

ᑐᓴᕐᓂᐊᕋᓱᒋᓗᐊᓚᐅᙱᓐᓇᒪ ᒥᓂᔅᑕᐅᑉ ᑭᐅᔾᔪᑎᖓᓂ ᐃᖅᑲᖅᑐᐃᕖᑦ 

ᑎᓕᓯᔾᔪᑎᖃᙱᓐᓂᖅᓴᐅᒍᒪᕙᓪᓕᐊᓂᖏᓐᓂᒃ ᐃᒥᐊᓗᑦᑕᐃᓕᖃᑦᑕᑎᑦᓯᓂᕐᒥᒃ. ᒥᓂᔅᑕᐅᔪᖅ 

ᐅᓂᒃᑳᕆᐊᒃᑲᓐᓂᕈᓐᓇᖅᐹ ᑕᒪᑦᓱᒧᖓ ᓱᒻᒪᑦ ᐱᔾᔪᑕᐅᑕᕐᒪᖔᖅ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: (ᑐᓵᔨᑎᒍᑦ) ᖁᔭᓐᓇᒦᒃ. ᐃᖅᑲᖅᑐᐃᕕᓕᕆᓂᕐᒧᑦ ᒥᓂᔅᑕ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ: (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋᓗ ᒪᓕᒐᓕᐅᖅᑎ ᐊᐱᖅᑯᑎᖓᓄᑦ. 

ᑖᒃᑯᐊ ᓄᓇᓕᓐᓂᑦ ᐱᕋᔭᑦᑐᓄᑦ ᒪᓕᒐᓕᕆᔩᑦ, ᓈᓴᐅᑎᖃᒻᒪᕆᙱᒃᑲᓗᐊᖅᑐᖓ ᐃᖅᑲᖅᑐᐃᕕᒻᒥᓪᓗ 

ᑎᓕᔭᐅᕙᑦᑐᓂᑦ ᐊᒥᓱᑦ ᐊᔪᕈᑎᖃᖅᐸᒻᒥᒻᒪᑕ ᐃᒥᐊᓗᒻᒧᑦ. ᖃᐅᔨᓯᒪᓪᓗᒍᑦᑕᐅᖅ ᐅᖃᖅᑏ, 

ᐱᕙᓪᓕᐊᓂᖅᑕᖃᕐᒥᔫᒐᓗᐊᖅ ᑎᓕᓯᔾᔪᑎᐅᕙᑦᑐᓂᑦ ᐃᖅᑲᖅᑐᐃᕕᒻᒥ ᓄᖑᑉᐹᓪᓕᖅᓯᒪᔪᑦ ᑕᒪᒃᑯᐊ ᑭᓯᐊᓂ 

ᓈᓴᐅᑎᓪᓚᑦᑖᖏᑦ ᐱᓯᒪᑦᓯᙱᓐᓇᒪ ᒫᓐᓇ. ᖁᔭᓐᓇᒦᒃ, ᐅᖅᑲᖅᑏ.  

 

ᐅᖃᖅᑎ: (ᑐᓵᔨᑎᒍᑦ) ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ: (ᑐᓵᔨᑎᒍᑦ) ᖁᔭᓐᓇᒦᒃ, ᐅᖅᑲᖅᑏ. ᐃᓱᒪᒋᓪᓗᒋᑦ ᖃᓄᑎᒋ ᐋᓐᓂᖅᓯᓂᐅᖃᑦᑕᖅᑐᐃ ᐱᕋᔭᓐᓂᒃᑯᑦ 

ᐃᒥᐊᓗᒻᒥᑦ ᐱᔾᔪᑎᖃᖅᑐᓂ ᑕᐃᒫᒃ ᑕᕝᕙ ᐱᔾᔪᑎᒋᓪᓗᒍ ᐅᖃᐅᓯᕇᓐᓇᖃᑦᑕᖅᑲᕋ ᐅᕙᓂ ᐊᒻᒪ ᖃᓂᔅᓴᑎᑦᑐᒍ 

ᐊᓄᓪᓚᔅᓰᕕᓕᕆᓂᕐᒥᑦ.  

 

ᒪᓕᒐᓕᕆᔨᒃᑯᓪᓕ ᑖᒃᑯᐊ ᖁᓄᒻᒥᕈᑎᒋᔭᒃᑲᐃᓛᒃ. ᖃᐅᔨᒪᒐᓱᐊᑦᑎᐊᕋᓱᑦᑑᔮᖏᒻᒪᑕ ᑕᒪᑐᒥᖓ.  

ᐅᖃᖅᑏ, ᐅᑉᐱᕈᓱᒃᑲᒪ ᐃᖅᑲᖅᑐᐃᕕᒃᑯᑦ ᓇᓗᓇᐃᖅᑕᐅᔪᓕᒫᑦ ᐱᕋᔭᑦᑐᒥᓂᕐᓄᑦ ᐋᓐᓂᖅᓯᔪᒥᓂᕐᓄᑦ 

ᒪᓕᑦᑕᐅᖃᑦᑕᕆᐊᖃᑦᑐᒋᓪᓗᒋᑦ ᑭᖑᓂᐊᒍᑦ ᐃᒥᐊᓗᒋᐊᖃᕈᓐᓃᖅᑎᑕᐅᓪᓗᑎ ᐃᖅᑲᖅᑐᐃᕕᒃᑯᑦ.  

ᐊᒻᒪᑦᑕᐅᖅ ᐃᖅᑲᖅᑐᖅᑕᐅᔭᕇᖅᑐᑦ ᓇᓗᓇᐃᖅᑕᐅᓯᒪᔪᐃᑦ ᖁᓄᔪᓐᓂᐊᕐᓂᕐᒧᑦ, ᐃᓄᐊᖅᓯᓂᕐᒧᓪᓗ ᐋᖓᔮᕐᓗᑎᒃ 

ᓴᙱᓂᖅᓴᒻᒪᕆᐊᓗᒻᒥᑦ ᐃᒥᐊᓕᒋᐊᖃᕈᓐᓃᖅᑎᑕᐅᓂᖃᕆᐊᓖᑦ ᐃᖅᑲᖅᑐᐃᕕᒃᑯᑦ. ᐊᒻᒪᓗᑦᑕᐅᖅ 

ᐸᓂᖅᓴᕆᐊᖅᑐᖁᔭᐅᓗᓂ ᐃᒥᐊᓗᒍᒪᒍᓐᓃᕋᓱᐊᖅᑎᑕᐅᓗᓂ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: (ᑐᓵᔨᑎᒍᑦ) ᖁᔭᓐᓇᒦᒃ. ᒥᓂᔅᑕᐅᔪᖅ ᒪᓕᒐᓕᕆᔨᒃᑯᓐᓄᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ: (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑲᑎᒪᔨ ᐊᐱᖅᓱᕐᖓᑦ ᑕᐃᒫᒃ 

ᑖᒃᑯᓂᖓ ᑐᓴᖅᑕᐅᖁᔭᖏᓐᓂᒃ ᐅᖃᐅᓯᖃᕐᖓᑦ ᑲᑎᒪᔾᔪᐊᕕᒻᒥ. ᖃᐅᔨᒪᒐᒪ ᐃᓛᒃᑯᑦ ᐃᖅᑲᖅᑐᖅᑕᓕᒫᑦ 

ᐊᔾᔨᒌᑉᐸᖏᒻᒪᑕ ᐊᒻᒪ ᐃᒥᐊᓗᒋᐊᖃᕈᓐᓃᖅᑎᑦᑎᓂᕐᒧᑦ ᓱᖁᔨᓂᐅᖃᑦᑕᖅᑐᐃᑦ ᐃᖅᑲᖅᑐᐃᔨᒃᑯᓐᓄᑦ 

ᐊᑭᕋᖅᑐᖅᑕᐅᓯᒪᓕᕐᒥᒻᒪᑖ ᓄᓇᖃᖅᑳᖅᓯᒪᔪᒥᓂᕐᓂᒃ ᐋᓐᓂᕆᐊᑭᑦᑐᓂᓘᓐᓃᑦ 

ᐃᒥᐊᓗᒋᐊᖃᕈᓐᓃᖅᑎᑦᑎᖔᑐᐃᓐᓇᖅᓯᒪᔫᔮᕐᖓᑕ.  

 

ᐱᓇᓱᐊᕈᓯᐅᓚᐅᖅᑐᒥᓗ ᐃᒥᐊᓗᒋᐊᖃᕈᓐᓃᑎᑦᑎᓃᑦ ᖃᐅᔨᔭᐅᓯᒪᓕᕐᖓᑕ ᐊᑑᑎᖃᓗᐊᙱᒻᒪᑕ. ᐊᓯᐊᓂ, 

ᐃᒥᐊᓗᓕᕆᓂᕐᒧᑦ ᐱᖁᔭᕐᒥᑦ ᐊᑐᕋᔅᓴᖅᑕᖃᖅᑐᖅ ᐃᒥᐊᓗᓗᐊᖅᑕᐃᓕᑎᑦᑎᓂᕐᒧᑦ. ᓄᓇᓕᓐᓂ ᐃᒥᐊᓗᓐᓂ 

ᐃᓕᓐᓂᐊᖅᑎᑦᑎᔨᒃᑯᑦ ᑲᑎᒪᔨᕋᓛᖏᓐᓄᑦ ᐋᖅᑭᑦᑕᐅᒍᓐᓇᕋᔭᖅᑐᓂᑦ ᐅᕝᕙᓘᓐᓃᑦ ᐃᒥᐊᓗᒻᒥ ᐱᔾᔪᑎᖃᕐᓗᓂ 

ᐱᕋᔭᑉᐸᑦ ᐱᒋᐊᖃᕈᓐᓃᖅᑎᑕᐅᑦᑕᐅᒋᒍᓐᓇᕐᖓᑕ. ᑮᓇᐅᔭᓕᕆᔨᒃᑯᓪᓗ ᒥᓂᔅᑕᖓᓄᑦ ᑖᓐᓇ ᑲᒪᒋᔭᐅᖃᑦᑕᖅᑐᓂ.  

 

ᐊᒻᒪ ᒪᓕᒐᓕᕆᓂᕐᒥᒃ ᐃᖅᑲᖅᑐᐃᔪᓕᕆᓂᕐᒥᒃ, ᐃᖅᑲᖅᑐᐃᔩᑦᑕᐅᖅ ᐅᖃᐅᔾᔨᒍᓐᓇᖅᑐᐃᑦ 

ᐃᖅᑲᖅᑐᖅᑕᐅᕕᔅᓴᖓᓂᒃ ᐅᑕᖅᑭᑎᓪᓗᒋᑦ ᐃᒥᐊᓗᒋᐊᖃᔾᔮᙱᒻᒪᑕ. ᐊᔾᔨᒌᑉᐸᖏᒻᒪᑕ ᐃᓛᒃᑯᑦ 

ᐃᖅᑲᖅᑐᖅᑕᐅᔪᐃᑦ ᒪᓕᑦᑕᐅᑎᑕᐅᔪᐃᓪᓗ ᐃᖅᑲᖅᑐᐃᕕᒃᑯᓐᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: (ᑐᓵᔨᑎᒍᑦ) ᖁᔭᓐᓇᒦᒃ. ᐊᐃᑉᐸᖓ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ: (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᓄᓇᓕᐸᐅᔭᐅᓂᖅᓴᐅᔪᓂᑦ ᐃᒥᐊᓗᒻᒥᒃ ᐃᓱᒪᖅᓱᖅᑐᓂᑦ 

ᐃᖃᓗᓐᓂ, ᑲᖏᖅᖠᓂᕐᒥᓗ, ᐃᒥᐊᓗᓕᕆᔨᓂ ᑲᑎᒪᔨᖃᙱᒻᒪᑕ ᐃᓕᓐᓂᐊᖅᑎᑦᑎᔨᓂᑦ.  

 

ᑕᒪᓐᓇᐃᓛᒃ ᓈᒻᒪᒋᙱᓪᓚᕆᒃᑲᒃᑯ ᐊᕐᕌᒍᒐᓛᓗᓐᓂᒃ ᒪᓕᒐᓕᐅᖅᑏᑦ ᒐᕙᒪᒃᑯᓐᓂᑦ ᐊᐱᖅᓱᓕᕐᖓᑕ ᖃᓄᐊᓗᒃ 

ᐃᖅᑲᖅᑐᐃᕕᒃᑯᑦ ᐃᒥᐊᓗᖁᔭᐅᙱᑲᐃᓐᓇᕐᓗᓂ ᐊᒻᒪᓗ ᑕᕝᕙᓴᐃᓐᓇᖅ ᐃᒥᐊᓗᑦᑖᕐᕕᒻᒧᑦ ᕕᐊᑖᕐᕕᒻᒧᑦ 

ᖃᐅᑐᐊᖅᑲᑦ ᐃᒥᐊᓗᑦᑖᕈᓐᓇᕆᓪᓗᓂ ᐊᒻᒪᓗ ᑎᑭᓴᐃᒍᓐᓇᕐᓗᖅᑐᑎ ᓴᙱᔪᓂ ᐃᒥᐊᓗᓐᓂ.  

 

ᐊᓯᐊᓄᖔᖅ ᓅᒋᐊᕈᒪᒐᒪ, ᐅᖃᖅᑏ. ᓇᓂᓯᒍᓐᓇᓚᐅᖅᑐᖓ ᓄᓇᕗᒻᒥ ᐃᖅᑲᖅᑐᐃᔨᒃᑯᑦ ᐊᕐᕌᒍᑕᒫᖅᓯᐅᑎᖏᓐᓂᒃ 

ᐅᓂᒃᑳᓕᐊᒥᓂᖏᓐᓂᒃ 2016/17-ᓕᓴᐅᓪᓗᑎᒃ. 9 ᐊᕐᕌᒍᑦ ᐊᓂᒍᖅᓯᒪᓕᖅᑐᑦ. ᐊᕐᕌᒍᑕᒫᖅᓯᐅᑎᖏᑦ 

ᐅᓂᒃᑳᓕᐊᒥᓂᖏᑦ ᐊᑑᑎᖃᖅᑐᓂ ᑐᑭᓯᐅᒪᔾᔪᑎᑕᓕᒃ ᖃᑦᑎᑦ ᐃᖅᑲᖅᑐᖅᑕᐅᓂᕐᒪᖔᑦᑕ ᖃᑦᑎᑦ 

ᓇᓗᓇᐃᖅᑕᐅᓂᕐᒪᖔᑦᑕ ᐃᖅᑲᖅᑐᐃᕕᒃᑯᑦ ᐸᓯᔭᔅᓴᐅᒻᒪᑕ.  

 

ᐊᒻᒪᓗᑦᑕᐅᖅ ᐊᓂᓴᕋᐃᑦᑐᒥᓃᑦ, ᐊᓂᓴᕋᐃᓂᕐᒥᓂᓘᓐᓃᑦ ᓱᕋᐃᔪᒥᓃᑦ. ᑭᖑᓪᓕᖅᐹᒥ ᑕᕝᕙ ᑖᒃᑯᐊ 

ᒪᓕᒐᓕᕆᔨᒃᑯᓐᓄᑦ ᐊᕐᕌᒍᑕᒫᖅᓯᐅᑏᑦ ᐱᔭᕇᖅᑕᐅᓚᐅᖅᓯᒪᒻᒪᑕ. ᓄᑖᕈᕆᐊᖅᓯᓯᒪᓕᖅᑐᐃᒡᒎᖅ ᓄᑖᓄᑦ 

ᐃᖅᑲᖅᑐᐃᕕᒻᒥ ᖃᐅᔨᒪᑎᑦᑎᔾᔪᑎᐅᔪᓂᑦ.  

 

ᒪᓕᒐᓕᕆᔨᒃᑯᑦ ᑲᑎᑎᕆᓴᕋᐃᒍᓐᓇᓕᖅᑐᑎᒃ ᑕᒪᒃᑯᓂᖓ. ᐊᐱᕆᒍᒪᔪᖓ ᖃᖓ ᒪᓕᒐᓕᕆᔨᒃᑯᑦ ᐱᓕᕆᕝᕕᖓ 

ᓴᖅᑭᔅᓯᓛᕐᒪᖔᑦ ᐊᕐᕌᒍᑕᒫᖅᓯᐅᑦ ᐅᓂᒃᑳᓕᐊᒥᓂᖏᓐᓂᒃ. ᐊᒻᒪᓗ ᐊᑑᑎᓕᓐᓂ ᐃᓗᓕᖃᓛᕋᓗᐊᕐᒪᖔᑕ 

ᐃᖅᑲᖅᑐᐃᕕᒃᑯᓐᓄᑦ ᐃᒥᐊᓗᒍᓐᓃᖅᑎᑕᐅᓯᒪᔪᓂᑦ ᐊᒻᒪᓗ ᐃᒥᐊᓗᖁᔭᐅᒍᓐᓃᖅᓯᒪᔪᐃᑦ ᖃᑦᑎᐅᒻᒪᖔᑦᑕ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: (ᑐᓵᔨᑎᒍᑦ) ᖁᔭᓐᓇᒦᒃ. ᒥᓂᔅᑕᐅᔪᖅ ᒪᓕᒐᓕᕆᔨᒃᑯᓐᓄᑦ, ᒥᔅ ᒍᕌᔅ. 

 



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᐹᒥᓚ ᒍᕌᔅ: (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓗ ᑲᑎᒪᔨ ᑕᐃᒫᒃ ᐊᐱᕆᒻᒪᑦ. ᓄᓇᕗᒻᒥ 

ᐃᖅᑲᖅᑐᐃᔨᒃᑯᑦ ᐊᕐᕌᒍᑕᒫᖅᓯᐅᑦ ᐅᓂᒃᑳᓕᐊᒥᓂᖏᑦ ᐊᑐᐃᓐᓇᕈᖅᓴᖅᑕᐅᖃᑦᑕᖅᑐᑦ ᓄᓇᕗᒻᒥ 

ᐃᖅᑲᖅᑐᐃᔨᒃᑯᓐᓄᑦ ᑖᒃᑯᐊ ᐃᓛᒃᑰᖓᒻᒪᑕ ᒐᕙᒪᒃᑯᓐᓂᑦ ᓄᓇᕗᑦ ᒐᕙᒪᖓᓂ.  

 

ᑕᐃᒃᑯᐊ ᐃᓱᒪᖅᓱᕐᓗᑎ ᐊᕐᕌᒍᑕᒫᖅᓯᐅᑎᓕᐅᕈᒪᒍᑎ ᓴᖅᑭᖅᓯᒐᔭᕐᒥᔪᐃᑦ ᒪᓕᒐᓕᕆᔨᒃᑯᑦ 

ᖃᐅᔨᒋᐊᖅᑎᒍᓐᓇᖅᑕᕋᓗᐊᒃᑲ ᐅᐊᑦᑎᐊᕉᓗᐊᙱᑦᑐᖃᐃ ᐊᕐᕌᒍᑕᒫᖅᓯᐅᒻᒥᒃ ᐅᓂᒃᑳᓕᐅᕈᓐᓇᓛᖅᑐᐃ 

ᐊᑐᓕᖁᔭᓕᐊᖃᕐᓗᑎ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: (ᑐᓵᔨᑎᒍᑦ) ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᐃᕕᓕᒃ ᒪᓕᒐᓕᐅᖅᑎᖓ, ᒥᔅᑕ ᒪᓕᑭ. 

 

ᐊᐱᖅᑯᑦ 1282 - 6(2): ᐊᐅᔭᒃᑯᑦ ᐃᓕᓐᓂᐊᖅᑐᑦ ᐃᖅᑲᓇᐃᔮᕆᑲᐃᓐᓇᓲᖏᓄᑦ (ᒪᓕᑭ) 

 

ᒪᓕᑭ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑎᑦᑎᔩ ᐊᐱᖅᓱᕈᒪᔭᕋ ᑖᓐᓇ ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓ 

ᐱᔾᔪᑎᖃᖅᖢᓂ ᐃᓕᓐᓂᐊᖅᑐᐃᑦ ᐊᐅᔭᒃᑯᑦ ᓴᓇᑎᑕᐅᖃᑦᑕᕐᓂᖏᑦ ᑖᒃᑯᐊ ᐊᐱᖅᓱᖃᑦᑕᖅᓯᒪᒐᒪ ᑕᒡᕙᓂ ᐃᒡᓗᒥ 

ᓄᓇᓕᐊᓛᖑᓂᖅᓴᐃᑦ ᓴᐃᒻᒪᑦᑕᕐᕕᐅᓯᒪᙱᑦᑐᑦ ᐃᖅᑲᓇᐃᔮᒃᓴᒥᑦ ᓴᖅᑭᑦᑎᕝᕕᐅᔾᔮᙱᑎᓪᓗᒋᑦ ᑖᓐᓇᖃᐃ 

ᐱᓕᕆᕝᕕᖓ ᐃᓱᒪᒃᓴᖅᓯᐅᖅᓯᒪᕙ ᑖᒃᑯᐊ ᓄᓇᓖᑦ ᑭᒡᒐᖅᑐᖅᑕᒃᑲ ᓴᓪᓕᕐᓗ ᓇᐅᔮᕐᓗ ᐃᓕᓐᓂᐊᖅᑐᓄᑦ 

ᐃᖅᑲᓇᐃᔮᒃᓴᓂᑦ ᓴᖅᑭᑦᑎᕝᕕᐅᓂᐊᕐᒪᖔᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: (ᑐᓵᔨᑎᒍᑦ) ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ ᐃᖅᑲᓇᐃᔭᖅᑐᓕᕆᔨᑯᓐᓄᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᐅᖃᖅᑎᑦᑎᔩ ᑕᒫᓂ ᐊᕐᕌᒎᔪᒥᑦ ᑕᐃᒪ ᑖᒃᑯᐊ ᐱᓕᕆᕝᕕᐅᔪᑦ 

ᑐᔅᓯᕋᕆᐊᖃᕐᒪᑕ ᐃᖅᑲᓇᐃᔭᖅᑎᔅᓴᒥᑦ ᐃᓕᓐᓂᐊᖅᑐᓄᑦ. ᓄᓇᓕᓐᓂᑦ ᓴᖅᑭᑦᑐᖃᕐᓂᐊᕐᒪᑭᐊᖅ ᐃᓱᒪᓇᖓ ᑭᓯᐊᓂ 

ᐊᕐᕌᓂ ᑖᒃᑯᐊ ᓄᓇᓕᖁᑎᖏᑦ ᐊᑕᐅᓯᕐᒥᑦ ᐃᖅᑲᓇᐃᔭᖅᑎᖃᖅᑐᐃᓐᓇᐅᓚᐅᖅᓘᒃ ᑖᒃᑯᓂᖓ ᐃᓕᓐᓂᐊᖅᑐᓄᑦ 

ᑐᕌᖓᔪᓂᑦ. ᐃᓛᓐᓂᒃᑯᑦ ᐊᕐᕌᒍᒃᑯᑦ ᐊᒥᓲᓂᖅᓴᐅᓕᖃᑦᑕᖅᑐᑎᒃ ᐱᑕᖃᙱᓕᕋᑦᑕᖅᓱᑎᒃ ᑖᒃᑯᐊ 

ᐃᖅᑲᓇᐃᔭᖅᑎᒋᔭᐅᔪᐃᑦ ᑐᔅᓯᕋᕆᐊᖃᓲᖑᒻᒪᑕ ᐃᖅᑲᓇᐃᔭᖅᑎᑖᕈᒪᓪᓗᑎ ᐃᓕᓐᓂᖅᑎᒥᒃ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: (ᑐᓵᔨᑎᒍᑦ) ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩᑦ. ᑖᒃᑯᐊ ᓄᓇᕗᒻᒥ ᓄᓇᓕᐊᓛᖑᓂᖅᓴᐃᑦ ᓯᐊᒻᒪᑦᑕᕐᕕᐅᓯᒪᙱᑦᑐᐃᑦ 

ᐱᓇᓱᐊᓪᓚᕆᖃᑦᑕᕋᓗᐊᕐᒪᑕ ᓇᒥ ᓴᓈᒃᑖᕈᒪᓪᓗᑎᒃ ᐊᒥᒐᖅᑐᑯᓘᓐᓂᒃ ᓄᓇᓖᑦ ᓴᓇᒡᕕᑦ ᕼᐋᒻᒪᓚᒃᑯᑦ, ᐊᓯᖏᑦ 

ᐱᕙᒃᖢᑎᒃ ᑖᒃᑯᐊᓗ ᓂᐅᕕᕐᕖᑦ ᐱᕙᖦᖢᑎᑦ ᖃᔅᓯᐊᕐᔪᑐᐃᓐᓇᕐᓂᑦ.  

 

ᑖᒃᑯᐊ ᐱᓕᕆᕝᕕᐅᔪᖅ ᐃᓱᒪᒃᓴᖅᓯᐅᖅᓯᒪᕚ ᑖᒃᑯᐊ ᓄᓇᓖᑦ ᒥᑭᓐᓂᖅᓴᐅᔪᐃᑦ ᐊᒥᓲᓂᖅᓴᓂᑦ 

ᓴᖅᑭᑦᑎᕝᕕᐅᖁᓪᓗᒋᑦ ᐃᖅᑲᓇᐃᔮᒃᓴᓂᑦ ᐱᕚᓪᓕᖁᓪᓗᒋᑦ ᒪᒃᑯᒃᑐᖁᑎᕗᑦ ᐃᓕᓐᓂᐊᖅᑐᖁᑎᕗᑦ. ᖃᓄᖅ 

ᐃᓱᒪᒃᓴᖅᓯᐅᖅᓯᒪᑎᒋᒻᒪᖔᑦ ᐱᓕᕆᕝᕕᒃ ᑐᑭᓯᒍᒪᔪᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: (ᑐᓵᔨᑎᒍᑦ) ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ ᐃᖅᑲᓇᐃᔭᖅᑐᓕᕆᔨᑯᓐᓄᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐊᕐᕌᒍᓕᒫᒧᑦ ᐋᖅᑭᒋᐊᓚᐅᕋᑦᑎᒍᑦ 

ᒫᓐᓇᕋᑖᖅ ᐅᖃᐅᓯᕆᕋᑖᓚᐅᖅᓯᒪᔭᕋ ᑕᕝᕙᓂ ᐃᒡᓗ ᐃᓗᐊᓂ. ᑕᐃᒪᓐᓇᐃᑎᓪᓗᒍ ᑖᒃᑯᐊ 

ᐃᖅᑲᓇᐃᔭᖅᑎᑖᕈᒪᔪᐃᑦ ᐃᓕᓐᓂᐊᖅᑐᓂᑦ ᑎᓕᐅᖅᑕᕗᑦ ᒫᓐᓇ ᐊᒻᒪᓗ ᑎᓕᐅᕇᓐᓇᕐᓂᐊᖅᓱᑎᒍᑦ ᑕᒪᒃᑯᐊ 

ᐱᔪᒥᓇᓪᓚᕆᒻᒪᑕ. ᓄᓇᓖᑦ ᒥᑭᓐᓂᖅᓴᐃᑦ ᐃᓛᓐᓂᒃᑯᑦ ᐊᑐᐃᓐᓇᖃᕋᓗᐊᖅᓱᑎᒃ ᑭᓯᐊᓂ 

ᐊᖏᔪᖅᑳᖃᕆᐊᖃᕐᒥᒻᒪᑕ. ᐊᖏᔪᖅᑳᕆᓂᐊᖅᑕᖏᓐᓂᒃ ᐊᑐᐃᓐᓇᖅᑕᖃᙱᒐᐃᒻᒪᑦ ᑕᕝᕙ ᑐᓗᕈᑎᐅᖃᑦᑕᕐᒥᒻᒪᑦ 

ᐅᔾᔨᕆᖃᑦᑕᖅᑕᕗᑦ ᑖᓐᓇ ᓄᓇᓕᕋᓛᓄᑦ ᒥᑭᓐᓂᖅᓴᓄᑦ.  

 



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓛᓐᓂᒃᑯᑦ ᑕᒫᓂ ᐊᐅᔭᐅᓕᖅᑎᓪᓗᒍ ᐃᖅᑲᓇᐃᔭᖅᑎᒋᔭᕗᑦ ᓄᖅᑲᖔᒡᒍᒻᒪᑕ ᐃᖅᑲᓇᐃᔭᕐᕕᖏᓐᓂᒃ. ᑖᓐᓇ 

ᑐᓗᕈᑎᐅᖃᑦᑕᒻᒥᒻᒪᑦ ᑭᓯᐊᓂ ᖃᓄᖅᑑᕋᓱᐃᓐᓇᕐᓂᐊᖅᑐᒍᑦ ᑕᐃᒃᑯᐊ ᓄᓇᓕᕋᓛᖑᓂᖅᓴᐃᑦ ᑭᒃᑯᑐᐃᓐᓇᕐᓄᑦ 

ᑐᕌᖓᒻᒪᑕ ᐃᓕᓐᓂᐊᖅᑎᓂᑦ ᐃᖅᑲᓇᐃᔭᖅᑎᑖᕋᓱᓐᓂᖅ. ᑕᐃᒪᓐᓇᓗ ᑖᓐᓇ ᐅᖃᐅᓯᕆᖃᑦᑕᕋᑦᑎᒍᑦ ᑕᕝᕘᓇ 

ᐊᓕᐊᓇᐃᒋᔭᕋ ᐊᒻᒪᓗ ᑐᓴᐅᒪᖃᑎᒌᑦᑎᐊᕐᓗᑕ ᑕᐃᒫᒃ ᐱᔭᐅᕙᓪᓕᐊᓂᐊᕐᒪᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: (ᑐᓵᔨᑎᒍᑦ) ᐊᐃᑉᐸᖓ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑎ ᐊᐱᖅᑯᑎ, ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩᑦ ᐊᒻᒪᓗ ᖁᔭᓐᓇᒦᒃ ᑖᓐᓇ ᐃᓱᒪᒃᓴᖅᓯᐅᖃᑦᑕᕋᔅᓯᐅᒃ. ᐊᐱᕆᔪᒪᓕᕐᒥᔭᕋ ᒥᓂᔅᑕ 

ᑖᒃᑯᐊ ᐅᖃᓵᕐᒪᑦ ᐃᖅᑲᓇᐃᔭᖅᑏᑦ ᕿᑲᑲᐃᓐᓇᖅᑎᓪᓗᒋᑦ ᑭᖑᕝᕕᖅᑕᐅᓯᒪᓗᑎᒃ ᑖᒃᑯᐊ ᐃᓕᓐᓂᐊᖅᑐᐃᑦ 

ᐃᖅᑲᓇᐃᔭᖅᑎᑕᐅᖃᑦᑕᕈᓐᓇᕐᒪᖔᑦ. 

 

ᑕᐃᒪᐃᖁᔨᕗᖓ ᑖᒃᑯᐊ ᓄᓇᓕᐊᓛᖑᓂᖅᓴᐅᔪᑦ ᒥᑭᓐᓂᖅᓴᐃᑦ ᓄᓇᓖᑦ ᖃᔅᓯᓂᑦ 5, 6, 7... ᐊᖏᔪᒥᑦ 

ᑐᒃᓯᕋᖃᑦᑕᖏᓐᓇᑦᑕ ᐱᔪᒪᑎᓪᓗᑕ ᓄᓇᓕᐊᓛᖑᓂᖅᓴᐃᑦ ᐱᕚᓪᓕᕈᑎᒃᓴᐅᔪᓐᓇᖅᑐᓂᑦ ᑐᒃᓯᕋᖃᑦᑕᕋᑦᑕ ᑖᒃᑯᐊ 

ᐊᕐᕌᒍᑕᒫᑦ ᐃᓕᔭᐅᓯᒪᑦᑕᐅᑎᒋᖃᑦᑕᕈᓐᓇᕐᒪᖔᑦ ᑐᑭᓯᔪᒪᓕᕐᒥᔪᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: (ᑐᓵᔨᑎᒍᑦ) ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ ᐃᖅᑲᓇᐃᔭᖅᑐᓕᕆᔨᑯᓐᓄᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᐃᓕᓐᓂᐊᖅᑐᐃᑦ 

ᐃᖅᑲᓇᐃᔭᑲᐃᓐᓇᖅᑎᓪᓗᒋᑦ ᑕᒪᒃᑯᐊ ᐊᑐᖅᑕᐅᒋᐊᖃᓲᓂᑦ ᓲᕐᓗᒃ ᐃᖅᑲᓇᐃᔭᖅᑏᑦ ᐸᐃᑉᐹᖃᕆᐊᖃᖅᓱᓂ 

ᐅᕝᕙᓘᓐᓃᑦ ᖃᐅᔨᒪᔭᕆᐊᖃᖅᑕᖏᓐᓂᒃ ᐃᒡᓗᒥ ᐊᐅᓚᑦᑎᓗᓂᓘᓐᓃᑦ ᑕᒪᒃᑯᓂᖓᕈᔪᒃ ᐱᓕᕆᑎᓪᓗᒍ. 

 

ᑕᐃᒪᓐᓇ ᐃᓕᓐᓂᐊᖅᑎᓂᖔᖅ ᑕᕝᕗᖓᖅᓯᑐᐃᓐᓇᕈᓐᓇᖏᓐᓇᑦᑕ, ᐃᑲᔪᖅᑎᖃᕆᐊᖃᖃᑦᑕᕐᒪᑦ ᑕᕝᕘᓇ 

ᑕᐃᒪᓐᓇᐃᓕᖓᓪᓗᓂᓗ. ᑖᒃᑯᐊᓪᓗ ᐃᖅᑲᓇᐃᔭᖅᑏᑦ ᐃᓕᓐᓂᐊᖅᑎᒥᒃ ᐃᖅᑲᓇᐃᔭᖅᑎᑖᕈᒪᒍᑎᑦ 

ᖃᑦᓯᑐᐃᓐᓇᕐᓂᒃ ᐱᓇᓱᒍᓐᓇᕐᒥᒻᒪᑕ, ᑕᐃᒪᓐᓇᐃᑦᑎᓪᓗᒍ ᑖᒃᑯᐊ ᑎᓕᐅᕆᒃᑲᓐᓂᕐᓂᐊᖅᐸᒃᑲ ᐃᖅᑲᓇᐃᔭᖅᑎᒃᑲ 

ᑖᓐᓇ ᐱᔭᐅᑦᑎᐊᕋᓗᐊᕐᒪᒃᑭᐊᖅ ᓄᓇᓕᓕᒫᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᑲᖏᖅᓯᓂᐅᑉ ᐅᐊᓐᓇᖓᓄᑦ ᐊᒻᒪ ᐃᓪᓗᓕᒑᕐᔪᒻᒧᑦ 

ᒪᓕᒐᓕᐅᖅᑎ, ᒥᔅᑕ ᓴᒻᒧᖅᑐᖅ. 

 

ᐊᐱᖅᑯᑦ 1283 - 6(2): ᐱᒋᐊᕐᖓᐅᑦ ᓄᓇᕘᑉ ᓄᓇᐅᑉ ᐊᑐᖅᑕᐅᓂᖏᓄᑦ ᐸᕐᓇᐅᑎᓕᐊᖓ (ᓴᒻᒧᖅᑐᖅ) 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᑲ ᑐᕌᖓᙳᓱᑦᑐᐃᑦ ᒥᓂᔅᑕᐅᔪᒧᑦ ᐊᕙᑎᓕᕆᔨᒃᑯᓐᓄᑦ. 

ᐊᐱᖅᑯᑎᖃᕆᐊᒃᑲᓐᓂᕈᒪᒐᒪ ᐃᓱᒫᓘᑎᓂᑦ ᐃᓱᒫᓘᑎᐅᔪᓂᑦ ᐅᖃᐅᓯᕆᖃᑦᑕᖅᓯᒪᔭᓐᓂᑦ 

ᐃᑦᓯᕙᓂᕆᖃᑦᑕᖅᓯᒪᔭᖓᓂᒃ ᒪᓕᒐᓕᐅᕐᕕᐅᑉ ᐱᔾᔪᑎᖃᖅᑐᑦ ᐃᒪᕕᒻᒥ ᓴᐳᒻᒥᑦᑎᕕᐅᔪᓂ ᐅᕙᖓ 

ᓂᕈᐊᖅᑕᐅᕕᒋᓯᒪᔭᖓᓃᑦᑐᒥᒃ. ᒥᓂᔅᑕ ᐃᖅᑲᐅᒪᒻᒪᑦ ᐊᐱᖅᑯᑎᖃᖃᑦᑕᔪᒐᒪ ᓴᓪᓕᐅᑉ ᓴᓂᐊᓂ ᑕᑯᓐᓈᖅᑕᐅᔪᒥᒃ 

ᐊᒻᒪᓗ ᓴᖅᑭᕐᕕᐅᔪᒫᕐᓗᓂᒎᖅ ᓄᑖᖑᔪᒥᒃ ᐃᒪᕕᒻᒥ ᓴᐳᒻᒥᑦᑎᕕᐅᔪᓂᑦ. ᐃᓪᓗᓕᖔᕐᔫᑉ ᐊᒻᒪ ᓴᓪᓖᑦ ᓴᓂᐊᓂ.  

 

ᒪᓕᒐᓕᐅᕐᕕᒃ ᖃᐅᔨᒃᑲᖅᑕᐅᖃᑦᑕᖅᓯᒪᒻᒪᑦ ᑖᓐᓇᒎᖅ ᐊᕙᑎᓕᕆᔨᒃᑯᑦ ᐱᓕᕆᕕᖓᑦ ᐱᖃᑕᐅᓯᒪᒻᒪᑕ. 

ᐱᓕᕆᖃᑎᒌᑦᑐᓄᑦ ᐱᕙᓪᓕᐊᑎᑦᑎᔪᓄᑦ −ᖃᑎᒌᑦᑐᓄᑦ ᑲᑎᒪᔨᕋᓛᖑᔪᓄᑦ, ᐊᒻᒪᑦᑕᐅᖅ ᓯᕗᓕᖅᑎᓄᑦ 

ᑐᑭᒧᐊᑦᑎᑦᑎᔨᐅᔪᓄᑦ ᑲᑎᒪᔨᕋᓛᓄᑦ. ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᐅᓪᓗᒥ ᖃᓄᐃᓕᖓᓕᕐᒪᖔᖅ ᑖᓐᓇ 

ᐱᓕᕆᐊᖑᔪᖅ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ ᐊᕙᑎᓕᕆᓂᕐᒧᑦ, ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐱᓕᕆᕕᒐ 

ᐱᓂᐊᕐᓂᕋᖅᓯᒪᑦᑎᐊᖅᑐᖅ ᐱᖃᑕᐅᓂᐊᕐᓗᑕ ᐱᕙᓪᓕᐊᔭᐅᓂᖏᓐᓂᒃ. ᓴᖅᑭᖅᓰᒐᓱᑦᑎᓪᓗᒋᑦ ᐃᒪᕕᒻᒥ 



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓴᐳᒻᒥᑦᑎᕕᐅᔪᓂᑦ ᐅᕝᕙᓘᓐᓃᑦ ᓴᓂᕐᕙᐃᓯᒪᕕᐅᔪᓂᑦ. ᑲᓇᑕᒥᓗ ᐃᒪᕕᒻᒥ ᓴᐳᒻᒥᑦᑎᕕᓐᓄᑦ ᐃᓚᒋᔭᐅᓂᐊᕐᓗᑎᒃ, 

ᓴᓂᐊᓂ ᓄᓇᕗᑉ ᓵᖓᓂ. 

 

ᑲᑎᒪᔪᓃᖃᑕᐅᖃᑦᑕᕆᐊᖃᕋᑦᑕ. ᑕᐃᒫᓪᓗ ᑐᓴᐅᒪᖃᑎᖃᕋᓱᐃᓐᓇᐸᑉᐳᒍᑦ ᑲᑐᔾᔨᖃᑎᒋᔭᑦᑎᓐᓂ 

ᐊᐅᓚᑦᑎᔨᐅᖃᑎᒋᔭᑦᑎᓐᓂᓪᓗ ᐱᖃᑕᐅᔪᓂᑦ. ᐊᒻᒪᓗ ᐅᐱᓐᓇᕋᓂᐅᒐᓗᐊᖅ ᐱᖃᑕᐅᑎᒋᐊᖃᕐᓂᐊᕐᒥᒐᑦᑎᒍᑦ 

ᓄᓇᓖᑦ. ᑲᑐᔾᔨᖃᑎᒋᓲᕗᑦ ᐱᕙᓪᓕᐊᑎᑦᑎᒐᓱᓕᕋᐃᒐᑦᑕ ᑲᑐᔾᔨᓗᑕ ᑐᑭᓯᓯᒪᒋᐊᖃᕋᑦᑕ ᐊᔾᔨᒌᒥᒃ. ᑕᒪᓐᓇ 

ᑲᔪᓰᓐᓇᖅᑯᖅ ᓱᓕ ᐱᓕᕆᐊᖑᓂᖓᓄ. ᐱᕙᓪᓕᐊᓂᖓᓂᓗ ᒪᓕᒐᓕᐅᖅᑎᒃᑲ ᑐᓴᐅᒪᑎᖃᑦᑕᕐᓂᐊᖅᑕᒃᑲ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑏᑦ, ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᑕᐃᒪᑦᑕᐅᖅ ᖃᐅᔨᒪᒻᒫᑦ ᒐᕙᒪᒃᑯᑦ ᐱᓕᕆᐊᔅᓴᓄᑦ 

ᐸᕐᓇᐅᑎᖓ ᐅᖃᖅᓯᒪᒻᒪᑦ ᐱᓕᕆᕕᖓ ᐊᕙᑎᓕᕆᔨᒃᑯᒡᒎᖅ ᐅᓪᓗᒥ ᐱᓕᕆᐊᖃᕐᖓᑕ ᐅᖃᓕᒫᕐᓗᒋᑦ 

“ᐊᑐᐃᓐᓇᕈᖅᓴᐃᔪᑦ ᐊᑐᐊᒐᔅᓴᓂᑦ ᓇᓖᕌᕋᔅᓴᓂᒃ ᐊᑐᓕᖁᔭᓕᐊᔅᓴᓂᓪᓗ ᐃᓱᒪᔅᓴᖅᓯᐅᖁᑎᐅᓛᖅᑐᓂᑦ ᑭᖑᓪᓕᕐᒧᑦ 

ᒐᕙᒪᐅᓛᓕᕐᒥᔪᒧᑦ ᐊᐅᓪᓛᖅᑎᕆᕙᓪᓕᐊᑎᓪᓗᒋᑦ. ᐱᔾᔪᑎᖃᖅᑐᓂ ᓄᓇᕗᒻᒥ ᓴᐳᒻᒥᔭᐅᔪᓄᑦ ᑐᑭᒧᐊᒍᑎᔅᓴᓂᑦ.” 

ᒥᓂᔅᑕ ᓇᓗᓇᐃᖅᓯᒍᓐᓇᓕᖅᑳ ᑖᓐᓇ ᖃᓄᐃᓕᖓᓕᕐᒪᖔᖅ ᐱᓕᕆᐊᖑᓂᖓ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ ᐊᕙᑎᓕᕆᓂᕐᒧᑦ, ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᐊᐱᕆᒻᒪᑦ ᑕᐃᒫᒃ. 

ᖃᐅᔨᒪᑦᑎᐊᕈᒪᔪᒍᓂᓛᒃ ᐱᕙᓪᓕᐊᑎᑦᑎᓕᕋᐃᒐᑦᑕ ᑐᑭᒧᐊᒍᑎᔅᓴᓂᑦ ᑕᐃᒪᐃᑦᑐᓂᑦ ᐅᖃᖃᑎᖃᕋᓱᐊᖃᑦᑕᕈᒪᒐᑦᑕ 

ᐊᐅᓚᑦᑎᔨᐅᖃᑕᐅᔪᓕᒫᓂᒃ ᐊᑦᑐᖅᑕᐅᒐᔭᖅᑐᓕᒫᓂᒃ.  

 

ᓯᕗᓂᑐᖃᑦᑎᓐᓄᑦ ᖃᓄᖅ ᑕᑯᓐᓇᑕᐅᙳᐊᕐᒪᖔᑕ ᖃᐅᔨᑦᑎᐊᕈᒪᒐᑦᑖ ᐃᒪᕕᓐᓄᑦ ᑕᐃᒪᐃᑦᑐᓄᑦ. ᐊᒻᒪ ᐅᖃᖅᑏ, 

ᑲᔪᓰᓐᓇᕐᖓᑦ ᐱᓕᕆᐊᖑᓂᖓ. ᐅᖃᖃᑎᒌᒍᑕᐅᒻᒪᑦ ᓱᓕ. ᐊᒻᒪᓗ ᐅᖃᒃᑲᓐᓂᕐᓗᖓ ᐱᕙᓪᓕᐊᓕᖅᑲᑕ 

ᖃᐅᔨᒪᑎᖃᑦᑕᕐᓂᐊᖅᑲᒃᑲ ᒪᓕᒐᓕᐅᖅᑎᐅᖃᑎᒃᑲ ᓄᓇᕗᒻᒥᐅᑕᐃᓪᓗ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᒥᓂᔅᑕ ᐃᖅᑲᐅᒪᔪᒃᓴᐅᕗᖅ ᐊᑕᐅᓯᐊᕐᓇᖓ 

ᓂᓪᓕᐅᑎᖃᖃᑦᑕᖅᓯᒪᒐᒪ ᑐᓚᒃᑕᕐᕕᒃᑖᕈᒪᓪᓗᑕ. ᐊᒻᒪᓗ ᐅᓄᖅᓯᒃᑲᓐᓂᖁᓪᓗᒋᑦ ᑮᓇᐅᔭᓕᐅᕈᑎᒋᔭᐅᔪᓐᓇᖅᑐᑦ 

ᓄᓇᓕᖕᓄᑦ ᐊᒻᒪᓗ ᐃᒡᓗᓕᒑᕐᔪᖕᒥᐅᓄᑦ.  

 

ᐅᖃᖅᑏ, ᒫᓐᓇ ᕕᔅᓂᔅ ᐱᓕᕆᐊᖑᓂᐊᖅᑐᑦ ᐸᕐᓇᐅᑎᖏᖕᓂᒃ ᓄᓇᕗᒻᒥ ᑮᓇᐅᔭᓕᐅᕋᓱᐊᕐᓂᕐᒧᑦ ᑯᐊᐳᕇᓴᓐ−ᒃᑯᑦ 

ᐃᒪᐃᓕᓚᐅᖅᓯᒪᖕᒪᑕ “ᑖᒃᑯᐊ ᑯᐊᐳᕇᓴᓐ−ᒃᑯᑦ ᐃᒡᓗᓕᒑᕐᔫᑉ ᕼᐊᒻᓚᒃᑯᖏᖕᓂᒃ ᐃᖅᑲᓇᐃᔭᖃᑎᖃᕈᒪᔪᑦ 

ᐃᖃᓗᓕᕆᕕᒃ ᐃᒻᒪᖄ ᐊᑖᒎᖅᑎᑕᐅᓗᑎᒃ ᑭᕙᓪᓕᕐᒥᒃ ᓂᕿᓕᕆᕕᖕᒥ ᓲᕐᓗᒃ ᑎᑭᕋᕐᔪᐊᕐᒥ ᐋᖅᑭᒃᓯᒪᓂᖓ 

ᒪᓕᒡᓗᒍ.”  

 

ᐃᖃᓗᓕᕆᕕᑕᖃᓕᖅᐸᑦ ᐃᑲᔫᑎᓪᓚᕆᐅᒍᓐᓇᖅᑐᑦ ᑭᕙᓪᓕᕐᒥᐅᑦ ᓂᕿᓕᕆᔨᖏᖕᓄᑦ. ᐊᐅᔭᒃᑯᑦ 

ᐃᖃᓗᓕᕆᖃᑦᑕᕐᓗᑎᒃ ᐊᒻᒪᓗ ᐃᓄᖕᓂᒃ ᐃᖅᑲᓇᐃᔭᖅᑎᑦᑎᓗᑎᑦ ᐊᐅᓚᑕᐅᔪᓐᓇᕐᓂᐊᕐᒪᑦ ᑖᓐᓇ ᐃᖃᓗᓕᕆᕕᒃ 

ᐊᒻᒪᓗ ᐃᖃᓪᓕᐊᖃᑦᑕᖅᑐᓂᒃ ᐃᖃᓗᖕᓂᒃ ᓂᐅᕕᖃᑦᑕᕐᓗᑎᒃ. ᑕᒪᓐᓇ ᐊᒃᓱᐊᓗᒃ ᐃᓱᒻᒥᐅᑎᒃᓴᑦᑎᐊᕙᒃ 

ᐃᑲᔪᖅᓱᖅᑎᐊᖅᖢᒍᓗ.  

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐳᖅ ᐃᖅᑲᓇᐃᔭᖃᑎᖃᕈᓐᓇᕐᒪᖔᖓ ᓄᓇᕗᒻᒥ ᑮᓇᐅᔭᓕᐅᕋᓱᐊᕐᓂᕐᒧᑦ 

ᑯᐊᐳᕇᓴᙵᑦ ᑖᓐᓇ ᓴᓪᓕᕐᓂ ᐱᔾᔪᑎᒋᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ ᐊᕙᑎᓕᕆᓂᕐᒧᑦ, ᒥᓂᔅᑕ ᔪᐊᓇᓯ. 



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᐅᖃᐅᓯᕆᔪᒪᓂᐊᖅᑕᕗᑦ ᑖᒃᑯᐊᓗ 

ᐱᕙᓪᓕᐊᔪᓕᕆᔩᑦ ᑯᐊᐳᕇᓴᓐ−ᒃᑯᑦ ᒥᓂᔅᑕ ᐊᕿᐊᕈᖅ ᑖᔅᓱᒪᑉ ᐱᓕᕆᐊᑕ ᐃᓗᐊᒎᕐᒪᑦ. ᐊᒻᒪᓗ ᑕᐃᒃᑯᐊ 

ᐱᐅᖅᓱᐊᕐᕖᑦ ᐃᒪᕕᖕᒥ ᐊᓯᖏᓪᓗ ᓯᕗᒧᐊᒃᑎᑉᐸᓪᓕᐊᒍᓐᓇᕐᓂᐊᖅᑕᕗᑦ ᓄᓇᕗᒻᒥᐅᑦ ᐃᓱᒪᒋᓗᒋᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᓇᑦᓯᓕᖕᒧᑦ ᒪᓕᒐᓕᐅᖅᑎ, ᒥᔅᑕ ᖂᑭᐊᖅ. 

 

ᐊᐱᖅᑯᑦ 1284 - 6(2): ᐱᒋᐊᕐᖓᐅᑦ ᓄᓇᕘᑉ ᓄᓇᐅᑉ ᐊᑐᖅᑕᐅᓂᖏᓄᑦ ᐸᕐᓇᐅᑎᓕᐊᖓ (ᖂᑭᐊᖅ) 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓇ ᐊᐱᖅᑯᑎᒋᔪᒪᔭᕋ ᐊᕙᑎᓕᕆᔨᒃᑯᑦ ᒥᓂᔅᑕᖓᖕᓄᑦ. 

ᐅᖃᖅᑎ, ᑕᐃᓐᓇ ᓂᓪᓕᐅᑎᒋᒃᑲᓐᓂᕈᒪᔭᕋ ᑕᐃᒪ ᑕᐃᓐᓇ ᓯᕗᓪᓕᖅᐹᖅᓯᐅᑏᑦ ᓄᓇᐃᑦ ᐊᑐᖅᑕᐅᓂᖏᖕᓄᑦ 

ᐸᕐᓇᐅᑏᑦ. ᐊᑯᓂᐊᓗᒃ ᑖᓐᓇ ᐸᕐᓇᐅᑦ ᐱᓕᕆᐊᕆᔭᐅᓯᒪᓕᕐᒪᑦ ᑐᓐᓂᖅᑯᑕᐅᓚᐅᖅᖢᓂᓗ ᐃᓄᓕᕆᔨᒃᑯᑦ 

ᒥᓂᔅᑕᖓᖕᓄᑦ ᑲᓇᑕᐅᑉ ᒐᕙᒪᒃᑯᖏᖕᓂ ᓄᓇᕗᑦ ᒥᓂᔅᑕᖓᑦ ᐊᕙᑎᓕᕆᔨᒃᑯᑦ ᐊᒻᒪᓗ ᐊᖓᔪᖅᑳᕆᔭᐅᔪᖅ 

ᑐᙵᕕᒃᑯᓐᓄᑦ ᔫᓂ 2023-ᒥ ᐊᕐᕌᒎᒃ ᒪᕐᕉᓕᖅᑑᒃ.  

 

ᐊᒻᒪᓗ ᑕᖅᑭᓂᒃ ᖄᖏᓵᖅᑐᓂᑦ ᓄᑖᑦ ᓂᕈᐊᕐᓂᖅᑕᖃᓚᐅᖅᑎᓪᓗᒍ ᓄᑖᓂᒃ ᐊᖓᔪᖅᑲᐅᑎᖃᓕᖅᑐᑦ 

ᑐᙵᕕᒃᑯᓐᓂ ᑲᓇᑕᐅᑉ ᒐᕙᒪᒃᑯᖏᓐᓂᓪᓗ. ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐹ ᐅᓪᓗᒥ ᑕᐃᒃᑯᐊ ᕿᒥᕐᕈᔭᐅᓂᖓ 

ᓯᕗᓪᓕᖅᐹᖅᓯᐅᑏᑦ ᓄᓇᕗᒻᒥ ᓄᓇᐃᑦ ᐊᑐᖅᑕᐅᓂᖏᖕᓄᑦ ᐸᕐᓇᐅᑎᖓᑦ ᖃᓄᐃᓕᖓᓕᕐᒪᖔᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ ᐊᕙᑎᓕᕆᓂᕐᒧᑦ, ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑖᓐᓇ ᐱᓕᕆᕕᑦᑎᓐᓄ ᓱᓕ 

ᕿᒥᕐᕈᓇᒃᑕᐅᔪᖅ. ᐄ’, ᐊᒻᒪᓗ ᐱᕙᓪᓕᐊᓃᑦ ᑕᒪᒃᑯᐊ ᐱᓗᐊᕐᓗᒋᑦ ᐊᒻᒪᓗ ᐱᓗᐊᖅᑐᖅ ᑲᓇᑕᐅᑉ ᒐᕙᒪᒃᑯᖏᑦ 

ᓂᕈᐊᕐᓂᖃᓚᐅᖅᑎᓪᓗᒋᑦ ᑕᐃᒃᑯᐊ ᑲᓇᑕᐅᑉ ᒐᕙᒪᒃᑯᖏᓐᓂ ᐊᖓᔪᖅᑲᐅᑏᑦ ᑭᓯᐊᓂ ᐃᖅᑲᓇᐃᔭᖃᑎᒋᓗᒋᐅᖕᒪᑦ. 

ᕿᒥᕐᕈᓇᖃᓕᖅᑐᒍᑦ ᑕᐃᒃᑯᐊ ᕿᒥᕐᕈᔩᑦ ᐱᓇᓱᐊᖁᓯᑕᒫᑦ ᑲᑎᒪᖃᑦᑕᖅᑐᑦ. ᐊᒻᒪᓗ ᑭᓱᒥᒃ ᑕᑯᔪᒫᕐᓂᐊᖅᑐᒍᑦ 

ᐊᒡᒋᖅᑐᓂᒃ ᐊᕐᕌᒍᓂᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑏ, ᒫᓐᓇᕈᓘᓚᐅᖅᑐᖅ ᐅᑭᐅᖅᓯᐅᒻᒥᒃ ᑲᑎᒪᕐᔪᐊᖅᑎᓪᓗᑕ ᒥᓂᔅᑕ ᐅᖃᓚᐅᖅᓯᒪᔪᖅ 

ᑭᖑᓪᓕᖅᐹᖅᓯᐅᒻᒥᒡᒎᖅ ᐊᑐᓕᖁᔭᕐᒥᒃ ᐅᑕᖅᑭᖕᒪᑕ ᐃᑲᔪᖅᓱᐃᓂᐊᕐᒪᖔᑦ ᐅᕝᕙᓘᓐᓃᑦ ᐃᑲᔪᖅᓱᐃᔾᔮᙱᒻᒪᖔᑦ 

ᓄᓇᐃᑦ ᐊᑐᖅᑕᐅᓂᖏᖕᓄᑦ ᐸᕐᓇᐅᑎᖏᖕᓂᒃ. ᖃᖓ ᑕᐃᒪ ᑖᒃᑯᐊ ᐊᑐᓕᖁᔭᐃᑦ ᓂᕆᐅᒋᕙᖏᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ ᐊᕙᑎᓕᕆᓂᕐᒧᑦ, ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᒥᐊᓇᖅ ᐅᓪᓗᓕᖅᓯᒪᙱᓐᓇᒪ ᒫᓐᓇ 

ᑕᐃᒪᐃᓕᔪᓐᓇᖅᑐᖓ. ᑭᓯᐊᓂ ᖃᐅᔨᒪᓪᓗᖓᑦ ᓱᓕ ᐱᓕᕆᐊᕆᔭᕗᑦ ᒫᓐᓇ ᒫᓐᓇ. ᐊᒻᒪ 

ᐃᖅᑲᓇᐃᔭᖃᑎᒋᓂᐊᖅᑕᒃᑲ ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ ᑐᓴᐅᒪᑎᓪᓗᒋᓪᓗ ᖃᓄᐃᓐᓂᐊᓕᕐᒪᖔᑦ 

ᓯᕗᓂᒃᓴᑦᑎᓐᓂ. ᑭᓯᐊᓂ ᖁᔭᓐᓇᒦᖅᑕᕋ ᑖᓐᓇ ᐅᑕᖅᑭᑦᑎᐊᕐᒪᑦ, ᓄᓇᕗᒻᒥᐅᓪᓗ ᐅᑕᖅᑭᑦᑎᐊᖅᓯᒪᖕᒪᑕ ᑕᒪᑐᒪᑉ 

ᒥᒃᓵᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᖂᑭᐊᖅ. 



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᐅᖃᖅᑏ, ᐊᒥᓱᑦ ᑕᐃᒃᑯᐊ ᒪᓕᒐᓕᐅᖅᑎᐅᖃᑎᒃᑲ 

ᐊᐱᖅᑯᑎᖃᖃᑦᑕᖅᓯᒪᖕᒪᑕ ᖃᓄᐃᒻᒪᑦ ᐊᑯᓂᓗᐊᕌᓗᒃ ᑖᓐᓇ ᓄᓇᕗᒻᒥ ᓄᓇᐃᑦ ᐊᑐᖅᑕᐅᓂᐊᕐᓂᖏᖕᓄᑦ 

ᐸᕐᓇᐅᑎ ᐱᖓᓱᐃᓕᖓᔪᓄᑦ ᐊᖏᖅᑕᐅᔭᕆᐊᖃᕐᒪᖔᑦ. ᑖᓐᓇ ᐸᕐᓇᐅᑎ ᐅᔭᖅᑲᒧᑦ ᑎᑎᕋᖅᓯᒪᙱᒻᒪᑦ 

ᐊᓯᔾᔨᖅᑕᐅᕙᓪᓕᐊᒍᓐᓇᖅᑐᖅ ᐱᕙᓪᓕᐊᓂᕗᑦ ᒪᓕᒡᓗᒋᑦ.  

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐹ ᐅᓪᓗᒥ ᑭᓱᒥᒃ ᐱᔾᔪᑎᖃᖅᖢᑎᑦ ᑭᖑᕙᕆᐊᖅᑕᐅᑲᑕᖕᒪᖔᖓ? ᐊᒻᒪᓗ 

ᓇᓗᓇᐃᖅᓯᔪᓐᓇᖅᐹ ᖃᓄᖅ ᖃᓄᐃᓕᖓᖕᒪᖔᑦ ᑖᒃᑯᐊ ᒐᕙᒪᒃᑯᑦ ᑕᒪᒃᑯᐊ ᐱᔾᔪᑎᒋᓪᓗᒋᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᕙᑎᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᓗᓕᑯᓘᔭᖏᖕᓂᒃ 

ᐅᖃᐅᓯᖃᙱᒃᑲᓗᐊᕐᓗᖓ ᑕᐃᒃᑯᐊ ᑲᑎᒪᔨᕋᓛᑯᓗᐃᑦ ᑕᒪᒃᑯᓂᖓ ᐱᓕᕆᖃᑦᑕᕐᒪᑕ. ᑭᓯᐊᓂ ᐅᖃᕈᓐᓇᖅᑐᖓ 

ᐃᒫᒃ, ᒪᑯᐊᓗ ᒪᓕᒐᕐᓂᐊᖅᑏᑦ ᐃᓛᒃ, ᑖᒃᑯᓇᓂ ᐱᖓᓱᓂᑦ ᐊᖏᖃᑎᒌᖃᑕᐅᒋᐊᓕᖕᓃᙶᖅᑐᑦ ᑕᐃᒃᑯᐊᑦᑕᐅᖅ 

ᐱᓕᕆᒻᒥᖕᒪᑕ.  

 

ᑕᒪᒃᑯᐊᓗ ᐃᓱᒫᓘᑎᒋᔭᐅᔪᖅ ᒪᓕᒐᕐᓂᐊᖅᑎᓄᑦ, ᒪᑯᓄᖓᓗ ᐱᑐᐃᓐᓇᐅᙱᑦᑐᓄᑦ ᐃᓗᓕᖏᖕᓃᖃᑕᐅᔪᖅ. 

ᐱᓕᕆᐊᕇᓐᓇᖅᑕᕗᑦ. ᑭᓯᐊᓂ, ᐅᖃᒃᑲᓐᓂᕈᒪᓪᓗᖓ ᐱᖓᓱᑦ ᐃᑲᔪᖅᑎᖃᕐᒥᔪᒍᑦ ᑖᒃᑯᓂᖓ ᐱᖓᓱᓂᒃ 

ᐃᑲᔪᖅᑐᐃᔪᓂᒃ. ᓱᓕ ᐱᓕᕆᐊᕇᓐᓇᕐᓂᐊᖅᑕᕗᑦ ᐅᓪᓗᒥᒧᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒥᔅ ᓄᑕᕋᖅ, ᑐᓄᓂᕐᒧᑦ ᒪᓕᒐᓕᐅᖅᑎ. 

 

ᐊᐱᖅᑯᑦ 1285 - 6(2): ᐱᓕᕆᕝᕕᐅᔪᒥᑦ ᐃᖅᑲᓇᐃᔮᒃᓴᑦ ᐃᓂᖏᑦ (ᓄᑕᕋᖅ) 

 

ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᑯᐊ ᐊᐱᖅᑯᑎᒋᓂᐊᖅᑕᒃᑲ ᒥᓂᔅᑕᒧᑦ 

ᐃᖏᕐᕋᔾᔪᑎᓕᕆᓂᕐᒧᑦ ᐱᖁᑎᕐᔪᐊᓕᕆᓂᕐᒧᓪᓗ. ᐃᒻᒪᖄ ᓄᓇᓕᖕᓂ ᐱᔨᑦᑎᕈᑏᑦ ᒥᓂᔅᑕᓵᖓᖕᓂᒃ 

ᐅᖃᓪᓚᖃᑎᖃᕆᐊᖃᕐᓂᐊᖅᑐᖅ. ᐊᐱᖅᑯᑎᖃᖃᑦᑕᖅᓯᒪᒐᒪ ᐃᓐᓄᒃᑕᐅᓯᒪᙱᒻᒪᑦ ᑕᐃᒃᑯᐊ ᐅᓄᖅᑐᐊᓗᐃᑦ 

ᒥᑦᑎᒪᑕᓕᖕᒥ ᐊᐅᓚᑕᐅᓚᐅᖅᓯᒪᔪᓂᒃ ᓄᓇᓕᖕᓂ ᒐᕙᒪᒃᑯᖏᓪᓗ ᐱᔨᑦᑎᖅᑏᑦ ᐱᓕᕆᕕᐊᓄᑦ. 

 

ᐊᒻᒪᓗ ᑕᐃᒃᑯᐊ ᐃᖅᑲᓇᐃᔭᖅᑐᓕᕆᓂᕐᒧᑦ ᐅᓂᒃᑳᑦ ᐅᖃᖅᓯᒪᔪᑦ ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᖅᑏᑦ 34-ᓂᑦ 

ᐃᖅᑲᓇᐃᔮᒃᓴᓂᒃ ᐱᑕᖃᓚᐅᖅᑐᑦ ᒥᑦᑎᒪᑕᓕᖕᒥ ᑎᓰᕝᕙᐅᓚᐅᖅᑐᒥᒃ ᐊᕐᕌᓂ. ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔾᔪᑎᓕᕆᔨᒃᑯᓪᓗ 9−ᓂᒃ ᐃᖅᑲᓇᐃᔮᒃᓴᓖᑦ. ᖃᔅᓯᐅᖕᒪᑕ ᐃᖏᕐᕋᔾᔪᑎᓕᕆᔨᒃᑯᑦ ᐱᓕᕆᕕᖏᓐᓄᓪᓗ 

ᐃᖅᑲᓇᐃᔭᖅᑐᑦ ᒥᑦᑎᒪᑕᓕᖕᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᑎᔪᐊᓕᕆᓂᕐᒧᑦ ᐃᖏᕐᕋᔾᔪᑎᓕᕆᓂᕐᒧᓪᓗ ᒥᓂᔅᑕᕆᔭᐅᔪᖅ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᒥᐊᓇᖅ ᐅᖃᖅᑏ. ᖁᔭᓐᓇᒦᖅᖢᒍᓗ ᑖᓐᓇ 

ᐊᐱᖅᑯᑎᒋᖕᒪᒍ. ᐅᑯᐊ ᑕᐃᒃᑯᐊ ᐃᓐᓄᒃᑕᐅᓯᒪᙱᑦᑐᑦ ᕿᒥᕐᕈᓇᒃᑲᒃᑭᑦ ᑖᓐᓇ ᑐᑭᓯᒍᒪ ᐃᓗᓕᑯᓘᔭᖏᖕᓂᒡᓗ 

ᑐᑭᓯᒃᑲᓐᓂᕈᒪ ᑖᓐᓇ ᑭᐅᓛᕈᒪᔭᕋ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ ᓄᑕᕋᖅ. 

 

ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᓇᓗᓇᐃᖅᓯᔪᓐᓇᕆᕚ ᖃᔅᓯᑦ ᐃᖅᑲᓇᐃᔮᑦ 

ᐃᓐᓄᒃᑕᐅᓯᒪᖕᒪᖔᑦ ᐊᒻᒪᓗ ᖃᔅᓯᑦ ᐃᓐᓄᒃᑕᐅᓯᒪᒻᒪᖔᑦ ᑭᐅᓂᐊᓕᕈᓂ ᓯᕗᓂᒃᓴᑦᑎᓐᓂ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᑎᔪᐊᓕᕆᓂᕐᒧᑦ ᐃᖏᕐᕋᔾᔪᑎᓕᕆᓂᕐᒧᓪᓗ ᒥᓂᔅᑕᕆᔭᐅᔪᖅ, ᒥᔅᑕ ᔪᐊᓇᓯ. 



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᒪᒥᐊᖦᖢᖓ ᑕᐃᓐᓇ ᓯᕗᓪᓕᖅᐹᖅ 

ᐊᒻᒪᓗ ᐅᑯᐊ ᓈᓴᐅᑏᑦ ᑕᑯᓐᓇᕐᓗᒋᑦ, ᒫᑦᓯ 31-ᒧᑦ ᑎᑭᓯᒪᔪᑦ ᐃᒻᒪᖄᓗ ᐊᓯᔾᔨᕈᓐᓇᕆᓪᓗᑎᑦ ᑖᒃᑯᐊ ᓈᓴᐅᑏᑦ 

ᓄᓇᓕᖕᓂ ᐱᔨᑦᑎᖅᑏᑦ ᒥᑦᑎᒪᑕᓕᖕᒥ 33-ᖑᓚᐅᖅᑐᑦ ᐃᖅᑲᓇᐃᔮᒃᓴᐃᑦ 22 ᐃᓐᓄᒃᑕᐅᓯᒪᙱᖦᖢᑎᑦ 11 

ᐃᓐᓄᒃᑕᐅᓯᒪᓪᓗᑎᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ ᐃᓚᒋᐊᕈᑦ, ᒥᔅ ᓄᑕᕋᖅ. 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒥᓂᔅᑕ. (ᑐᓵᔨᑎᒎᓕᖅᑐᖅ) ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᑭᓱᓂᒃ 

ᐊᐅᓚᔾᔭᐃᔾᔪᑎᓂᒃ ᐱᓕᕆᕕᖓᑦ ᐱᓕᕆᓂᐊᖅᐸᑦ ᑕᐃᒃᑯᐊ ᐃᓄᖕᓄᑦ ᒥᑦᑎᒪᑕᓕᖕᒥᐅᓄᑦ ᐃᖅᑲᓇᐃᔮᑦ 

ᐃᓐᓄᒃᑕᐅᖁᓪᓗᒋᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖏᕐᕋᔾᔪᑎᓕᕆᓂᕐᒧᑦ ᐱᖁᑎᕐᔪᐊᓕᕆᓂᕐᒧᓪᓗ ᒥᓂᔅᑕᕆᔭᐅᔪᖅ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐱᓕᕆᕕᒃᑲ ᐃᓄᐃᑦ 

ᐃᖅᑲᓇᐃᔭᖅᑎᑕᐅᓂᖏᓐᓄᑦ ᐸᕐᓇᐅᑎᓂᒃ ᐱᖃᕐᒪᑕ ᐊᒻᒪᓗ ᒫᓐᓇ ᐃᓄᐃᑦ ᐃᖅᑲᓇᐃᔭᖅᑎᑕᐅᔪᑦ ᒫᓐᓇ ᐊᒻᒪᓗ 

ᐃᖅᑲᓇᐃᔭᓛᖅᑐᑦ ᓯᕗᓂᒃᓴᑦᑎᓐᓂ. ᐃᖅᑲᓇᐃᔭᑲᐃᓐᓇᓚᐅᕐᓗᓂ ᐊᒻᒪᓘᓐᓃᑦ ᐃᖅᑲᓇᐃᔮᒥᓂᒃ 

ᖁᕝᕙᖅᐸᓪᓕᐊᓗᓂ ᐃᓐᓄᒃᑕᐅᓯᒪᙱᑦᑐᓄᓪᓗ ᐃᓕᓯᒪᓪᓗᓂ, ᑖᒃᑯᐊ ᐊᑐᖅᑕᐅᖃᑦᑕᕐᒪᑕ. ᑕᒪᓐᓇ 

ᐊᖅᑯᑎᒋᔪᓐᓇᖅᑕᕗᑦ ᐃᓐᓄᒃᑕᐅᓯᒪᙱᑦᑐᑦ ᐱᔾᔪᑎᒋᓪᓗᒋᑦ ᒥᑦᑎᒪᑕᓕᖕᒥ. ᐊᒻᒪᓗ ᑖᓐᓇ ᒪᓕᒐᓕᐅᖅᑎ 

ᐊᔭᐅᖅᑐᕈᒪᓪᓗᒍ ᑕᒪᒃᑯᓄᖓ ᐃᓕᔪᒪᒍᑎᒃ ᐃᓕᓇᓱᖁᔪᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᑕᓯᐅᔭᕐᔪᐊᕐᒧᑦ ᒪᓕᒐᓕᐅᖅᑎ, ᒥᔅᑕ ᖃᕝᕕᒃ.  

 

ᐊᐱᖅᑯᑦ 1286 - 6(2): ᐃᑯᐊᓪᓚᓱᑦ (ᑲᐅᐸᓐ) ᑖᒃᓰᔭᐅᑖ (ᖃᕝᕕᒃ)  

 

ᖃᕝᕕᒃ: ᓇᑯᕐᒦᒃ, ᐅᖃᖅᑏ. ᑕᓯᐅᔭᕐᔪᐊᕐᒥᐅᑦ ᐊᑦᓱᓇᐃ, ᐅᓪᓗᖃᑦᓯᐊᓚᖓᕗᓯ. (ᑐᓵᔨᑎᒎᓕᖅᑐᖅ) ᐅᖃᖅᑏ, 

ᐅᑯᐊ ᐊᐱᖅᑯᑎᒋᔪᒪᒻᒥᔭᒃᑲ ᐃᖏᕐᕋᔾᔪᑎᓕᕆᓂᕐᒧᑦ ᐱᖁᔭᕐᔪᐊᓕᕆᓂᕐᒧᑦ ᒥᓂᔅᑕᕆᔭᐅᔪᖅ ᑖᒃᑯᐊ 

ᐅᖅᓱᐊᓗᓕᕆᔨᐅᓕᕐᒪᑕ ᐅᓪᓗᒥ. ᐃᑉᐸᒃᓴᖅ ᑖᓐᓇ ᒥᓂᔅᑕᕆᔭᐅᔪᖅ ᐅᖅᓱᐊᓗᓕᕆᓂᕐᒧᑦ 2022-2023 

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂᒃ ᒪᓕᒐᓕᐅᕐᕕᒻᒧᑦ ᓴᖅᑭᑦᑎᓚᐅᕐᒪᑦ, ᐊᒻᒪ ᓂᕆᐅᑉᐳᖓ 2023-2024 ᐅᓂᒃᑳᖏᑦ 

ᑕᑯᓛᕐᓂᐊᖅᑎᓐᓂᒃ ᐅᐱᕐᖔᖅᓯᐅᑦ ᐃᓱᓕᓚᐅᙱᑎᓪᓗᒍ.  

 

ᐃᓚᖏᑦ ᑕᐃᒃᑯᐊ ᐅᖅᓱᐊᓗᑦ ᐊᑭᖏᑦ ᐊᑭᓪᓕᒋᐊᕐᓂᐊᖅᑐᒃᓴᐅᔪᑦ, ᑲᓇᑕᐅᑉ ᒐᕙᒪᒃᑯᖏᑦᑕ 

ᐃᓱᒪᓕᐅᕈᑎᒋᓂᐊᖅᑕᖓ ᓄᖅᑲᖓᑎᑕᐅᑲᐃᓐᓇᕐᒪᑦ ᐃᓯᐊᕿᕐᓗᓐᓄᑦ ᑖᒃᓰᔭᐅᑏᑦ. ᑖᓐᓇ ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ ᐋᑐᕚᒥᐅᓄᑦ ᐅᖃᐅᔾᔭᐅᓚᐅᕐᒪᖔᖅ ᑖᓐᓇ ᐃᓯᐊᕿᕐᓗᓐᓄᑦ ᑖᒃᓰᔭᐅᑎ 

ᐲᖅᑕᐅᓯᒪᐃᓐᓇᕐᓂᐊᓕᕐᒪᖔᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖏᕐᕋᔾᔪᑎᓕᕆᓂᕐᒧᑦ ᐱᖁᑎᕐᔪᐊᓕᕆᓂᕐᒧᓪᓗ ᒥᓂᔅᑕᕆᔭᐅᔪᖅ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᒻᒧᑦ ᖃᐅᔨᒪᙱᒃᖢᖓ ᐃᓯᐊᕿᕐᓗᒻᒧᑦ 

ᑖᒃᓯᔭᐅᑎ ᐲᖅᑕᐅᓯᒪᐃᓐᓇᕐᓂᐊᓕᕐᒪᖔᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖃᕝᕕᒃ.  

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐅᖅᓱᐊᓗᓕᕆᔨᒃᑯᑦ ᐊᑭᓪᓕᒋᐊᖅᑎᑦᑎᓇᓱᒃᓯᒪᔪᑦ ᒐᕙᒪᒃᑯᑦ 

ᐊᑭᓕᖅᓱᐃᖃᑦᑕᕐᒪᑕ ᐅᖅᓱᐊᓗᓐᓂᒃ ᓯᕗᕐᖓᓂ ᓂᐅᕕᖅᐸᒌᖃᑦᑕᖅᖢᑎᒃ ᐊᓯᖏᑦᑎᒍᓪᓗ. ᒥᓂᔅᑕᖃᐃ 

ᓇᓗᓇᐃᖅᓯᔪᓐᓇᖅᐸ ᐅᓪᓗᒥ 2025-ᒥ ᐅᖅᓱᐊᓗᒃ ᓂᐅᕕᖅᑕᐅᓯᒪᓕᕐᒪᖔᑦ, ᐊᒻᒪᓗ ᖃᑦᓯᕌᕐᓂᐊᕐᒪᖔᑦ 

ᓂᐅᕕᖅᑕᐅᑉᐸᑕ ᓂᐅᕕᖅᐸᒃᑐᓄᑦ ᐅᕝᕙᓘᓐᓃᑦ ᒥᖦᖠᕚᓪᓕᕐᓂᐊᕐᒪᖔᑦ ᓱᕐᕋᔾᔮTᒻᒪᖔᓪᓗ? ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖏᕐᕋᔾᔪᑎᓕᕆᓂᕐᒧᑦ ᐱᖁᑎᕐᔪᐊᓕᕆᓂᕐᒧᓪᓗ ᒥᓂᔅᑕᕆᔭᐅᔪᖅ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪ ᖁᔭᓐᓇᒦᖅᖢᒍ ᑖᓐᓇ ᐊᐱᖅᑯᑎᒋᒻᒪᒍ. 

ᑕᖅᑭᐅᓚᐅᖅᑐᒥ ᐄᐳᕈ 18, 2025-ᒥ ᐅᖅᓱᐊᓗᓕᕆᔨᒃᑯᑦ ᓄᓇᕗᒻᒧᑦ ᑐᕌᖓᔪᓕᒫᑦ ᐅᖅᓱᐊᓗᐃᑦ 

ᓂᐅᕕᖅᑕᐅᒌᓚᐅᖅᑐᑦ ᐊᒻᒪᓗ 2025-ᒥ ᐅᒥᐊᕐᔪᐊᖃᓕᖅᐸᑦ ᒪᐅᙵᐅᔾᔭᐅᓂᐊᖅᑐᑦ 219 ᖃᓪᓗᑏᑦ. 

ᓂᐅᕕᖅᑕᐅᓚᐅᖅᑐᑦ 2025-ᒥ ᐅᖅᓱᐊᓗᖏᑦ 2.9%-ᐳᓴᒥᒃ ᐊᑭᒡᓕᒋᐊᕐᓂᐊᕐᕙᓗᒃᑐᑦ. ᐅᐱᓐᓇᕋᓂᓗ 

ᐅᖅᓱᐊᓗᒃᑐᑦᑎᐊᓚᐅᙱᓐᓇᑦᑕ ᐊᕐᕌᒍᒥ. ᑕᐃᒪ ᐅᖅᓱᐊᓗᐃᑦ ᐊᑐᓗᐊᙱᓐᓂᕈᑦᑎᒃᑯᑦ ᐊᑭᑦᑐᒃᑲᓐᓂᕋᔭᖅᑐᖅ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᓪᓕᐊ ᑭᖑᓪᓕᖅᐹᕐᓗ, ᒥᔅᑕ ᖃᕝᕕᒃ.  

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᑉᐸᒃᓴᖅ ᐅᖃᓚᐅᕋᒪ ᐃᖏᕐᕋᔾᔪᑎᓕᕆᔨᒃᑯᑦ ᑲᓇᑕᐅᑉ 

ᒐᕙᒪᒃᑯᖏᓐᓂ ᒫᓐᓇᕈᓘᓚᐅᖅᑐᖅ ᐅᖃᓚᐅᕐᒪᑦ ᓄᓇᕗᒻᒧᑦ ᑐᕌᖓᔪᑦ ᐃᓚᓕᐅᓪᓗᒋᑦ ᐅᖅᓱᐊᓗᑦᑖᕐᕕᓐᓂ 

ᐊᑦᑕᓇᙱᒃᑐᓂᒃ ᖃᐅᒪᓂᒃ ᐃᓕᐅᖅᑲᖅᑕᐅᓗᑎᒃ ᐃᓚᖏᓪᓗ ᓅᑦᑎᖅᑕᐅᓗᑎᒃ ᐊᕙᑎᒧᑦ 

ᐅᓗᕆᐊᓇᙱᓐᓂᖅᓴᐅᖁᓪᓗᒍ.  

 

ᐊᐅᔭᐅᓚᐅᖅᑐᒥᒃ ᓴᓂᑭᓗᐊᕐᒥ ᐅᖅᓱᐊᓗᑦᑕᖅᑕᐅᑎᓪᓗᑕ ᓄᓇᓕᖁᑎᕗᑦ ᕿᒫᑎᑕᐅᔭᕆᐊᖃᓚᐅᑲᓚᐅᖅᓯᒪᒻᒪᑕ. 

ᖃᓄᐃᑦᑐᓂᒃ ᐃᓕᓐᓂᐊᕈᑎᒃᓴᓂᒃ ᐱᒋᐊᖅᑎᑦᑎᕕᓯ ᐊᑦᑕᓇᙱᓐᓂᖅᓴᐅᖁᓪᓗᒍ ᓂᐅᕋᖅᑕᐅᔪᓐᓇᕐᓂᐊᕐᒪᑕ 

ᑕᒪᑐᒪᓂ ᐅᖅᓱᐊᓗᐃᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖏᕐᕋᔾᔪᑎᓕᕆᓂᕐᒧᑦ ᐱᖁᑎᕐᔪᐊᓕᕆᓂᕐᒧᓪᓗ ᒥᓂᔅᑕᕆᔭᐅᔪᖅ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᓐᓇ ᓴᓂᑭᓗᐊᕐᒥ ᐱᓪᓗᒍ ᓲᖃᐃᒻᒪ 

ᐊᑦᑕᓇᔾᔭᐃᖅᓯᒪᖁᔭᕗᑦ ᐃᓘᓐᓇᖏᑦ. ᓂᐅᕋᖅᑕᐅᓕᖅᑎᓪᓗᒋᑦ ᐅᖅᓱᐊᓗᐃᑦ ᓄᓇᓕᓐᓄᑦ.  

 

ᑖᓐᓇᐅᖅᑰᕐᒥᑎᓪᓗᒍ ᐊᑯᓚᐃᑦᑐᒃᑯᑦ ᐃᓕᓐᓂᐊᖅᑎᑦᑎᖃᑦᑕᕈᒪᔪᒍᑦ. ᐊᒻᒪᓗ ᑖᓐᓇᐅᖅᑲᐅᒻᒥᑎᓪᓗᒍ 

ᐱᖁᑎᕐᔪᐊᓕᕆᓂᕐᒧᑦ ᑐᕌᖓᔪᑦ ᑲᓇᑕᐅᑉ ᒐᕙᒪᒃᑯᖏᓐᓂ ᑮᓇᐅᔭᖅᑖᖅᓯᒪᔪᒍᑦ ᑕᐃᒃᑯᐊ ᓱᓪᓗᑯᑖᑦ 

ᓄᑖᙳᕆᐊᖅᑎᑕᐅᓂᖏᓐᓄᓪᓘᓐᓃᑦ ᐊᓯᖏᓐᓄᑦ ᑕᒪᒃᑯᐊ ᑐᓚᑦᑕᕐᕕᕈᔪᓐᓄᑦ ᓂᐅᕋᐃᓂᕐᒧᓪᓗ ᑐᕌᖓᔪᑦ 

ᐊᑦᑕᓇᙱᑦᑐᒦᖁᒻᒥᒐᑦᑎᒃᑯᑦ ᑕᐃᒃᑯᐊ ᓂᐅᕋᐃᕙᒃᑐᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᖃᐅᔨᒪᒋᑦᑎ ᐊᐱᖅᓱᕐᓇᖅ ᒫᓐᓇ ᐃᓱᓕᒻᒪᑦ. ᖃᐅᔨᒪᒋᔅᓯ, ᒥᔅᑕ ᕼᐃᒃᔅ.  

 

ᐊᐱᖅᑯᑦ 1287 - 6(2): ᑭᖑᕙᕆᐊᕈᑎᑦ ᐊᑐᓕᖁᔭᐅᓯᒪᔪᓄᑦ ᐅᖃᐅᓯᓕᕆᓂᐅᑉ ᑲᒥᓴᓇᖓᓄᑦ (ᕼᐃᒃᔅ) 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓘᓐᓇᖏᓐᓄᑦ ᐊᖏᖅᑕᐅᔪᒪᒐᓗᐊᖅᐳᖓ ᐊᐱᖅᓱᕐᓇᖅ 

ᐅᖓᕙᕆᐊᖁᓪᓗᒍ. ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔨ ᑖᓐᓇ ᐃᓘᓐᓇᖏᓐᓄᑦ ᐊᖏᖅᑕᐅᔪᒪᔪᖅ ᐊᐱᖅᓱᕐᓇᖅ ᑖᓐᓇ 

ᐅᖓᕙᕆᐊᖅᑕᐅᖁᓪᓗᒍ. ᐋᒃᑳᖅᑐᖃᖅᐹ? ᐋᒃᑳᖅᑐᖃᙱᒻᒪᑦ, 30-ᒥᓂᔅᓯᒥᒃ ᐊᐱᖅᓱᒃᑲᓐᓂᕐᓂᐊᓕᕆᕗᓯ. 

ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ ᑕᓯᓗᒻᒧᑦ ᒪᓕᒐᓕᐅᖅᑎ, ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᒃᑲᓗ ᒪᓕᒐᓕᐅᖅᑎᐅᖃᑎᒃᑲ. ᐊᐱᖅᑯᑎᒋᓂᐊᖅᑕᕋ 

ᐅᖃᐅᓯᓕᕆᓂᕐᒧᑦ ᒥᓂᔅᑕᖓᓐᓄᑦ ᐊᐱᖅᓲᑎᐅᔪᖅ. ᐅᑕᖅᑭᓇᓱᒃᑲᒪ ᒥᓂᔅᑕ ᐱᓇᓱᐊᕈᓯᖅ ᐅᑕᖅᑭᑲᐃᓇᖅᖢᒍ 

ᐅᓂᒃᑳᖅ ᑕᐃᓐᓇ ᕿᒥᕐᕈᓇᓐᓂᐊᕐᒪᒍ ᓇᒡᒐᔾᔭᐅᖑᑎᓪᓗᒍ ᑕᐃᓐᓇ ᓴᖅᑭᑕᐅᓚᐅᖅᑐᖅ ᐅᓂᒃᑳᖅ. ᒪᑉᐱᒐᖅ 7-

ᒧᐊᖁᓪᓗᒍ ᐅᖃᐅᓯᖃᖅᓯᒪᒻᒪᑦ ᓄᓇᕗᑦ ᒐᕙᒪᒃᑯᖏᑦ ᑭᒡᒍᓯᕆᔭᖓ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ 

ᐊᑐᓕᖁᔭᓕᐊᖏᓐᓄᑦ.  

ᐃᓚᖏᓐᓄᑦ ᑲᒥᓴᓇᐅᑉ ᑕᐃᓯᒪᔭᖓ ᐅᖃᐅᓯᕆᓂᐊᖅᐸᕋ ᓯᑏᕝᕙ 20, 2024-ᖑᑎᓪᓗᒍ. ᑖᒃᑯᐊ ᖃᖓᒃᑯᑦ 

ᐅᖃᖃᑎᒌᓐᓂᐊᕐᒪᖔᑕ ᒫᔅᓯ 2022-ᖑᑎᓪᓗᒍ ᑐᓴᖅᑎᑕᐅᔪᒪᓚᐅᖅᑐᒍ ᐊᐅᓚᑦᑎᔩᑦ 

ᒐᕙᒪᐅᖃᑎᒌᑦᑐᓕᕆᔨᒃᑯᓂᓪᓗ. ᓇᐅᑦᑎᖅᓱᖅᑕᐅᖁᓪᓗᒍ ᐊᑐᓕᖁᔭᓕᐊᕆᔭᐅᓚᐅᖅᑐᖅ ᖃᓄᐃᓕᔭᐅᓐᓂᕐᒪᖔᑕ. 

ᓯᕗᓪᓕᖅᐹᖅ ᒐᕙᒪᐅᖃᑎᒌᑦᑐᓕᕆᔨᒃᑯᑦ ᐊᐅᓚᑦᑎᔨᒃᑯᑦ ᑖᓐᓇ ᒫᔅᓯ 30, 2020 ᓂᕆᐅᒃᖢᑎᒃ ᑖᒃᑯᐊ 

ᑭᐅᔭᐅᓂᐊᕋᓱᒋᓪᓗᑕ, ᐱᕙᓪᓕᐊᓂᕆᔭᖏᓐᓄᑦ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ ᐊᕐᕌᒍᑉᐸᑦ.  

 

ᑎᑎᕋᕐᕕᕗᑦ ᑭᐅᔭᐅᓚᐅᙱᒻᒪᑕ ᑖᒃᑯᐊ ᖃᓄᖅ ᐱᕙᓪᓕᐊᓂᖃᓕᕐᒪᖔᑕ ᐱᓕᕆᐊᕆᔭᖏᑦ, ᐊᑐᓕᖁᔭᓕᐊᕆᔭᐅᔪᑦ 

2021, 2022, 2023 ᒫᔅᓯ 2023-ᖑᓪᓗᓂ. ᑎᑎᕋᕐᕕᕗᑦ ᓯᕗᓕᖅᑎᒃᑯᑦ ᑐᓴᖅᑎᑕᐅᖁᓪᓗᒋᑦ ᑐᓂᓯᖁᓪᓗᒋᓪᓗ 

ᑕᒪᒃᑯᓂᖓ ᑭᐅᔾᔪᑎᒃᓴᓂᒃ ᐋᒡᒌᓯ 10, 2023-ᖑᓚᐅᖅᑎᓐᓇᒍ. ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ 2023-2024 

ᑭᐅᔭᐅᓚᐅᙱᒻᒥᒐᑦᑕ ᖃᓄᖅ ᐱᕙᓪᓕᐊᔭᐅᒻᒪᖔᑕ ᐊᑐᓕᖁᔭᓕᐊᖑᔪᑦ.  

 

ᐊᒻᒪᓗ ᐅᖃᖅᑏ, ᐃᒪᓐᓇᐃᓕᓚᐅᕋᒪ ᑐᒃᓯᕋᕋᒪ ᑖᒃᑯᐊ ᖃᖓᒃᑯᑦ ᐱᓕᕆᔭᐅᓂᐊᕐᒪᑕ 

ᑐᓴᖅᑎᑕᐅᓚᐅᙱᑦᑎᐊᒻᒪᕆᒃᑲᑦᑕ. ᑭᓯᐊᓂ ᓄᓇᕗᑦ ᒐᕙᒪᒃᑯᖏᑦ ᐱᓕᕆᕕᒋᔭᖏᑦ ᐊᒻᒪ ᑎᒥᖁᑎᒋᔭᖏᑦ 

ᑐᓴᖅᑎᑦᑎᖃᑦᑕᕈᑎᒃ ᑭᓯᐊᓂ ᑎᑎᕋᕐᕕᒃᑕ ᐊᑐᓕᖁᔭᓕᐊᖏᓐᓂᒃ ᖃᐅᔨᒪᖃᑦᑕᕋᔭᙱᓐᓇᑦᑕ ᒪᓕᒃᓯᒪᒐᓗᐊᕐᒪᖔᑕ 

ᐅᖃᐅᓯᓕᕆᓂᕐᒧᑦ ᒪᓕᒐᖏᓐᓂᒃ.  

 

ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᖃᓄᐃᒻᒪᑦ ᐊᒃᓱᐊᓗᒃ ᑭᖑᕙᕆᐊᖅᓯᒪᒻᒪᖔᑕ ᑖᒃᑯᐊ, ᑕᐃᒪᙵᑦ 

ᑭᖑᕙᐃᓐᓇᖃᑦᑕᖅᑐᑦ ᑕᒻᒪᖅᓯᒪᔪᖅᓯᐅᖅᑎᒃᑯᓐᓄᑦ ᑭᒡᒍᓰᓪᓘᓐᓃᑦ ᐱᖃᓯᐅᑎᓪᓗᒋᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐅᖃᐅᓯᓕᕆᓂᕐᒧᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓚᖓᑦ ᑖᓐᓇ ᖁᔭᓐᓇᒦᖅᐸᕋ 

ᒪᓕᒐᓕᐅᖅᑎᐅᖃᑎᒐ ᒪᒥᐊᑦᑐᒪᕗᖓ ᑖᒃᑯᐊ ᑭᖑᕙᕆᐊᖅᓯᒪᒻᒪᑕ, ᑭᒡᒍᓯᐅᖃᑦᑕᖅᑐᑦ ᑖᒃᑯᓂᖓ 

ᑐᓂᔭᐅᓚᐅᙱᒻᒪᑕ ᑖᒃᑯᐊ ᑖᔅᓱᒧᖓ ᖃᐅᔨᒋᐊᕐᓂᐊᖅᑐᖓ ᐱᓕᕆᕕᒃ ᖃᓄᐃᓕᖓᓕᕐᒪᖔᑦ. ᓇᐅᒃᑯᑦ 

ᐊᒃᓱᕈᕐᓇᖅᑐᖃᕐᒪᖔᖅ ᐅᑎᕐᕕᒋᓂᐊᕐᓗᒍᓗ ᒪᓕᒐᓕᐅᖅᑎ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓂᕆᐅᑦᑎᐊᖅᐳᖓ ᐅᓂᒃᑳᖅ ᓇᒡᒐᔾᔭᐅᒥ ᓴᖅᑭᑕᐅᕋᑖᓚᐅᖅᑐᖅ, 

ᖃᐅᔨᒪᔪᖓ ᐊᑐᓕᖁᔭᓕᐅᓚᐅᕐᒪᑕ ᑲᑎᒪᔨᕋᓛᑦ ᓇᓗᓇᐃᖅᓯᓪᓗᑎᒃ ᐃᓗᓕᑯᓘᔭᖏᓐᓂᒃ ᖃᓄᖅ 

ᐱᓕᕆᔭᐅᕙᒻᒪᖔᑕ ᑭᐅᔭᕆᐊᖃᖃᑦᑕᖅᑐᑦ ᑎᑎᕋᕐᕕᖓᓄᑦ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᐅᓂᒃᑳᑦ ᑖᒃᑯᐊ 

ᑎᑎᕋᐅᓯᕆᔭᐅᓯᒪᔪᒃᓴᐅᔪᑦ ᐅᖃᖃᑎᒋᔭᐅᓯᒪᔪᔅᓴᐅᔪᖅ ᖃᓄᐃᓕᐅᓕᕐᒪᖔᑕ ᒥᓂᔅᑕᐃ ᑭᓱᓂᒃ ᓴᖅᑭᑦᑎᓂᐊᕐᒪᖔᑕ. 

ᑕᒪᒃᑯᐊ ᑭᒡᒍᓯᐅᔪᑦ ᐊᐅᓚᑕᐅᑦᑎᐊᖁᓪᓗᒋᑦ ᑭᖑᕙᙱᓪᓗᑎᒃ ᑖᒃᑯᓂᐊ ᑭᐅᔪᓐᓇᖃᑦᑕᖁᓪᓗᒋᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᓕᕆᓂᕐᒧᑦ ᒥᓂᔅᑕ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋᑦᑕᐅᖅ ᒪᓕᒐᓕᐅᖅᑎ ᑖᓐᓇ 

ᑕᐃᒪᙵᑦ ᐱᓕᕆᖃᑎᒋᖃᑦᑕᖅᓯᒪᓕᖅᑕᕗᑦ ᐅᖃᐅᓯᓕᕆᓂᕐᒧᑦ ᑲᒥᓴᓇ ᐅᖃᖃᑎᒌᑉᐸᓪᓕᐊᓕᖅᑐᒍᑦ. ᑎᑎᕋᕐᕕᕗᑦ 

ᑖᒃᑯᐊ ᐊᖑᒻᒪᑎᑦᑎᐊᖅᑐᑦ ᑖᔅᓱᒪ ᒥᒃᓵᓄᑦ ᒫᓐᓇᐅᔪᖅ ᐃᓕᓴᕆᓗᒋᑦ ᑖᒃᑯᐊ ᓯᕗᓕᖅᑎᑦᑎᐊᕙᐅᓚᐅᖅᑐᓂᒃ 

ᑕᐃᑲᓂ ᑲᒥᓴᓇ ᐋᕆᐊᒃ ᑕᐃᔅᓱᒪᓂ ᑲᒥᓴᓇᐅᑎᓪᓗᒍ.  

 

ᑕᑯᔪᒥᓇᖅ ᑭᖑᓪᓕᕐᒥ ᑭᓇ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᓂᐊᕐᒪᖔᖅ. ᒫᓐᓇ ᐱᓕᕆᖃᑎᖃᖅᑐᒍᑦ ᑎᑎᕋᕐᕕᑦᑎᓐᓂ 

ᐃᖅᑲᓇᐃᔭᖃᑎᖃᖅᖢᑕ ᐱᐅᓯᒋᐊᕋᓱᒃᖢᑎᒍ ᑕᒪᒃᑯᐊ ᑐᓴᒐᒃᓴᐃᑦ ᓴᖅᑭᖅᑎᑕᐅᖃᑦᑕᕐᓂᖏᓐᓂᒃ ᐊᒻᒪ 

ᑐᓂᔭᐅᖃᑦᑕᕐᓂᖏᑦ. ᖁᔭᓐᓇᒦᒃ, ᐅᖃᖅᑏ. 

 



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊᓂ ᑭᖑᓪᓕᖅᐹᒥᓗ ᐊᐱᖅᑯᑏᑦ, ᒥᔅᑕ ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᑖᓐᓇ ᖃᕋᓴᐅᔭᐅᑉ ᐃᑭᐊᖅᑭᕕᖓᓃᖃᑦᑕᖅᓯᒪᒻᒪᑦ ᐱᓕᕆᕕᐅᑉ 

ᑲᒪᒋᖃᑦᑕᖅᓯᒪᔭᖓ ᐅᖃᓕᒫᒐᖅ ᒪᑉᐱᒐᖅ 9-ᒧᐊᕐᓂᐊᖅᐳᖓ ᐅᓂᒃᑳᓂᒃ ᑖᒃᑯᐊ ᓴᖅᑭᑕᐅᕋᑖᓚᐅᖅᑐᒥᒃ 

ᓇᒡᒐᔾᔭᐅᒥ, ᐃᓕᓐᓂᐊᖅᑎᑦᑎᖃᑦᑕᕐᓃᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᐅᖃᐅᓯᓕᕆᓂᕐᒧᑦ ᐱᓕᕆᐊᒃᓴᕆᔭᖏᓐᓂᒃ.  

 

ᐱᖁᔭᖅᑎᒍᑦ ᑖᒃᑯᐊ ᐱᓕᕆᕖᑦ ᐃᓕᖅᑯᓯᓕᕆᔨᒃᑯᑦ ᐱᓕᕆᕕᖓ ᐅᖃᓚᐅᕐᒪᑦ ᑖᒃᑯᓂᖓ ᐅᖃᖃᑎᖃᖅᓯᒪᒐᑎᒃ 

ᑲᒥᓴᓇ ᖃᓄᖅ ᑭᐅᔪᓐᓇᕐᒪᖔᑕ ᒐᕙᒪᒃᑯᑦ ᐱᓕᕆᕕᖏᓐᓂᒃ ᒐᕙᒪᒃᑯᓐᓂᒃ ᐊᑕᐅᓯᖅ ᐱᓕᕆᕕᒃ ᑐᖏᓕᖓ 

ᐊᕙᑎᓕᕆᔨᒃᑯᑦ ᓯᕗᓕᖅᑎᐅᖁᓪᓗᒍ. ᖃᓄᐃᒻᒪᑦ ᑖᓐᓇ ᐊᕙᑎᓕᕆᔨᒃᑯᑦ ᐱᓕᕆᕕᖓ ᓯᕗᓕᖅᑎᐅᒐᔭᖅᐸ 

ᑕᒪᑐᒧᖓᓕᕆᓂᕐᒧᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐅᖃᐅᓯᓕᕆᓂᕐᒧᑦ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᒋᕙᕋ ᑖᓐᓇ ᐊᐱᖅᓱᕐᒪᑦ 

ᒪᓕᒐᓕᐅᖅᑎᐅᖃᑎᒐ. ᐊᒻᒪᓗᑦᑕᐅᖅ ᐅᖃᖅᑲᐅᒐᒪ ᓱᖅᑯᐃᖅᓯᓯᒪᒐᒪ ᐅᖃᐅᓯᓕᕆᓂᕐᒧᑦ ᑲᒥᓴᓇ ᑖᒃᑯᓂᖓ 

ᐅᖃᖃᑎᖃᖃᑦᑕᖅᓯᒪᓕᖅᑐᖅ ᑐᖏᓕᖏᓐᓂᒃ ᑖᓐᓇ ᑭᐅᔭᐅᖁᓪᓗᒍ.  

 

ᑖᒃᑯᐊᓗ ᑖᒃᑯᐊ ᒪᓕᒐᕐᓂᒃ ᐋᖅᑭᒃᓱᐃᔪᒍᑦ ᑖᔅᓱᒪ ᒪᓕᒐᒃᓴᕆᓂᐊᖅᑕᖏᑦ. ᐊᒻᒪᓗᑦᑕᐅᖅ, ᑲᑎᒪᔨᐅᑉ 

ᐊᐱᖅᑯᑎᒋᔭᖏᓐᓄᑦ ᐱᓕᕆᕕᒃ ᑐᓴᕆᐊᕐᕕᒋᓗᒍ ᐃᖅᑲᓇᐃᔭᖅᑎᒃᑲᓗ ᑖᒃᑯᐊ ᖃᐅᔨᒋᐊᕐᕕᒋᓚᐅᕐᓗᒋᑦ 

ᑭᐅᓂᐊᖅᐸᕋ ᑲᑎᒪᔨ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᐃᕕᓕᖕᒧᑦ ᒪᓕᒐᓕᐅᖅᑎ, ᒥᔅᑕ ᒪᓕᑭ. 

 

ᐊᐱᖅᑯᑦ 1288 - 6(2): ᓱᕈᓰᑦ ᓯᕗᓪᓕᐅᔾᔭᐅᓂᖏᑕ ᐱᒋᐊᕐᖓᐅᑦ (ᒪᓕᑭ) 

 

ᒪᓕᑭ: ᖁᔭᓐᓇᒦᒃ, ᐅᖃᖅᑏ. ᐃᓕᑕᕆᒃᑲᓐᓂᕈᓐᓇᕋᕕᙵ, ᐊᐱᖅᓱᕈᒪᔭᕋᓕ ᑖᓐᓇ ᒥᓂᔅᑕᐅᔪᖅ 

ᐊᔪᖅᓴᖅᑐᓕᕆᔨᒃᑯᓐᓄᑦ. ᑖᒃᑯᐊ ᐱᔾᔪᑎᒋᓪᓗᒋᑦ ᓄᑕᖅᑲᑦ ᓯᕗᓪᓕᐅᑎᑕᐅᓂᖏᖕᓄᑦ ᐱᓕᕆᐊᖅ 

ᑲᔪᓯᔪᓐᓃᓚᐅᖅᑎᓪᓗᒍ ᐃᓄᐃᑦ ᐊᔪᖅᓴᓕᖅᐹᓕᕐᓂᐊᖅᑐᑦ ᓇᓗᓇᙱᑦᑎᐊᕐᒪᑦ. ᑖᒃᑯᐊ ᓱᓇᒥᒃ ᖃᓄᖅ 

ᐋᖅᑭᒋᐊᕆᓯᒪᒻᒪᖔᑦ ᑖᒃᑯᐊ ᐃᑲᔪᖅᑕᐅᖃᑦᑕᓚᐅᖅᑐᐃᑦ ᑕᕝᕘᓇ ᐊᔪᖅᓴᓗᐊᖅᑕᐃᓕᒪᒍᓐᓃᖅᑎᑦᑎᓂᕐᒧᑦ 

ᑲᑎᒪᔨᒃᑯᑦ ᖃᓄᖅ ᐅᖃᐅᓯᐅᑎᒋᓚᐅᕐᒪᖔᑦ ᑐᑭᓯᔪᒪᔪᖓ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ.  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒐᕕᑦ. ᑭᖑᓪᓕᖅᐹᒥ ᑕᕝᕙᓂ 

ᑲᑎᒪᓂᖃᖅᑎᓪᓗᑕ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᒥᓂᔅᑕᖓᓗ ᑎᑎᕋᖅᓯᒪᔪᐃᓐᓇᐅᔪᒐᓐᓄᒃ ᒥᓂᔅᑕ 

ᑎᒃᑯᐊᖅᑕᐅᓯᒪᔪᖅ ᒐᕙᒪᑐᖃᒃᑯᓐᓄᑦ ᖃᓄᐃᓕᖓᓂᐊᕐᒪᖔᑕ ᑖᒃᑯᐊ ᐃᑲᔫᓯᐊᖑᖃᑦᑕᖅᑐᐃᑦ ᐱᓗᐊᖅᑐᒥᒃ 

ᓂᕿᑖᕈᑎᐅᖃᑦᑕᖅᑐᐃᑦ ᓄᓇᓕᓐᓂ ᐊᔅᓱᐊᓗᒃ ᐃᑲᔫᑎᖃᖅᓯᒪᓚᐅᕐᖓᑕ ᓄᓇᕘᒥ.  

 

ᑖᒃᑯᐊ ᒐᕙᒪᑐᖃᒃᑯᑦ ᒥᓂᔅᑕᖏᑦ ᓂᕈᐊᖅᑐᓕᕆᓂᕐᒨᖅᓯᒪᓚᐅᕐᖓᑕ ᐊᒻᒪᓗ ᒫᓐᓇ ᐃᓕᓯᒪᓕᖅᑑᒐᓗᐊᑦ ᑭᓯᐊᓂ 

ᑖᒃᑯᓄᖓ ᖃᓄᐃᓕᖓᓪᓚᕆᓐᓂᐊᕐᒪᖔᖅ ᓇᓗᓇᐃᕐᕕᐅᓯᒪᙱᑦᑐᒍᑦ ᒫᓐᓇᓕ ᓄᑖᕐᓂᒃ. 

ᐊᔪᖅᓴᓗᐊᖅᑕᐃᓕᒪᒍᓐᓃᖅᑎᑦᑎᓂᕐᒧᑦ ᑲᑎᒪᔨᒃᑯᑦ ᑲᑎᒪᓂᖃᖅᑎᓪᓗᑕ ᐊᕐᕌᓂᐅᔪᒻᒪᑦ ᑖᒃᑯᐊ ᒫᓐᓇᒧᑦ ᑕᐃᑲᓂ 

ᑲᑎᒪᓂᖃᖅᑎᓪᓗᒋᑦ ᐅᖃᐅᓯᐅᖃᑦᑕᔪᔪᖅ ᖃᓄᖅ ᐃᑲᔪᖅᑎᒋᖃᑦᑕᖅᓯᒪᒻᒪᖔᑦ ᑖᒃᑯᐊ ᐅᓪᓗᒥᒧᑦ.  

 

ᐊᒻᒪᓗ ᐃᑲᔫᓯᐊᖅᑐᓕᕆᖃᑦᑕᓂᕐᒧᑦ ᒪᒃᑯᐊ ᓱᒃᑯᐊᕿᓂᒃᑯᑦ ᑖᒃᑯᐊ ᐃᓚᒋᐊᖅᑕᐅᓯᒪᓕᖅᑎᓪᓗᒋᓪᓗ ᒫᓐᓇᒧᑦ 

ᖃᓄᖅ ᑖᓐᓇ ᑭᐅᓪᓚᕆᒋᐊᖅ ᓇᓗᒋᔭᕋ. ᐊᔪᖅᓴᓗᐊᖅᑕᐃᓕᒪᒍᓐᓃᖅᑎᑦᑎᓂᕐᒧᑦ ᑲᑎᒪᔨᒃᑯᑦ ᒫᓐᓇ 

ᑲᑎᒪᓯᒪᙱᒻᒪᑕ. ᖁᔭᓐᓇᒦᒃ, ᐅᖃᖅᑏ. 

 



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᓚᒋᐊᕈᑏᑦ ᐊᐱᖅᑯᑎᓐᓄᑦ, ᒥᔅᑕ ᒪᓕᑭ.  

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᑕᐃᒃᑯᐊ ᓄᑕᖅᑲᑦ ᓯᕗᓪᓕᐅᑎᑕᐅᓂᖏᖕᓄᑦ ᐱᓕᕆᐊᖓ 

ᐱᓚᐅᖅᑎᓪᓗᒋᑦ ᓂᐅᕕᐊᒃᓴᐃᑦ ᐊᑭᑦᑐᖅᐹᓪᓕᕐᔪᐊᖅᓯᒪᖕᒪᑕ ᓄᓇᓕᖕᓂ. ᑖᒃᑯᐊᓕ ᓂᖃᐃᑑᑎᒃᑯᑦ 

ᐃᑲᔪᖅᑕᐅᖃᑦᑕᖅᑐᐃᑦ ᐊᙳᑎᒋᐊᖅᓯᒪᕙᑦ ᑖᒃᑯᐊ ᐊᑮᑦ ᒪᓕᖦᖢᒋᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᐊᐱᕆᒐᕕᑦ. ᐊᐱᖅᑯᑎᒋᔭᕕᑦ ᐃᓚᖓᑦ 

ᐊᙳᑎᙱᓇᒃᑯ ᐅᖃᐅᓯᕆᑦᑎᐊᒃᑲᓐᓂᕈᓐᓇᕈᕕᐅᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᒪᓕᑮ ᐅᖃᐅᓯᕆᖅᑲᐅᔭᐃᑦ ᑕᐃᒃᑲᓐᓂᓚᐅᕈᑎᒃ ᐊᐱᖅᑯᑎᒋᖅᑲᐅᔭᐃᑦ.  

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒪᒥᐊᓇᖅ, ᓄᑕᖅᑲᑦ ᓯᕗᓪᓕᖅᐹᖑᓗᑎᑦ ᐱᓕᕆᐊᖅ ᐊᑐᖅᑎᓪᓗᒋᑦ 

ᐱᔭᐅᖃᑦᑕᖅᑎᓪᓗᒋᑦ ᓂᐅᕕᐊᒃᓴᐃᑦ ᐊᑭᑦᑐᖅᐹᓪᓕᕐᔪᐊᖅᓯᒪᓚᐅᕐᒪᑕ ᐊᑭᑦᑐᖅᐹᓕᒃᓯᒪᖕᒪᑕ ᓂᐅᕕᕐᕕᓐᓂ. ᑖᒃᑯᐊ 

ᓂᖃᐃᑑᑎᐅᖃᑦᑕᖅᑐᐃᑦ ᑕᒪᒃᑯᓄᖓ ᐊᙳᑎᒋᐊᖅᓯᒪᕙᑦ ᐊᖑᒪᓂᐊᕋᓗᐊᕐᒪᖔᑕ ᑐᑭᓯᒋᐊᕈᒪᔪᖓ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᑦᑎᐊᕋᕕᑦ. ᑕᐃᒃᑯᐊ 

ᐊᑭᑦᑐᕆᐊᖅᓯᒪᓂᖏᑦ ᐅᖃᐅᓯᐅᖃᑦᑕᖅᓯᒪᔪᐃᑦ ᑭᓯᐊᓂ (ᑐᓵᔨᑎᒎᓕᖅᑐᖅ) ᑭᒡᓕᓯᓂᐊᖅᑕᐅᓯᒪᔪᓂᒃ 

ᑐᑭᓯᒋᐊᕈᑎᓂᒃ (ᑐᓵᔨᑎᒎᕈᓐᓃᖅᑐᖅ) ᑖᒃᑯᐊ ᑕᐃᒪᐃᓪᓚᕆᑦᑑᕈᓐᓇᖅᓯᒪᙱᑦᑐᒍᑦ.  

 

ᐅᖃᐅᓯᐅᖃᑦᑕᖅᓯᒪᒻᒥᒻᒪᑕ ᑕᒫᓂ ᐊᑯᓐᓂᖓᓂ ᑲᓇᐃᑎᐊᓐ ᓄᐊᑦ ᐊᑭᑦᑐᕆᐊᕆᓯᒪᓕᕐᓂᖏᓐᓂᒃ 14% 

(ᑐᓵᔨᑎᒎᓕᖅᑐᖅ) ᐅᓯᓕᖅᓱᐃᓂᕐᒧᑦ ᐊᑭᖏᑦ (ᑐᓵᔨᑎᒎᕈᓐᓃᖅᑐᖅ) ᐊᒻᒪᓗ (ᑐᓵᔨᑎᒎᓕᖅᑐᖅ) 

ᑮᓇᐅᔾᔭᒃᓵᕆᔭᐅᓪᓚᕆᒋᐊᓖᑦ (ᑐᓵᔨᑎᒎᕈᓐᓃᖅᑐᖅ) ᐃᓄᓕᕆᔨᒃᑯᑎᒍᑦ ᑎᒍᒥᐊᖅᑕᐅᔪᖅ ᑖᓐᓇ 

ᕿᒥᕐᕈᕙᓪᓕᐊᖏᓐᓇᕋᑦᑎᒍ ᖃᓄᒃᑲᓐᓂᖅ ᐃᑲᔫᑎᖃᕈᓐᓇᕐᒪᖔᑦᑕ ᐊᒻᒪᓗ ᐃᑲᔫᓯᐊᖃᑦᑕᖅᑐᐃᑦ ᓱᒃᑯᐊᕿᓂᕐᒧᑦ 

34%−ᒥᒃ ᐊᑭᑦᑐᕆᐊᒃᑲᓐᓂᔪᔫᒐᓗᐊᑦ.  

 

ᑖᒃᑯᐊ ᐅᓪᓗᒥᒧᑦ ᑕᐃᒪᐃᓕᖓᔪᑦ, ᑭᓯᐊᓂ (ᑐᓵᔨᑎᒎᓕᖅᑐᖅ) ᓄᑕᖅᑲᑦ ᓯᕗᓪᓕᐅᑎᑕᐅᓪᓗᑎᑦ ᐱᓕᕆᐊᖅ 

(ᑐᓵᔨᑎᒎᕈᓐᓃᖅᑐᖅ) ᓇᒻᒥᓂᖅ ᐃᓄᐃᑦ ᑐᔅᓯᕋᖅᐸᑦᑑᒐᓗᐊᑦ ᐃᑲᔪᖅᑕᐅᔪᒪᓪᓗᑎᑦ ᖃᖓᑦᑕᐅᑎᒍᓪᓗ. ᑭᓯᐊᓂ  

ᐃᒫᒃ ᕼᐊᒻᓚᒃᑯᑎᒍᑦ ᑭᐅᔭᐅᓯᒪᙱᑦᑐᐃᑦ ᐊᖏᖅᑕᐅᓯᒪᙱᑦᑐᐃᑦ ᐊᒥᓲᓯᒪᒻᒪᑕ ᐅᓪᓗᒥᒧᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ ᐃᓚᒋᐊᕈᑏᑦ, ᒥᔅ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪ ᖁᔭᓐᓇᒦᒃ ᒥᓂᔅᑕ ᑖᓐᓇ ᓇᓗᓇᐃᔭᑦᑎᐊᕋᓐᓂ. ᐊᔭᐅᖅᑐᒃᑲᓐᓂᕈᒪᔭᕋ 

ᒥᓂᔅᑕ ᑖᒃᑯᐊ ᕿᒥᕐᕈᔭᐅᑦᑎᐊᕐᓗᑎᑦ ᓈᒻᒪᒐᔭᖅᑐᒥᒃ ᐃᓚᒌᖑᔪᐃᑦ ᐃᓚᖏᑦ ᓂᕆᖃᑦᑕᔾᔮᔪᓐᓃᕐᒥᒻᒪᑕ 

ᐅᐱᕐᖔᖑᓂᐊᖅᑐᖅ ᐱᓗᐊᙳᐊᖅᖢᓂ ᐃᖅᑯᒪᐃᓐᓇᖅᑐᖃᖃᑦᑕᓕᖅᑎᓪᓗᒍ ᐃᒡᓗᒥᐅᑕᖏᓐᓂ ᓂᕿ 

ᓄᖑᓴᕋᐃᑦᑑᓂᖏᖕᓄᑦ.  

 

ᑖᓐᓇ ᒥᓂᔅᑕ ᐊᔭᐅᖅᑐᒃᑲᓐᓂᖅᐸᕋ ᓈᒻᒪᓈᖅᓯᒪᒃ− ᐊᙳᑎᓯᒪᒋᐊᖅᑐᓂᑦ ᐃᑲᔫᓯᐊᖅᑖᖃᑦᑕᖁᓪᓗᒋᑦ ᐃᓚᒌᖑᔪᐃᑦ. 

ᐃᒃᑯᐊ ᑕᐃᑰᓇ ᐱᖃᑦᑕᖅᑐᐃᑦ. ᑖᔅᓱᒥᖓ ᐊᔭᐅᖅᑐᐃᒋᐊᕈᒪᑐᐃᓐᓇᖅᑐᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᓴᑐᐃᓐᓇᖅ. ᒥᓂᔅᑕ ᑭᐅᔪᒪᒍᓂ, ᓂᓪᓕᕈᒪᒍᓂ. ᐃᓄᓕᕆᔨᒃᑯᓐᓄᑦ 

ᒥᓂᔅᑕ, ᒥᔅ ᓇᑲᓱᒃ. 

 



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑖᓐᓇ ᐅᖃᐅᓯᕆᒐᕕᐅᒃ ᓱᓕᔪᕆᑦᑎᐊᖅᑕᕋ 

ᑕᒪᓐᓇ ᐅᖃᐅᓯᕆᔭᐃᑦ ᓄᓇᓖᑦ ᐊᑦᑐᖅᑕᐅᓯᒪᕕᔾᔪᐊᕐᖓᑕ ᐃᑲᔫᑎᖃᖅᓯᒪᓚᐅᕐᓂᖓ ᐊᒻᒪᓗ 

ᑭᐅᒃᑲᓐᓂᕈᒪᑐᐃᓐᓇᕆᓪᓗᑎᑦ ᓯᕗᓕᖅᑎᕗᑦ ᐅᑭᐅᖅᑕᖅᑐᒥᓗ ᓯᕗᓕᖅᑎᐅᔪᑦ ᑲᑐᔾᔨᖃᑎᒌᑦᑐᑎᑦ ᑎᑎᖅᑲᓂᑦ 

ᐊᐅᓪᓚᑎᑦᑎᕋᑖᔪᒻᒥᒻᒪᑕ ᒐᕙᒪᑐᖃᒃᑯᓐᓄᑦ.  

 

ᑕᒪᔅᓱᒪᑉ ᒥᔅᓵᓄᑦ ᐃᑲᔪᖅᑕᐅᒃᑲᓐᓂᕈᒪᓂᕗᑦ ᐱᔾᔪᑎᒋᓪᓗᒍ ᓄᓇᕗᒻᒥ. ᑖᒃᑯᐊ ᖃᓄᖅᑑᕈᑎᒌᓐᓇᙳᓱᑦᑕᕋᓗᐊᕗᑦ 

ᕿᓄᔾᔪᑎᒋᒃᑲᓐᓂᕐᓗᒋᓪᓗ ᒐᕙᒪᑐᖃᒃᑯᓐᓄᑦ. ᑭᓯᐊᓂ ᒫᓐᓇ ᓯᕗᓕᖅᑎᕗᑦ ᑎᑎᕋᖅᓯᒪᒪᓂᖓᓄᑦ ᒫᓐᓇ 

ᐅᑕᖅᑭᒃᑲᓐᓂᕐᓂᐊᖅᑐᒍᑦ ᖃᓄᐃᓕᔭᐅᓂᖏᓐᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᖃᒪᓂ’ᑐᐊᕐᒧᑦ ᒪᓕᒐᓕᐅᖅᑎ, ᒥᔅᑕ ᓯᒪᐃᓚᒃ. 

 

ᐊᐱᖅᑯᑦ 1289 - 6(2): ᓴᖅᑭᓚᐅᓲᑦ ᑕᑯᔭᐅᒃᑲᓐᓂᕈᑎᒃᓴᑦ ᓗᒃᑖᒧᑦ ᖄᒃᑲᓐᓂᐊᒍᑦ 

ᐋᓐᓂᐊᕕᓕᐊᖅᓯᒪᑎᓪᓗᒋᑦ (ᓯᒪᐃᓚᒃ) 

 

ᓯᒪᐃᓚᒃ: ᒪ’ᓇ, ᐅᖃᖅᑏ. ᐃᓕᑕᖅᓯᒃᑲᓐᓂᖅᑑᓪᓗᐊᕋᕕᙵ. ᒥᓂᔅᑕᐅᔪᖅ ᐋᓐᓂᐊᖅᑐᓕᕆᔨᒃᑯᓐᓄᑦ 

ᐊᐱᖅᓱᕈᒪᑉᓗᒍ. 2023-ᖑᑎᓪᓗᒎᖅᑰᖅ ᑕᐅᕙᓂ ᕕᓂᐱᒡ−ᒥ ᑭᕙᓪᓕᕐᒥᐅᑕᐅᔪᖅᑎᒍᑦ ᒪᓕᒐᓕᐅᖅᑎᒋᓚᐃᑎᒍᑦ 

ᑲᑎᒫᓪᓚᓚᐅᖅᓯᒪᒐᑉᑕ ᒥᓂᔅᑕᓗ ᑕᐃᑲᓂ ᐅᖂᑕᕐᒥᒃ ᐅᑦᑯᐃᖅᑳᖅᑎᓐᓇᒍ.  

 

ᐃᓱᒪᒃᓴᖅᓯᐅᕐᓂᓗᒑᓚᐅᕐᒪᑦ ᒥᓂᔅᑕᐅᔪᖅ ᖃᓄᖅ ᐃᓚᖓᑦ ᐊᐅᓪᓚᓱᖅᑐᖅ ᐋᓐᓂᐊᕐᕕᖕᒧᑦ ᕕᓂᐱᒡ−ᒧᑦ ᖃᓄᖅ 

ᑖᓐᓇ (ᑐᓵᔨᑎᒎᓕᖅᑐᖅ) ᐋᓐᓂᐊᕐᕕᓕᐊᖅᑐᑎᑦ ᐊᐅᓪᓚᖅᑐᓕᕆᔨᒃᑯᑦ (ᑐᓵᔨᑎᒎᕈᓐᓃᖅᑐᖅ) 

ᐊᓯᔾᔨᒃᑲᓐᓂᖅᑑᓪᓗᐊᕆᙱᒻᒪᖔᑦ ᑐᑭᓯᕚᓪᓕᒃᑲᓐᓂ’ᓈᓚᐅᕐᒪᑦ ᖃᓄᖅ ᑭᕙᓪᓕᕐᒥᐅᑕᓂᒃ ᑐᓴᒍᐊᓚᐅᕐᒪᑦ 

ᖁᕕᐊᓇᓚᐅᖅᑐᖅ. 

 

ᐊᑕᐅᓯᖅ ᐅᖃᐅᓯᕆᓚᐅᖅᓯᒪᔭᕗᑦ ᑕᐅᓇᓂ ᕕᓂᐱᒡ−ᒦᑎᓪᓗᒍ ᕕᓂᐱᒡ−ᒦᑦᑎᓪᓗᑕ ᐊᓯᐊᓄᑦ 

ᖃᐅᔨᓴᒐᐅᕌᓪᓚᒃᑑᓪᓗᐊᕋᔭᙱᒻᒪᖔᖅ ᑖᒻᓇ ᑭᕙᓪᓕᕐᒥᐅᑕᖅ. ᐆᑦᑑᑎᒋᓗᒍ ᖃᒪᓂ’ᑐᐊᕐᒥᐅᑕᑦ 

ᓴᓇᑦᑕᐃᓕᐅᑎᓪᓗᒍ ᕕᓂᐱᒡ−ᒨᕋᔭᕐᓂᖅᐸᑕ, ᑭᓯᐊᓂ ᑐᒃᓵᓂ ᓯᕗᓪᓕᕐᒥ ᑕᑯᔭᐅᓂᐊᓕᓵᕐᓂᐊᖅᑐᖅ. ᑕᐃᒪ 

ᓴᓇᒃᑕᐃᓗᒐᓂᖕᒥ ᐅᑕᖅᑭᐅᔭᖅᓯᕐᓇᕐᓂᐊᖅᑐᖅ.  

 

ᐃᓱᒪᒋᓕᓚᐅᖅᓯᒪᒐᑉᑎᒍᑦ ᓘᓂᒐ ᕕᓂᐱᒡ−ᒦᓚᐅᕐᓈᖅᑎᓪᓗᒍ ᐃᔨᓕᕆᔨᒥᒃ ᑕᑯᓗᐊᓪᓚᒃᑑᓗᐊᕋᔭᙱᒻᒪᖔᑦ 

ᓄᑖᕐᒥᒃ ᐃᒡᒐᑦᑖᕆᐊᖃᙱᒃᑲᓗᐊᙱᒻᒪᖔᑦ ᐅᕝᕙᓘᓐᓃᑦ ᓯᐅᑎᓕᕆᔨᒥᒃ ᑕᑯᐊᓪᓚᒃ− ᐅᕝᕙᓘᓐᓃᑦ 

ᑐᓴᖅᑎᑕᐅᕌᓪᓚᒃᑑᕋᔭᙱᒻᒪᖔᑦ ᐃᓱᒪᒋᔭᐅᕙᓪᓚᐃᓕᓚᐅᕐᒪᑦ. 

 

ᑐᑭᓯᕚᓪᓕᓱᐊᖅᑐᖓ ᑐᑭᓯᒍᐊᓪᓚᒃᐳᖓ ᑖᓐᓇ ᐋᖅᑭᐅᒪᓕᖅᐸᖄ? ᑐᑭᓯᑎᑦᓯᓱᖅᐸᑦ ᐋᓐᓂᐊᕐᕕᒻᒥ ᐱᓕᕆᓱᖅᑐᑦ 

ᑕᖃᒪᓃᓚᐅ’ᓈᖅᑎᓪᓗᑎᑦ ᑕᑯᔭᐅᒃᑲᓐᓂᕈᐊᙱᒻᒪᖔᖅᐱᑦ ᐊᓯᐊᓂᒃ ᐃᖢᐊᖅᓴᐃᔨᓂᒃ ᑐᑭᓯᓱᐊᖅᐸᑦ ᒫᓐᓇ. 

ᐅᖃᖅᑎᑦᓯᔩ, ᒪ’ᓇ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐋᓐᓂᐊᖅᑐᓕᕆᓂᕐᒧᑦ ᒥᓂᔅᑕ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᖁᔭᓐᓇᒦᒃ, ᐅᖃᖅᑎᑦᓯᔩ. ᒪ’ᓈᖅᖢᒍᓪᓗ ᒪᓕᒐᓕᐅᖅᑎᐅᖃᑎᒐ ᐊᐱᖅᓱᕐᒪᑦ.  

 

ᑕᒪᓐᓇ ᐃᖢᐊᕐᓂᖅᐹᒃᑯᑦ ᐊᐅᓪᓚᖅᑕᖅᑐᓕᕆᓂᖅ ᑕᑯᑉᓗᒍ ᐃᖢᐊᕐᓂᖅᐹᒃᑯᑦ ᐋᖅᑭᒃᓱᐃᓂᓗᒃᑕᕼᐅ’ᒪᑕ. ᒫᓐᓇ 

ᑐᑭᓯᐅᒪᔭᒃᑯᑦ ᐊᓯᐊᙳᖅᑎᕆᑦᑕᖅᑑᓪᑉᓗᐊᔪᔫᒐᓗᐃᑦ ᐱᓕᕆᖁᑎᒋᔭᕗᑦ ᐆᑦᑑᑎᒋᓗᒋᑦ ᐊᖓᔪᖅᑳᕆᔭᐅᔪᖅ 

ᑕᑯᔭᐅᒋᐊᖃᕋᔭᖅᐸᑦ ᕕᓂᐱᒡ−ᒥ, ᐊᒻᒪ ᐅᑉᓗᑦ ᒪᓪᕉᒃ ᖄᖏᖅᐸᑎᒃ ᑖᓐᓇ ᓄᑕᕋᕆᔭᐅᔪᖅ ᑕᑯᔭᐅᕝᕕᒃᓴᖃᖅᖢᓂ.  

 

ᑖᓐᓇ ᓄᑕᕋᕆᔭᐅᔪᖅ ᐊᐅᓪᓚᖅᑎᑕᐅᒋᐊᒃᑲᓐᓂᖅᓴᐅᓗᓂ ᐊᖓᔪᖅᑳᕆᔭᕐᒥᓂᒃ ᒪᓕᒃᑎᑕᐅᓗᓂ ᑕᒪᓐᓇ 

ᐊᑐᒐᐅᔾᔫᒥᔮᖅᑕᖅᑑᒐᓗᐊᖅ ᑐᓴᖅᑎᑕᐅᔭᕌᖓᑕ ᐱᓕᕆᔩᑦ ᓯᕗᓂᐊᒍᑦ.  

 



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

36 

(ᑐᓵᔨᑎᒎᕈᓐᓃᖅᑐᖅ) ᖃᓄᖅ ᐃᓂᓪᓚᖓᓪᓚᑦᑖᖅᑐᒥᒃ ᐊᑲᐅᓈᖃᑦᑕᖅᐸᑦ ᖃᐅᔨᓴᖅᑐᖃᕆᐊᖃᕌᖓᑦ 

ᐋᓐᓂᐊᖃᕐᙱᒃᑲᓗᐊᕐᒪᖔᖅ ᐊᓯᖏᓐᓂᓘᓐᓃᑦ ᑲᔪᓰᓐᓇᖅᑐᒥᒃ ᐱᓕᕆᐊᖃᖅᐸᑦᑐᒍᑦ ᐋᓐᓂᐊᕐᕕᓕᐊᖅᐸᑦᑐᓄᑦ 

ᐱᐅᓯᐅᔭᕆᐊᓕᓐᓄᑦ ᑐᑭᒧᐊᕈᑎᑦᓴᐅᔪᓐᓇᖅᑐᓂᒃ ᐃᖅᑲᓇᐃᔭᖅᑎᐅᔪᓄᑦ ᐋᓐᓂᐊᕐᕕᓕᐊᖅᐸᑦᑐᓂᒃ 

ᖃᖓᑦᑕᐅᓯᕆᔨᓄᑦ.  

 

ᑐᑭᓯᐅᒪᑦᓯᐊᖅᐸᓂᐊᕐᒪᑕ ᑭᓱᓂᑦ ᐱᐅᓯᐅᔭᕆᐊᖃᕐᒪᖔᑖ ᐃᑲᔪᖅᑐᐃᓂᐊᕈᑎᑦ ᐊᐅᓪᓚᑐᑦᓴᓂᒃ ᐊᐅᓪᓚᐸᑦᑐᓪᓗ 

ᖃᐅᔨᓴᑦᓯᐊᕐᓂᐊᕐᒪᑕ ᐃᑲᔫᑎᒋᔪᓐᓇᖅᑕᖏᓐᓂᒃ ᑭᓱᓂᓪᓗ ᖃᓄᖅᑑᕈᑎᑦᓴᕆᔪᓐᓇᖅᑕᖏᓐᓂᒃ. 

(ᑐᓵᔨᑎᒎᕈᓐᓃᖅᑐᖅ)  

ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ: ᒪ’ᓇ, ᐅᖃᖅᑏ. ᒪ’ᓇ ᒥᓂᔅᑕ ᑭᐅᒐᕕᑦ. ᐱᓕᕆᔭᐅᑐᐃᓐᓇᕐᓂᖅ ᐱᓕᕆᐊᕆᔭᐅᑐᐃᓐᓇᕐᓂᐊᕐᒪᑦ 

ᖁᕕᐊᓇᑯᓂ. ᓄᓇᕗᒻᒥᐅᑕᑦ ᑭᐅᒐᐅᑦᓯᐊᖁᓐᓇᕋᓗᐊᑯᓂ. ᑐᑭᓯᓂᓗᒃᑕᕋᑉᓯ ᒪ’ᓇᐅᔪᓯ. ᐊᓯᐊᓄᑦᑕᐅᖅ, ᐃᓛᒃ, 

ᐊᐅᓪᓚᑦᑕᕐᓂᕐᓄᑦ ᒥᒃᓵᓄᑦ ᐊᐅᓪᓚᖅᑳᖅᑎᓐᓇᒋᑦ ᖃᐅᔨᒋᐊᕐᓂᓗᓱᕐᒪᑕ ᐋᓐᓂᐊᕐᕕᒻᒥ ᐱᓕᕆᓱᖅᑐᑦ ᖃᓄᖅ 

ᓯᕙᓂᖅᑑᓪᓗᐊᕋᔭᖅᑕᒌᑦ?  

 

ᓱᓇᑭᐊᖅ ᐊᓯᔾᔨᕆᐊᖃᕋᔭᕐᓂᖅᐸᑦ ᐅᖃᓘᑎᒥᒃ ᑐᓂᓯᕼᐆᖅᖢᑎᑦ ᑕᐃᓐᓇ ᐊᐅᓪᓚᕐᓂᐊᖅᑐᖅ. ᑭᓯᐊᓂ 

ᑐᓴᕐᓇᕐᔫᒥᑦᑕᕐᒪᑦ ᐅᕝᕙᓗ ᓇᖕᒥᓂᖅ ᐊᒡᓛᑦ ᐊᑐᖅᓯᒪᔭᕋ ᕕᓂᐱᒡ−ᒧᑦ ᐊᐅᓪᓚᕼᐅᖅᑐᑦ ᑕᕼᐅᒧᖓᓕᒃᑳᖓᑕ 

ᑭᓯᐊᓂ ᑐᓴᖅᑎᑕᐅᓕᑕᐃᓐᓇᓲᖑᖕᒪᑕ ᐅᖓᕙᕆᐊᒐᐅᔪᖅ ᑕᑯᔭᐅᕝᕕᒃᓴᐃᑦ. 

 

ᑭᓯᐊᓂ ᐊᐅᓪᓚᖅᑳᖅᑎᓐᓇᒍ ᖃᐅᔨᒫᓪᓕᐊᓂᓚᐅᖅᑑᒐᓗᐃᑦ ᑕᕼᐊᒪᓂ ᕕᓂᐱᒡ−ᒥ ᐃᓗᐊᖅᓴᐃᔨ 

ᐅᖓᕙᒋᐊᒐᐅᓂᐊᕐᒪᑦ. ᑕᐃᒪ ᐊᐅᓪᓚᖅᑳᖅᑎᓐᓇᒍ ᑐᓴᖅᑎᑕᐅᑦᑕᙱᒻᒪᖔᑖ ᓱᒻᒪᒃᑭᐊᖅ? ᐋᓐᓂᐊᕐᕕᒻᒥ 

ᐱᓕᕆᔨᐅᔪᑦ ᐅᖃᓘᑎᒥᒃ ᓈᓴᐅᑎᒥᒃ ᑐᓂᔭᐅᓯᒪᒐᓗᐊᕐᒪᑦ, ᑭᓯᐊᓂ ᑐᓴᖅᓯᒪ’ᒫᖅᖢᖓᓗ ᑕᐃᒃᑯᐊ ᐃᖢᐊᖅᓴᐃᔩᑦ 

ᕕᓂᐱᒡ−ᒦᑦᑐᑦ ᑎᑎᕋᓪᕕᐊ ᐱᐊᓚᔪᒃᑯᑦ ᑐᓴᖅᑎᑦᓯᓂᓗᒃᑕᖅᑐᑦ (ᑐᓵᔨᑎᒎᓕᖅᑐᖅ) ᓱᑲᑦᑐᒥᒃ ᐊᐅᓪᓚᑎᑎᒍᑎᒥᒃ 

ᐊᑐᖅᑐᑎᑦ (ᑐᓵᔨᑎᒎᕈᓐᓃᖅᑐᖅ). ᐅᖃᓘᑎᐊᓛᑦ ᐅᐊᓈᖅᑑᓕᕋᓗᐊᕐᒪᑦ ᐊᑐᒐᐅᒐᕼᐅᑦᑐᑦ.  

 

ᐃᓚᖏᑦ ᐱᓕᕆᕝᕕᒥᓂᒃ ᐊᖏᒐᐅᖅᑳᕐᓗᑎ ᐊᐅᓪᓚᖅᑑᓪᓗᐊᖁᕐᒪᑕ ᐱᓯᒪᔭᐅᑦᑎᐊᕆᐊᖃᕐᒪᑦ ᑕᒪᓐᓇ. ᑖᒻᓇ 

ᐃᓱᒪᒋᔭᐅᕙ  ᖃᓄᖅ ᐋᖅᑭᒋᐊᓚᐅᑲᓐᓂᖅᑑᓪᓕᕋᔭᕐᒪᖔᖅ ᑐᓴᖅᑎᑦᑎᐊᓚᒃᓯᓐᓇᕆᓪᓗᑎ ᑕᐃᒃᑯᐊ 

ᐊᐅᓪᓚᖅᑐᔅᓴᐅᔪᖅ. ᑖᓐᓇ ᐱᓕᕆᐊᕆᔭᐅᕙ? ᒪ’ᓇ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓈᖅᑐᒍᓪᓗ ᒪᓕᒐᓕᐅᖅᑎᐅᖃᑎᒐ ᐊᐱᖅᓱᕐᒪᑦ. ᐄ’, ᑖᒃᑯᐊ 

ᓱᒃᑲᔪᖅ ᐊᐅᓪᓚᖅᑎᑎᔾᔪᑎ ᐃᖢᐃᑦᑐᔾᔫᒐᓗᐃᑦ ᐅᒡᒍᓇᖅᑑᒐᓗᐊᖅ ᐊᑐᒐᐅᑦᑕᕐᒪᑕ ᓱᓕ. ᑕᐃᓐᓇ ᐃᒡᓗᐊᓗᒻᒥ ᐃᓛᒃ 

ᐅᖂᑕᕐᒥ ᓱᒃᑲᔪᖅ ᐊᐅᓪᓚᑎᑦᑎᔾᔪᑎ ᑕᑯᓚᐅᕋᒃᑯ, “ᐅᓇ ᕼᐅᔪᖅ? ᐊᑐᖅᐸᑦᑎᒍ ᓱᓕ?”  

 

ᐊᐱᖅᓱ ᐱᓕᕆᔨᒋᔭᑉᑎᓐᓂ ᑭᕙᓪᓕᖅ ᐃᓄᐃᑦ ᐱᔨᑦᑎᖅᑎᒃᑯᓐᓂ, ᐅᓐᓂᖅᑑᑎᑕᔭᐅᓚᐅ ᐅᓂᒃᑳᕐᕕᐅᓚᐅᕋᒪ. 

ᓱᓇᐅᕝᕙ ᑖᒃᑯᐊ ᐅᖃᐅᓯᕆᔭᖓᑕ ᒥᒃᓵᓄᑦ ᒪᓕᒐᓕᐅᖅᑎᐅᑉ ᑖᒃᑯᐊ ᐃᖢᐊᖅᓴᐃᔩᑦ ᑎᑎᕋᕐᕕᖃᑦᑕᕐᒪᑕ ᐊᑐᓂ. 

(ᑐᓵᔨᑎᒎᓕᖅᑐᖅ) ᐋᓐᓂᐊᕕᖕᒥ ᓲᕐᓗ ᑭᓱᒧᑦ ᐃᖢᐊᖅᓴᐃᔨᐅᔪᑦ ᐃᓛᓐᓂᒃᑯᑦ ᖃᕋᓴᐅᔭᕐᒥᑦ ᐊᑐᖅᐸᙱᒻᒪᑕ. 

ᑕᐃᒪᐃᒻᒪᑦ, ᓱᒃᑯᔪᒃᑯᑦ ᐊᐅᓪᓚᑎᑦᑎᔾᔪᑎᒥᒃ ᐅᖃᓘᑎᓯᐅᑎᒃᑯᑦ ᑐᓴᖅᑎᑦᑎᒍ ᑕᐃᒪ ᐊᑐᖅᐸᓲᖑᕗᑦ.  

 

ᑕᕝᕙ ᑐᓴᓪᓚᕆᔅᓯᒪᔭᕗᑦ ᐋᓐᓂᐊᕕᓕᐊᖅᐸᑦᑐᓂᑦ ᑕᒪᓐᓇ ᐊᒻᒪ ᐋᓐᓂᐊᕕᓕᐊᕈᔾᔨᕙᑦᑐᓂ, ᓲᕐᓗ 

ᐊᑐᕐᓂᖅᓴᕆᒐᔭᕈᕕᐅᓪᓘᓐᓃᑦ ᐅᖃᓘᑎᕋᓛᑦ, ᖃᖓᑦᑕᕕᔅᓴᐃᓪᓘᓐᓃᑦ ᑐᓴᖅᑎᑕᐅᖃᑦᑕᕐᓂᖅᓴᓐᓄᑦ. ᑲᓇᑕᒥᓗ 

ᐆᒃᑐᖅᑕᐅᕙᓪᓕᐊᒥᔪᒥ, ᓲᕐᓗ ᓄᓇᕗᒻᒥ ᖃᕋᓴᐅᔭᒃᑯᑦ ᐊᑐᖅᐸᓐᓂᖏᑦ ᒐᕙᒪᖃᕐᕕᐅᔪᓄᑦ ᓇᓕᐊᓐᓄᑐᐃᓐᓇᖅ 

ᐊᑐᖅᑕᐅᓂᖅᓴᐅᖃᑦᑕᓕᖁᓪᓗᒍ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹ ᑭᖑᓪᓕᖅᐹᕐᓗ ᐃᓚᒋᐊᕈᑎ, ᒥᔅᑕ ᓯᒪᐃᓚᒃ.  

 

ᓯᒪᐃᓚᒃ: ᒪ’ᓇᐅᔪᑎᑦ, ᒥᓂᔅᑕ. ᑭᖑᓪᓕᖅᐹᖅ ᐊᐱᖅᑯᑎᒋᔪᒪᕙᕋ, ᐃᓛᓐᓂᒃᑯᑦ, ᐱᔾᔪᑕᐅᒻᒪᑦ ᐃᓱᒪᑕᐅᒻᒪᑦ, 

ᑲᖏᖅᖠᓂᖅ ᓂᑦᑕᐃᓂᖅᐸᑦ, ᐱᖅᓯᓂᖅᐸᑦ, ᑕᑦᓴᑐᑦᑑᓂᖅᐸᑦ, ᑕᐃᑲᓂ ᐅᐃᓂᐸᐃᒡᒥ ᐊᐅᓪᓚᕐᓂᐊᓕᕌᖓᑕ 

ᑎᖕᒥᓲᖃᕐᕕᒻᒧᐊᕌᖓᑕ ᐅᖃᐅᔾᔭᐅᑕᖅᑐᑦ ᒥᑦᑑᓗᐊᕋᔭᖅᑐᑎᑦ ᑲᖏᖅᖠᓂᕐᒧᑦ ᑭᓯᐊᓂ ᖃᒪᓂᑦᑐᐊᕐᒧᑦ 

ᑎᑭᙱᓯᓐᓇᕆᐊᖃᖅᑐᑎᑦ, ᐊᔪᖅᓯᑲᐃᓐᓇᕆᐊᖃᖅᑯᑎ ᑲᖏᖅᖠᓂᕐᒥ.  

 

ᑲᖏᖅᖠᓂᕐᒥ ᐊᔪᖅᓯᓐᓇᐅᔭᕐᓂᕈᕕᑦ ᑐᔪᕐᒥ ᐱᖃᕋᔭᖅᐱᑦ, ᐊᐱᕆᔭᐅᑦᑕᕐᒪᑕ ᑖᒃᑯᐊ ᐊᐃᓂᓗᒃᑐᑦ 

ᐊᖏᓗᐊᕐᓂᓗᒃᑐᑦ, ᑳᒻ ᐃᐊ ᐱᓕᕆᔩᑦ ᐊᐱᖅᓱᖅᑕᐅᒻᒪᑕ. ᓇᐅᓚᒑᖓᑕ ᑕᐃᓐᓇ ᐊᖏᓗᐊᕐᓂᓗᒃᑐᖅ 

ᑎᑭᑎᑕᐅᑦᑕᖏᒃᑐᖅ. ᐃᓱᒫᓗᒻᒪᑕ ᑐᔪᕐᒥᕕᖃᕋᔭᙱᒻᒪᑦ ᑲᖏᖅᖠᓂᕐᒥ. ᐃᓱᒪᒋᔭᐅᑦᑎᐊᕐᓂᓗᒃᑑᒐᓗᐊᑦ, ᑭᓯᐊᓂ 

ᐅᖃᖅᓯᒪᒻᒪᑦ ᒥᓂᔅᑕᐅᔪᖅ ᑕᐃᑲᓂ ᓯᓂᒃᑕᕐᕕᒻᒥ ᐃᓪᓗᑕᖃᕋᓗᐊᕐᒪᑕ ᐊᒥᓱᓂᐅᖅᑰᖅᑐᖅ ᐃᓪᓗᕈᓯᓂᑦ.  

 

ᑐᑭᓯᒍᐊᖅᐳᖓ ᑳᓪᒥ ᐃᐅᓕᕆᔨ ᖃᐅᔨᒋᐊᑦᑕᖅᐸ ᓯᓂᒃᑕᕐᕕᖕᒧᑦ? ᖃᑉᓯᐅᒻᒪᖔᑕ ᐃᓪᓗᑕ ᐊᑐᒐᒃᓴᐅᔪᑦ? ᖃᓄᖅ 

ᐃᓱᒪᓕᐅᖁᖅᐸᑦ ᑳᓪᒻ ᐃᐅᓕᕆᔨ ᐊᒻᒪ ᓯᓂᒃᑕᕐᕕᒥᓕᕆᔨᐅᔪᑦ? ᑭᑐᑦ ᐃᒡᓗᑕᖅᑖᕋᔭᕐᒪᖔᑕ? ᐅᖃᓗᖃᑎᒌᑦᑕᖅᐸᑦ 

ᑳᓪᒻ ᐃᐊᓗ ᓯᓂᒃᑕᕐᕕᒻᒥᓗ ᐱᓕᕆᕙᒃᑐᑦ? ᒪ’ᓇ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪᓕᒐᓕᐅᖅᑎᐅᑉ ᐊᐱᖅᑯᑎᒋᔭᖓ ᑖᓐᓇ ᓱᓕ 

ᑐᑭᓯᐅᒪᑦᑎᐊᖏᑕᕗᑦ ᑎᒻᒥᓲᖅᑐᓕᕆᔩᑦ ᑳᓪᒻ ᐃᐊ ᖃᓄᐃᑦᑐᓪᓚᕆᖕᒥ ᐱᖁᔭᕐᒥ ᐊᑐᐊᒐᕐᒥᒃ ᓱᓇᒥᒃ ᒪᓕᒻᒪᖔᑕ. 

ᓇᖕᒥᓂᖅ ᑕᒪᓐᓇ ᐅᕙᒍᑦ ᑐᑭᓯᐅᒪᑦᑎᐊᙱᑕᕗᑦ ᒫᓐᓇ ᑭᓯᐊᓂ ᖃᓄᖅᑑᖃᑎᒋᔭᕗᑦ ᖃᒪᓂᑦᑐᐊᕐᒥᐅᓂᑦ 

ᐊᕐᕕᐊᒥᐅᓂᓪᓗ ᑐᓴᕋᔪᑦᑐᒎᓯᒪᒐᑉᑕ ᑕᒪᓐᓇ ᑲᖏᖅᖠᓂᒃᑰᖓᐃᓐᓇᖅᑕᕆᐊᖃᕐᓂᖅ ᑐᓗᖅᑕᕈᑕᐅᔮᑕᔪᒻᒪᑦ.  

 

ᐅᐃᓂᐸᐃᒡᒥ ᐊᕐᕕᐊᓄᑦ, ᕕᓂᐱᒡ−ᒥ ᖃᒪᓂ’ᑐᐊᕐᒧᑦ, ᑲᖏᖅᖠᑎᒎᙱᓪᓗᑎ. ᑕᒪᓐᓇ ᒪᐃᔭᒋᔭᐅᔪᒥᑦᑕᐅᖅ 

ᑐᓴᖅᑕᖅᓯᒪᒐᒃ. ᑕᒪᓐᓇ ᐃᓱᒪᒌᒻᒥᔭᕋᓗᐊᖅᐳᑦ ᓯᕗᓂᒃᓴᒧᑦ ᐃᖢᐊᕐᓂᖅᓴᐅᓇᔭᕐᓂᖅᐸᑦ ᐊᐅᓪᓛᕆᐊᓕᖕᓄᑦ. 

ᐃᓱᒪᒋᔭᐅᔭᕆᐊᓕᒃ ᐃᖢᐊᕐᓂᖅᐹᒥᒃ ᐊᑐᖁᔨᒐᑉᑕ. ᑐᑭᓯᑦᑎᐊᕌᓂᒃᑯᑦᑕ ᓱᓇᓪᓚᕆᖕᒥᑦ ᒪᓕᒻᒪᖔᑕ 

ᑎᒻᒥᓲᖅᑐᓕᕆᔩᑦ ᒪᓕᒐᓕᐅᖅᑎ ᑐᑭᓯᑎᖃᑕᐅᒋᐊᕈᒫᖅᐸᕋ ᑐᑭᓯᑦᑐᐊᑕᐃᓐᓇᕈᒪ. ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᑕᓯᐅᔭᕐᔪᐊᒧᑦ, ᒥᔅᑕ ᖃᕝᕕᒃ.  

 

ᐊᐱᖅᑯᑦ 1290 - 6(2): ᐊᒥᓲᓂᖏᑦ ᓇᓄᕋᐃᑦ ᓂᐅᕐᕈᑎᒃᓴᑦ ᓄᐊᑦ ᐸᐃ ᓂᐅᕕᕋᕐᕕᒋᓲᖓᓂᑦ (ᖃᕝᕕᒃ) 

 

ᖃᕝᕕᒃ (ᑐᓵᔨᑦᑎᒍᑦ): ᖁᔭᓐᓇᒦᒃ, ᐅᖃᖅᑏᑦ. ᐃᓕᑕᕆᒃᑲᓐᓂᕋᕕᙵ. ᐅᖃᖅᑏ, ᐊᐱᖅᓱᕈᒪᓪᓗᒍ ᐊᕙᑎᓕᕆᓂᕐᒧᑦ 

ᒥᓂᔅᑕ ᓇᓄᐃᑦ ᒥᔅᓵᓄᑦ ᐱᔪᒥᒃ. ᐊᐱᖅᑯᑎᒋᖅᑳᕈᒪᓪᓗᒍ, ᒥᓂᔅᑕᐅᔪᖅ ᓇᓄᕋᕐᓂᑦ ᐊᑭᑦᑐᕋᐅᑎᓕᕆᔨᒃᑯᓐᓂ 

ᐋᓐᑎᐅᕆᐅᒥ ᓱᓕ ᐱᓯᒪᑦᑎᒻᒪᖔᑕ? ᑐᓴᕋᔅᓴᖁᑎᖃᙱᑉᐸ ᑕᒪᑐᒧᖓ ᑎᑎᖅᑲᑎᒍᑦ ᑭᐅᔭᐅᒍᒪ 

ᖃᓄᐃᒃᑲᔭᙱᑦᑐᖅ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ) ᖁᔭᓐᓇᒦᒃ. ᒥᓂᔅᑕ ᐊᕙᑎᓕᕆᓂᕐᒧᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᓱᑦᑎᐊᑲᓐᓂᕈᓐᓇᖅᐸᑦ ᒪᓕᒐᓕᐅᖅᑎ 

ᖃᑦᑎᓂᑦ ᓇᓄᕐᓂᑦ ᐅᖃᖅᑑᖅ? ᓄᐊᑦ ᐸᐃᒥ ᐊᑭᑦᑐᕋᐅᑎᓕᕆᔨᒃᑯᓐᓂ ᐊᐱᖅᑯᑎᒋᑉᐸᒍ, ᐄ’, 

ᐅᑎᕐᕕᒋᐊᖃᕐᓂᐊᖅᑕᕋ,  ᑎᑎᕋᖅᓯᒪᔪᖁᑎᒃᑲ ᐱᓯᒪᙱᑕᐃᓐᓇᕋᒃᑭᑦ ᓵᓐᓃᙱᑕᐃᓐᓇᕐᒪᑕ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹ ᐃᓚᒋᐊᕈᑎᓄᑦ, ᒥᔅᑕ ᖃᕝᕕᒃ.  

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓄᐃᑦ ᖃᐅᔨᒪᔭᑐᖃᖏᑦ ᖃᐅᔨᓴᖅᑏᓪᓗ ᖃᐅᔨᒪᔭᖏᑦ ᖃᐅᔨᒪᒻᒪᑕ 

ᓇᓄᖃᖅᐸᓪᓕᐊᑐᐃᓐᓇᕐᒪᑦ ᓄᓇᕗᒻᒥ ᐊᒻᒪᓗ ᐊᑦᑕᓇᖅᓯᕙᓪᓕᐊᓕᖅᓱᑎ ᓄᓇᖃᖅᑑᔪᓄᑦ ᓄᓇᕗᒻᒥ. ᒥᓂᔅᑕ 

ᐊᐱᕆᔪᒪᓪᓗᒍ ᐊᖏᕈᓐᓇᕐᒪᖔᖅ ᒐᕙᒪᒃᑯᑐᖃᒃᑯᓐᓂ ᐅᖃᖃᑎᖃᕐᓗᓂ ᓄᓇᕗᑦ ᑐᙵᕕᒃᑯᑦ ᐃᓚᒋᓗᒋᑦ 

ᐲᖅᑕᐅᖁᓪᓗᒋᑦ ᓇᓄᕐᓄᑦ ᑰᑕᖃᖅᑎᑦᑎᓂᐅᕙᑦᑐᖅ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕙᑎᓕᕆᓂᕐᒧᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᒍᑦ): ᖁᔭᓐᓇᒦᒃ, ᐅᖃᖅᑏ. ᐊᕙᑎᓕᕆᔨᒃᑯᓐᓂ ᑲᑐᔾᔨᖃᑎᖃᕋᑦᑕ 

ᐆᒻᒪᔪᓕᕆᓂᕐᒥᒃ ᓇᓄᕐᓂᓪᓗ ᓇᓄᓕᕆᓂᕐᒥᒃ. ᑕᒪᓐᓇ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᓐᓄᑦ ᑲᒪᒋᔭᐅᓇᔭᕐᒪᑦ, 

ᐅᖃᖃᑎᒋᔭᕆᐊᖃᕋᔭᖅᑕᕗᑦ ᑲᑎᒪᔨᖏᓪᓗ. ᐃᒻᒪᖄ ᒪᓕᒐᓕᐅᖅᑎᐅᖃᑎᒐ ᐅᐸᒍᒪᒐᔭᖅᐸᖏᑦ ᓄᓇᕗᑦ 

ᑐᙵᕕᒃᑯᑦ ᒐᕙᒪᑐᖃᒃᑯᓪᓘᓐᓃᑦ ᑕᒪᑐᒪᐅᑉ ᒥᔅᓵᓄᑦ ᐃᓚᐅᖃᑎᒋᔪᓐᓇᑦᑎᐊᕋᔭᖅᑕᕋ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹ ᑭᖑᓪᓕᖅᐹᕐᓗ ᐃᓚᒋᐊᕈᑦ, ᒥᔅᑕ ᖃᕝᕕᒃ.  

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑰᑕᖃᖅᑎᑦᑎᓂᐅᕙᑦᑐᖅ ᐲᖅᑕᐅᔪᓐᓇᖏᑉᐸ ᐃᓱᒻᒥᖁᔨᓪᓗᖓ ᒥᓂᔅᑕ 

ᐊᐱᕆᓯᒪᓪᓗᒍ ᒪᓕᒐᐅᔪᑦ ᓇᓐᓄᒍᓐᓇᕐᓂᖅ ᐊᑎᖅᑕᓛᓂᑦ ᐊᓯᔾᔨᖅᑕᐅᔪᓐᓇᖅᐸᑦ. ᐃᓐᓇᖃᐅᕋᑦᑕ ᓄᓇᕗᒻᒥ 

ᓂᕆᔪᒪᑦᑎᐊᕋᔭᕋᓗᐊᕐᒪᑕ ᐊᑎᖅᑕᓛᒥᓂᐊᐱᒻᒥᒃ. ᐊᓯᔾᔨᖅᑕᐅᒍᓐᓇᕐᒪᖔᖅ, ᐋᒪᐃ, ᑭᓯᐊᓂ ᐊᐱᖅᑯᑎᒋᓪᓗᒍ 

ᑕᒪᓐᓇ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕙᑎᓕᕆᓂᕐᒧᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᑲᑐᔾᔨᖃᑎᒋᔭᕗᑦ 

ᐱᓇᓱᐊᖃᑎᒋᖃᑦᑕᕋᑦᑎᒍ ᐆᒪᔪᖅᑕᐅᕙᖅᑐᑦ ᑭᓱᑦ ᓄᓇᕗᒻᒥ. ᖃᐅᔨᒪᓪᓗᖓᓗ ᐅᖃᓵᕐᒪᑦ ᒪᓕᒐᓕᐅᖅᑎᐅᖃᑎᒐ 

ᓄᓇᓕᖕᓂ ᐃᓐᓇᐃᑦ ᒪᒪᕆᔭᖃᓲᖑᒻᒪᑕ ᓂᖅᔪᑎᓂᑦ ᓇᓕᖏᓐᓂ ᐊᒻᒪᓗ ᐆᒪᔪᓕᕆᔨᐅᖃᑎᕗᑦ 

ᐱᓇᓱᐊᖃᑎᒋᔪᒪᒻᒥᒐᑦᑎᒍ ᑭᓱ ᑲᒪᒋᔪᓐᓇᖅᐸᕗᑦ, ᐸᐸᓇᓱᐃᑦᑕᐃᓐᓇᕈᓐᓇᖅᐸᑦᑎᒍᑦ, ᑭᖑᕚᔅᓴᑎᓐᓄᑦ, ᓲᕐᓗ 

ᑐᒃᑐᐃᑦ ᕿᑭᖅᑖᓗᒻᒥ ᓄᖑᑉᐸᓪᓕᐊᓕᓚᐅᖅᓯᒪᓪᓗᑎ. ᑭᓯᐊᓂ, ᓄᖅᑲᖓᑎᑦᑎᑲᐃᓐᓇᓚᐅᖅᓯᒪᒻᒥᒐᑦᑕ 

ᑭᒡᓕᓕᐅᕆᓯᒪᓕᖅᓱᑕ 450-ᓂᑦ ᑕᕝᕙ ᑐᒃᑐᒍᓐᓇᖅᑎᓯᒪᓕᖅᑐᒍᑦ ᐊᕐᕌᒍᑕᒫᑦ.  

 

ᑕᒪᓐᓇ ᐅᓄᖅᓯᒋᐊᒃᑲᓐᓂᕈᑎᐅᒍᓐᓇᖅᓯᒪᒻᒪᑦ ᑐᒃᑐᓄᑦ, ᑐᒃᑐᓪᓗ ᐊᒥᓱᕈᖅᐸᓪᓕᐊᓂᖏᑦ ᑭᖑᕚᔅᓴᑎᕗᓪᓗ ᐱᓪᓗᒋᑦ 

ᐊᑐᐃᓐᓇᖃᑦᓯᐊᖏᓐᓇᕋᔭᖁᓪᓗᒌᓪᓛᒃ ᑭᖑᕚᔅᓴᕗᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓴᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒥᔅᑕ ᓴᕕᑲᑖᖅ.  

 

ᐊᐱᖅᑯᑦ 1291 - 6(2): ᐅᓄᕐᓂᖏᑦ ᐃᖅᑲᓇᐃᔭᖅᑎᒃᓴᑦ ᐃᓐᓇᑐᖃᒃᑯᕕᐅᑉ ᐃᒡᓗᔾᔪᐊᖓᓂ (ᓴᕕᑲᑖᖅ) 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᓱᕈᒪᓪᓗᒍ ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ. ᒥᓂᔅᑕ 

ᐅᖃᖅᑲᐅᒻᒪᑦ ᐋᓐᓂᐊᕐᕕᒃ ᐃᓐᓇᕐᓄᑦ ᒪᑐᐃᖓᓕᕐᒪᑦ ᑲᖏᖅᓯᓂᕐᒥ ᐃᓐᓄᑦᑕᐅᓯᒪᓕᖅᓱᓂ ᐱᓯᒪᔭᐅᔪᓂᒃ. 

ᐊᓕᐊᓇᐃᑦ ᑭᕙᓪᓕᕐᒥᐅᑦ ᐅᑎᖅᐸᓪᓕᐊᕌᔪᓐᓂᐊᓕᕐᒥᒻᒪᑕ ᐊᖏᕐᕋᒥᓂᒃ ᖃᓂᖅᓴᓂᖅᓴᐅᓕᕐᓗᑎᑦ.  

 

ᐊᐱᖅᑯᑎᒋᖅᑳᓕᕐᓚᒍ, ᐅᖃᖅᑏ, ᐃᖅᑲᓇᐃᔭᖅᑎᓕᒫᑦ ᑕᐃᑲᓂ ᐊᐅᓚᑦᑎᔭᕆᐊᖃᖅᑐᑦ, ᐱᓯᒪᔭᐅᔪᐃᓐᓇᐅᓕᖅᐸᑦ 

ᐋᒡᒐᐅᑉᐸᑦ, ᖃᑦᓯᑦ ᐃᖅᑲᓇᐃᔭᖅᑎᐅᔭᕆᐊᓖᑦ? ᖃᑦᓯᐅᓂᖏᑦ ᑕᐃᑲᓂ ᐃᖅᑲᓇᐃᔭᓕᖅᐸᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᓂᕐᒧ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓈᖅᖢᒍᓪᓗ ᒪᓕᒐᓕᐅᖅᑎ ᐊᐱᖅᓲᑎᖃᕐᒪᑦ ᑕᒪᑐᒥᖓ. 

(ᑐᓵᔨᑎᒎᓕᖅᑐᖅ) ᖃᐅᔨᒪᓪᓗᖓᓗ ᒫᓂ ᒐᕙᒪᐅᖃᑕᐅᓪᓗᓂ ᑖᓐᓇ ᐱᓕᕆᐊᒃᓴᖅ ᐱᒋᐊᓕᓚᐅᖅᓯᒪᒻᒪᑦ. 

ᐅᖃᖅᑲᐅᕗᖓ ᐅᖃᐅᓯᕐᓂ ᐅᓪᓗᒥ, ᐃᓕᑕᕆᓪᓗᒍᓗ ᐊᑯᓂᒐᓛᖅ ᐱᓕᕆᐊᖑᓯᒪᓕᕐᒪᑦ ᑖᓐᓇ ᑲᔪᓯᕙᓪᓕᐊᓂᑦᓴᖓ 

ᐊᒻᒪ ᒥᓂᔅᑕᐅᓚᐅᖅᑐᖅ ᓯᕗᓕᖅᑎᐅᓚᐅᖅᑐᕐᓗ ᐃᓕᑕᕆᒐᓱᒍᒪᖅᑲᐅᓪᓗᒋᑦ.  

 



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᖅᑲᓇᐃᔭᖅᑏᔅᓴᐃᓪᓕ ᑕᒋᐊᖅ ᑯᐊᐳᕇᓴᑎᒍᑦ ᑲᔪᓰᓐᓇᙳᓱᑦᑑᒐᓗᐊᖅ ᑕᒪᕐᒥᒃ ᐃᖅᑲᓇᐃᔭᖅᑐᔅᓴᑦ 

ᐱᓯᒪᔭᐅᒪᕆᙱᒃᑲᓗᐊᖅᑐᑎᑦ. ᐃᓚᖏᑦ ᑕᑯᔪᓐᓇᖅᓯᓚᐅᕋᓗᐊᖅᑐᒋᓪᓗ. ᐊᓕᐊᓇᐃᓪᓚᕆᒪᐅᖅᐳᖅ 

ᓄᑖᓪᓚᕆᐅᒻᒪᑦ ᑖᓐᓇ ᐃᒡᓗ ᐃᖅᑲᓇᐃᔭᖅᑏᓪᓗ ᐃᓕᓐᓂᐊᖅᑎᑕᐅᕙᓪᓕᐊᓪᓗᑎ ᐃᖅᑲᓇᐃᔮᒥᓂᒃ. 

ᐃᖅᑲᓇᐃᔭᖅᑎᑖᖅᐸᓪᓕᐊᓂᖏᑦ ᑲᔪᓯᕙᓪᓕᐊᖏᓐᓇᖅᑐᖅ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓴᕕᑲᑖᖅ.  

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᑕᖏᐸᓗᑦᑐᑎᑦ ᑕᐃᑲᓃᓐᓂᐊᖅᑐᐃᑦ ᐃᓄᑦᑎᑐᑐᐊᖅ 

ᐅᖃᕈᓐᓇᓂᐊᖅᑐᓴᐅᒻᒪᑕ ᐃᓐᓇᒻᒪᕆᒡᒍᑕᐅᓂᐊᕐᖓᑕ. ᖃᑎᒃᑭᐊᕐᖓ ᐸᐸᑦᑕᔨᐅᓂᐊᖅᑐᐃᑦ ᐃᓄᑦᑎᑐᑦ 

ᐅᖃᓲᖑᓗᑎᑦ ᐃᖅᑲᓇᐃᔭᓕᖅᑲᑦ ᑕᐃᑲᓂ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᐅᖃᐅᓯᖏᓐᓂ ᐊᔪᕆᐊᖃᙱᑕᖏᓐᓂ ᑖᒃᑯᐊ 

ᐱᓯᒪᙱᓇᒃᑭᑦ ᐃᖅᑲᓇᐃᔭᖅᑎᑖᕋᓱᐊᕐᓂᖏᑦ ᓈᓴᐅᑎᖏᑦ ᐊᓯᔾᔨᑕᕐᖓᑕ. 35%−ᖑᔭᕆᐊᖃᕐᓂᐊᐸᓪᓚᐃᔪᔪᖅ 

ᐃᓄᐃᑦ ᐃᖅᑲᓇᐃᔭᖅᑐᑦ. ᑖᓐᓇ ᓈᓴᐅᑦ ᐊᓯᔾᔨᐸᓪᓕᐊᔪᖅ ᐃᖅᑲᓇᐃᔭᖅᑎᑖᕋᓱᐊᕐᓂᖏᓐᓂ. (ᑐᓵᔨᑎᒎᕈᓐᓃᖅᑐᖅ) 

ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓴᕕᑲᑖᖅ.  

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᕆᕋᑖᕋᒪ ᐸᖅᑭᑦᑎᔨᐅᒐᔭᖅᑐᓂᒃ, 30 ᐅᕝᕙᓘᓐᓃᑦ 

35%−ᓚᕋᑖᕐᖓᑦ ᐃᓄᐃᒡᒎᖅ ᐃᖅᑲᓇᐃᔭᖅᑐᑦ. ᑖᓐᓇ ᐊᑯᓂ ᐸᖅᑭᕕᐅᔪᔅᓴᖅ ᐃᓄᓐᓄᑦ ᐊᐅᓚᑕᐅᓂᐊᔪᒻᒪᑦ 

ᐃᓄᓐᓂᑦ ᐱᓯᒪᓂᐊᕐᓗᑎᑦ ᐅᖃᐅᓯᕐᒥ ᑐᑭᓯᐊᔭᖓᓂ ᐃᓄᑦᑎᑐᑦ ᐊᑐᕐᓗᑎᑦ.  

 

ᐊᑕᖏᕐᓗᑎᖅᑲᐃ ᐊᑎᖏᐸᓗᓪᓗᑎᓪᓘᓐᓃᑦ ᐃᓄᑦᑎᑐᑐᐊᖅ ᐅᖃᕈᓐᓇᖃᑦᑕᓂᐊᕐᖓᑕ ᑕᐃᑲᓂ ᐸᖅᑭᔭᐅᔪᑦ. 

ᒥᓂᔅᑕ ᐅᖃᕈᓐᓇᕐᓂᖃᙱᒻᒫᑦ ᐸᖅᑭᑦᑎᔨᓕᒫᖏᑦ ᐃᓄᑦᑎᑑᑦ ᐅᖃᕈᓐᓇᑦᑎᐊᕆᐊᖃᕐᓗᑎᑦ ᐸᖅᑭᔭᖏᓐᓄᑦ 

ᑕᐃᒃᑯᐊ ᐃᓐᓇᑐᖃᕐᓂᑦ ᑲᒪᖃᑦᑕᓂᐊᖅᑐᐃᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᐱᓪᓗᒍ ᑖᒃᑯᐊ ᖃᓄᖅ 

ᐃᖅᑲᓇᐃᔭᖅᑎᑖᕆᐊᖃᕐᒪᖔᑕ ᐃᑲᔪᖅᑎᐅᓂᐊᖅᑐᓂ ᐸᖅᑭᑦᑎᔨᐅᓂᐊᖅᑐᓂᒃ, ᓴᙱᓈᖅᑐᒍ ᐅᖃᐅᓯᐅᓯᒪᔪᖅ 

ᐃᓄᐃᑦ ᐃᖅᑲᓇᐃᔭᖅᑎᑕᐅᒋᐊᖃᕐᖓᑕ. ᖃᐅᔨᒋᐊᕆᐊᖃᕐᓂᐊᖅᑕᕋ ᐊᔾᔨᒌᑎᑕᐅᓯᒪᙱᒻᒪᖔᑎ ᐃᓄᐃᑦ 

ᐅᖃᕈᓐᓇᖅᑐᑦ ᐃᓄᒃᑐᑦ ᐊᒻᒪ ᐃᓚᖏᑦ ᐅᖃᕈᓐᓇᙱᑦᑐᐃᑦ. ᖃᐅᔨᒪᒐᓗᐊᖅᑐᒍᑦ ᐃᓄᐃᑦ 

ᐃᖅᑲᓇᐃᔭᖅᑎᑕᐅᓂᖏᑦ ᓯᕗᓪᓕᐅᑎᑕᐅᖁᔭᐅᓯᒪᔪᑦ.  

 

ᑯᐊᑉᒥ ᐱᓕᕆᓗᑎ ᐃᓕᓐᓂᐊᖅᑏᑦ ᐱᓕᕆᑎᑕᐅᖃᑦᑕᕈᓐᓇᓂᐊᖅᑐᐃᑦ ᐃᓕᓐᓂᐊᖅᑎᑕᐅᓗᑎᑦ ᑕᒪᐅᖓ 

ᑐᕌᖅᑎᑕᐅᒍᓐᓇᕐᓗᑎ ᐸᖅᑭᔨᐅᓂᕐᒧᑦ. ᐸᖅᑭᕕᐅᑉ ᐃᓗᐊᓂ ᐃᖅᑲᓇᐃᔭᕆᐅᖅᓴᑎᑦᑎᖃᑦᑕᓂᐊᕐᒥᔪᐃᑦ 

ᑲᑐᔾᔨᖃᑎᖃᕋᑦᑕ ᓄᓇᕗᑦ ᓯᓚᑦᑐᓴᕐᕕᑯᓐᓂ ᐃᑲᔪᖅᑎᐅᔪᓄᑦ. ᑕᐃᒪᓕ ᐊᐅᓚᓂᖓ ᑖᔅᓱᒪ 

ᐃᖅᑲᓇᔮᖃᑦᑎᐊᕈᑕᐅᒍᓐᓇᓂᐊᖅᑐᖅ ᐃᓄᓐᓄᑦ ᐊᒻᒪ ᐃᓄᒃᑐᑦ ᐊᑐᖅᑕᐅᓂᖓ ᓯᕗᓪᓕᐅᖁᓯᒪᔭᕗᑦ ᐊᒻᒪᓗ 

ᐊᐅᓚᑦᑎᔨᓄᑦᑕᐅᖅ ᓯᕗᓪᓕᐅᑎᑕᐅᖁᒻᒥᔭᕗᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᖃᐅᔨᒪᓂᐊᖅᑯᓯ ᐅᐃᒍᓯᒪᔪᖅ ᐊᐱᖅᓱᕐᓇᖅ ᐃᓱᓕᒻᒪᑦ. ᑲᑎᒪᔾᑎᒃᓴᖅ 7. 

ᑎᑎᖅᑲᑎᒍ ᐊᐱᖅᑯᑏᑦ. ᑲᑎᒪᔾᔪᑎᒃᓴᖅ 8. ᑭᐅᔾᔪᑏᑦ ᑎᑎᖅᑲᑎᒍ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᒃᓴᖅ 9. 

ᑭᐅᔾᔪᑏᑦ ᒪᑐᐃᖅᓯᒍᑎᓄᑦ. ᑲᑎᒪᔾᔪᑎᒃᓴᖅ 10. ᐊᑎᓕᐅᖃᑎᒌᔅᓯᒪᔪᑦ. ᑲᑎᒪᔾᔪᑎᒃᓴᖅ 11. ᑭᐅᔾᔪᑏᑦ 

ᐊᑎᓕᐅᖃᑎᒌᔅᓯᒪᔪᓄᑦ. ᑲᑎᒪᔾᔪᑎᒃᓴᖅ 12. ᐅᓂᒃᑳᖏᑦ ᑲᑎᒪᔨᕋᓛ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᐃᑦ 

ᐊᓯᖏᓪᓗ ᐱᓪᓗᒋᑦ. ᑲᑎᒪᔾᔪᑎᒃᓴᖅ 13. ᑎᑎᖅᑲᓂ ᓴᖅᑭᖅᑎᕆᓂᖅ. ᒥᓂᔅᑕᒋᔭᐅᔪᖅ 

ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᔅᑕ ᑕᐃᕕᑎ ᐊᕿᐊᕈᖅ.  

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 398 - 6(2): 2024-2034 ᐃᓄᖕᓂᑦ ᐃᖅᑲᓇᐃᔭᖅᑎᖃᓐᓂᒻᒧᑦ ᐸᕐᓇᐅᑎ 

(ᐊᕿᐊᕈᖅ, ᐸ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ):  ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒥ ᐅᖃᐅᓯᕆᖅᑲᐅᔭᕋ 

ᑕᒪᐅᙵᓂᐊᕐᓂᕋᖅᑯᓪᓗᒍ. ᖁᕕᐊᓱᑦᑎᐊᖅᐳᖓ ᑖᓐᓇ ᓄᓇᕗᑦ ᒐᕙᒪᖓᑕ 2024-2034−ᒧᑦ ᐃᓄᖕᓂᒃ 

ᐃᖅᑲᓇᐃᔭᖅᑎᑦᑎᓂᕐᒧᑦ ᐱᕐᓇᐅᑏᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᐃᑦ ᓴᖅᑭᑕᐅᓂᖏᑦ. ᒥᓂᔅᑕᒋᔭᐅᔪᖅ ᐊᕙᑎᓕᕆᔨᒃᑯᓐᓄᑦ, ᒥᔅᑕ ᔪᐊᓇᓯ.  

 

ᓴᖅᑭᑕᐅᔪᖅ ᑎᑎᖅᑲᒃ 399 - 6(2): 2022 ᐊᕐᕌᒍᒧᑦ ᐅᓂᒃᑳᓕᐊᖅ ᐊᕙᑎᓕᕆᔪᑦ ᐱᔪᓐᓇᐅᑎᓄᑦ ᒪᓕᒐᖅ 

(ᔪᐊᓇᓯ) 

 

ᓴᖅᑭᑕᐅᔪᖅ ᑎᑎᖅᑲᒃ 400 - 6(2): 2022-2023 ᓄᓇᒥᐅᑕᑦ ᐱᐅᖅᓱᐋᖅᑕᐅᓂᖏᓄᑦ ᐸᐸᑦᑎᔨᒃᑯᑦ 

ᑮᓇᐅᔭᖓᑦ ᐊᕐᕌᒍᑕᒫᖅᓯᐅᑖ ᐅᓂᒃᑳᖅ (ᔪᐊᓇᓯ) 

 

ᓴᖅᑭᑕᐅᔪᖅ ᑎᑎᖅᑲᒃ 401 - 6(2): 2023-2024 ᓄᓇᒥᐅᑕᑦ ᐱᐅᖅᓱᐋᖅᑕᐅᓂᖏᓄᑦ ᐸᐸᑦᑎᔨᒃᑯᑦ 

ᑮᓇᐅᔭᖓᑦ ᐊᕐᕌᒍᑕᒫᖅᓯᐅᑖ ᐅᓂᒃᑳᖅ (ᔪᐊᓇᓯ) 

 

ᓴᖅᑭᑕᐅᔪᖅ ᑎᑎᖅᑲᒃ 402 - 6(2): ᑕᓪᓕᒪᑦ ᐊᕐᕌᒍᓄᑦ ᐅᓂᒃᑳᓕᐊᖅ ᐊᑖᒍᑦ ᐅᖃᐅᓯᖅᑕᖅ 176 

ᐆᒪᔪᓕᕆᓂᕐᒧᑦ ᒪᓕᒐᐅᑉ (ᔪᐊᓇᓯ) 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᐅᖃᖅᑎᑦᑎᔩ, ᖁᕕᐊᓱᒃᐳᖓ ᑎᓴᒪᓂᑦ ᐅᓂᒃᑳᓕᐊᒥᓂᕐᓂᑦ 

ᓴᖅᑭᖅᓯᒍᓐᓇᕋᒪ:  2022−ᒥ ᐊᕐᕌᒍᑕᒫᖅᓯᐅᑎᒥᒃ ᐅᓂᒃᑲᕐᒥ ᐊᕙᑎᓕᕆᓂᕐᒧᑦ ᐱᔪᓐᓇᐅᑎᒋᔭᐅᔪᓄᑦ ᐱᖁᔭᕐᒥᒃ, 

2022-2023 ᐊᕐᕌᒍᑕᒫᖅᓯᐅᑦ ᐅᓂᒃᑳᒥᒃ ᓄᓇᒥᐅᑕᑦ ᐱᕈᒃᑲᓐᓂᕈᓐᓇᖅᑐᑦ ᐱᐅᖅᓱᐊᖅᑕᐅᔾᔪᑎᖏᑕ ᑮᓇᐅᔭᓄᑦ, 

2023-2024 ᐊᕐᕌᒍᑕᒫᖅᓯᐅᑦ ᐅᓂᒃᑳᒥᒃ ᓄᓇᒥᐅᑕᑦ ᐱᖁᒃᑲᓐᓂᕈᓐᓇᖅᑐᑦ ᐱᐅᖅᓱᐊᖅᑕᐅᔾᔪᑎᖏᑕ ᑮᓇᐅᔭᓄᑦ, 

ᐊᒻᒪᓗ 2023−ᒥ ᑕᓪᓕᒪᑦ ᐊᕐᕌᒍᑦ ᓈᒐᐃᒻᒪᑕ ᐅᓂᒃᑳᒥᒃ ᑕᐃᒪᐃᑦᑕᕆᐊᖃᖅᑎᑕᐅᓂᖓᓄᑦ ᑎᑎᕋᖅᓯᒪᓂᖓ 

176−ᒥ ᐆᒪᔪᓕᕆᓂᕐᒧᑦ ᐱᖁᔭᕐᒥ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᐃᑦ ᓴᖅᑭᑕᐅᓂᖏᑦ. ᒥᓂᔅᑕ ᓄᓇᓕᖕᓂ ᐱᔨᑦᑎᕋᖅᑎᒃᑯᓐᓄᑦ, ᒥᔅᑕ ᑕᐃᕕᑎ 

ᐊᕿᐊᕈᖅ.   

 

ᓴᖅᑭᑕᐅᔪᖅ ᑎᑎᖅᑲᒃ 403 - 6(2): 2024 ᐊᕐᕌᒍᑕᒫᖅᓯᐅᑦ ᐅᓂᒃᑳᖓ ᓄᓇᕘᑉ ᐃᑯᐊᓪᓚᒃᑐᓕᕆᔨᒃᑯᑦ 

ᑎᑎᕋᕐᕕᐊᑕ (ᐊᕿᐊᕈᖅ, ᑕ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᕕᐊᓱᑦᑎᐊᕆᕗᖓ ᑖᓐᓇ 

ᑭᐳᒨᕈᓐᓇᕋᒃᑯ 2024 ᐊᕐᕌᒍᑕᒫᖅ ᐅᓂᒃᑳᕆᔭᖓ ᖃᑦᑎᕆᔨᕐᔪᐊᑉ ᐊᓪᓚᕝᕕᖓᓃᖔᖅᑐᖅ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 13. ᑎᑎᖅᑲᓂ ᓴᖅᑭᖅᑎᕆᓂᖅ. ᑲᑎᒪᔾᔪᑎᒃᓴᖅ 14. ᖃᐅᔨᒃᑲᐃᔾᔪᑏᑦ 

ᐱᖁᔨᕗᖔᕈᑎᑕᖃᕐᓂᐊᕐᖓᑦ. ᑲᑎᒪᔾᔪᑎᒃᓴᖅ 15. ᖃᐅᔨᒃᑲᐃᔾᔪᑏᑦ ᐱᖁᔨᕗᖔᕈᑎᑕᖃᕐᓂᐊᕐᖓᑦ ᓯᕗᓪᓕᖅᐹᒥ 

ᐅᖃᓕᒫᖅᑕᐅᓂᖏᓐᓂ ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 16. ᐱᖁᔨᕗᖔᕈᑏᑦ. ᑲᑎᒪᔾᔪᑎᒃᓴᖅ 17. ᓯᕗᓪᓕᖅᐹᒥ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 18. ᐊᐃᑉᐹᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 19. 

ᐃᓱᒪᔅᓴᖅᓯᐅᕈᑎᖃᕐᓂᖅ ᑲᑎᒪᑐᐃᓐᓇᓂᕐᒥᒃ ᒪᓕᒐᒃᓴᓂᑦ ᐊᓯᖏᓂᓪᓗ. ᑲᑎᒪᔾᔪᑎᒃᓴᖅ 20. ᐅᓂᒃᑳᖏᑦ 



ᕿᑎᖅᑰ, ᒪᐃ 29, 2025 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

41 

ᑲᑎᒪᑐᐃᓐᓇᕐᓂᐅᑉ. ᑲᑎᒪᔾᔪᑎᒃᓴᖅ 21. ᐱᖓᔪᐊᓐᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 22. 

ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ.  

 

ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᑎᒪᔾᔪᑎᒃᓴᐃᑦ ᐅᓪᓗᑐᐃᓐᓇᕐᒧᑦ, ᒪᐃ 30, 2025, 9-ᒨᖅᑲᑦ 

ᐅᓪᓛᒃᑯᑦ.  

  

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒫᑦᓯ 7-ᒥᑦ ᑲᑎᒪᔾᔪᑎᔅᓴᐃᑦ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᑎᒍᑦ): ᐅᓇ ᑲᑎᒪᖅᔪᐊᕐᕕᒃ ᓄᖅᑲᖓᓂᐊᓕᕐᒥᔪᖅ ᑕᓪᓕᕐᒥᕈᕋᓱᐊᕐᓂᖓᓂ, 9-ᒨᖅᑲᑦ ᐅᓪᓛᒃᑯᑦ.  

 

ᐃᖅᓱᖅᑏ.  

 

>>ᑲᑎᒪᓂᖅ ᓄᖅᑲᖅᑐᖅ 16:22ᒧᐊᖅᑎᓪᓗᒍ



 

 

 


